
  
    
      
    
  


  समर्पण !


  इस देश के


  सभी स्वाभिमानी नागरिकों को,


  कर्मनिष्ठ योगियों को


  और


  उन्हें भी


  जो इस देश में जन्म लेकर भी


  इस देश के नहीं हो सके...


  इस आशा के साथ कि हम सब


  पुनः अपनी मातृभूमि के लिए


  स्वयं को समर्पित करने के दृढ़ संकल्प के साथ


  एक दिन सच्चे भारतीय बन सकेंगे ।


  - कौशलेन्द्र


  भूमिका


  भारतीय चिंतन की विशेषता उसका धर्म और संस्कृति केन्द्रित होना रहा है किंतु अत्याधुनिक संचारक्रांति ने इक्कीसवीं शताब्दी में राजनीति के प्रति जनता जनार्दन की रुचि को प्रेरित एवं प्रदर्शित करने में एक सक्रिय भूमिका का प्रदर्शन किया है। भारतीयसमाज में दूषितराजनीति और शोषण के विरुद्ध व्याप्त जन-निष्क्रियता को समाप्त करने में संचारक्रांति का बहुत बड़ा योगदान रहा है। धर्म और संस्कृति के साथ-साथ राजनीति भी अब लोकचर्चा और हमारे चिंतन का विषय बन गया है और यह एक अच्छा संकेत है। कम से कम हम “कोऊ नृप होइ हमहिं का हानी” वाली उदासीनता से मुक्त हो रहे हैं।


  दुर्भाग्य से धर्म, संस्कृति और राजनीति के आदर्शस्वरूप और उत्कृष्ट भारतीयचिंतन का स्थान आज पाखण्डों, अपराधों और विकारों ने ले लिया है। चिंतन आज भी होता है, चिंतन के विषय भी वही हैं किंतु यह चिंतन प्रतिक्रियात्मक प्रदर्शन भर हो कर रह गया है। समाधान की दिशा में जो अनुष्ठान होना चाहिये उसकी भूमिका भी अभीतक स्पष्ट नहीं हो सकी है। संतोष का विषय यही है कि हम अभी तक चेतनाविहीन नहीं हुये हैं और यह प्रमाणित होता है उन प्रतिक्रियाओं से जो समय-समय पर विरोधस्वरूप प्रकट होती रहती हैं। इस संकलन में उन प्रतिक्रियाओं को ही सम्मिलित किया गया है जो समय-समय पर ब्लॉग और फ़ेसबुक पर मेरे द्वारा व्यक्त की जाती रही हैं। इस पुस्तक में प्रायः ईसवीं सन् २०१० से लेकर अबतक की कुछ प्रमुख घटनाओं एवं समाज की चिंतन धाराओं पर केन्द्रित प्रतिक्रियाओं का समावेश किया गया है। प्रतिक्रियायें आगे भी होती रहेंगी, लेख आगे भी लिखे जाते रहेंगे ...जबतक कि कोई समाधानपरक क्रांति नहीं हो जाती। लोकचेतना के लिये हमें अपनी निष्क्रियता समाप्त करनी ही होगी। १९४७ में हमें केवल आक्रामक विदेशियों की पराधीनता से ही मुक्ति मिल सकी है किंतु इसका अर्थ यह नहीं है कि हम स्वाधीन भी हो गये हैं। हमें स्वाधीनता की दिशा में आगे बढ़ना है और इसके लिये एक कठिन और दीर्घकालिक संघर्ष की अपेक्षा है।


  जैसा कि मैंने स्पष्ट किया कि इस संकलन के लेख प्रतिक्रियात्मक हैं, जो इक्कीसवीं शताब्दी के दूसरे दशक में भारतीय समाज में घटित विभिन्न घटनाओं पर आधारित हैं इसलिये हमने कुछ लेखों में प्रतिक्रियाकाल का भी उल्लेख किया है ताकि घटना के संदर्भ का संकेत स्पष्ट हो सके और यह लेखन भारतीय समाज का एक प्रामाणिक ऐतिहासिक अभिलेख बन सके ।


  हम आभारी हैं भारत के साथ-साथ एशियाई, अफ़्रीकी, योरोपीय और अमेरिकी देशों के उन सभी सुधी पाठकों के जो हमारे ब्लॉग़ और फ़ेसबुक के सतत पाठक हैं और हमारी प्रतिक्रियाओं के साक्षी होते रहे हैं।


  – कौशलेन्द्र

  विक्रम संवत् २०७३, वैशाख शुक्ल द्वादशी


  प्रथम खण्ड


  साम्यवाद और धर्म


  
    	
      धर्म का आदिम स्वरूप और साम्यवाद


      मानवसमाज सदैव ही एक सामान्य नियमानुशीलन की अपेक्षा करता रहा है। इसे सामाजिक जीवनशैली कहना अधिक उपयुक्त होगा। वास्तव में इस तरह की सामाजिक जीवनशैली का परिष्कृतस्वरूप ही धर्म है। सम्पत्ति, सम्पत्तिअर्जन का माध्यम, स्त्रीजीवन और मनुष्योपयोगी प्राकृतिक संसाधनों को व्यवस्थित करने की सर्वमान्य आवश्यकता ने प्रारम्भिक धर्मों को जन्म दिया। पहले यह कबीलायी परम्परा-व्यवस्था का एक महत्वपूर्ण भाग हुआ करता था। इसे और भी सशक्त बनाने के लिये लौकिक आस्थाओं का सहारा लिया गया। और धरती पर मनुष्य के समाजधर्म का अस्तित्व सामने आया।


      पश्चिमी देशों में सम्पत्ति, स्त्री और प्राकृतिक संसाधनों के बारे में कभी सर्वमान्य और सार्वभौमिक व्यवस्था नहीं बन सकी। इस कारण पश्चिम में कई धार्मिक और क्रांतिकारी युद्ध हुये और कुछ नये धर्म अस्तित्व में आये। पश्चिम में दासों और स्त्रियों को समानाधिकार नहीं थे और उन्हें प्रायः उपभोगसामग्री के रूप में देखा जाता था। कालांतर में हुये समाज सुधार आन्दोलनों से दासप्रथा का अंत हुआ और स्त्रियों को सम्मानजनक स्थान दिलाने की दिशा में महत्वपूर्ण कार्य किये गये। आज दासप्रथा नहीं हैं उसका स्थान बंधुआ श्रमिकों ने ले लिया है। श्रमशोषण के नये-नये तरीके अस्तित्व में आ गये हैं और स्त्रियों का सम्मान आज भी छींके पर टंगी मक्खन की हांडी बना हुआ है। इन अव्यवस्थाओं ने साम्यवाद की अवधारणा को जन्म दिया और श्रमिकों एवं स्त्रियों के अधिकारों के लिये नये सिरे से चिंतन किया जाने लगा। कुछ क्रांतियों के बाद यह चिंतन रंग लाया, कुछ देशों में साम्यवादी व्यवस्था अस्तित्व में आयी किंतु कई देशों में यह व्यवस्था ज़ल्दी ही धराशायी भी हो गयी। कभी धर्म को “अफीम” मानने वाला साम्यवाद आज भारत में व्यक्तिगत स्वतंत्रता को स्वच्छन्दता और निरंकुशता का पर्याय मानने लगा है और वैश्विकसमाज, वैश्विकसंस्कृति एवं वैश्विकशासन के सपनों में आत्ममुग्ध रहने लगा है। धर्म को पाखण्ड और अनावश्यक तत्व मानने के कारण साम्यवादी कामरेड स्त्रियों ने स्त्री-पुरुष सम्बन्धों की नये सिरे से व्याख्या करनी शुरू की और लैंगिक मर्यादाओं को तोड़ते हुये कामसम्बन्धी गुह्य-क्षणों के सार्वजनिक प्रदर्शनों में अपनी आस्था को दृढ़ करना प्रारम्भ किया। स्त्री-पुरुष सम्बन्धों की नयी परिभाषा ने भारतीय समाज में कामोच्छ्रंखलता को जन्म दिया। भारत में उग्रसाम्यवाद का यह सांस्कृतिक आक्रमण है जो हर प्रकार की वर्जनाओं को तोड़ने में विश्वास रखता है।


      दिल्ली के जवाहरलाल नेहरू विश्वविद्यालय की ज्ञानपरम्परा में अध्यापक और छात्र “स्थापित सत्य” का विरोध करना शिक्षणशैली का अत्यावश्यक अंग मानने लगे हैं। वे “ज्ञातसत्य” का खण्डन कर “अज्ञातसत्य” को पाने के लिये अपनी विशिष्ट शिक्षणशैली को आवश्यक मानते हैं। बौद्धिकता का यह उग्र और विद्रोही स्वरूप है जो वर्जनाओं को तोड़ने में विश्वास रखता है और अपने उद्देश्यों की प्राप्ति के लिये छल, अपमानजनक कटाक्षों, मिथ्या दुष्प्रचारों और क्रूरहिंसा का सहारा लेने में लेश भी संकोच नहीं करता। यह वह वर्ग है जो अपनी फटीझोली का प्रदर्शन कर पूरे विश्व की सहानुभूति अर्जित करता है ताकि अपनी झोली में सोने के पैबन्द लगा सके। अभी तक के अनुभवों से तो यही प्रमाणित हुआ है कि इस वर्ग का भी अंतिम लक्ष्य सत्ता और ऐश्वर्योपभोग ही रहा है। भारतीय साम्यवादी नेताओं की जीवनशैली इसका साक्षात प्रमाण है।


      भारतीय उपमहाद्वीप में राजनैतिक संक्रांतिकाल चल रहा है। पूँजीवादी शक्तियों और “साम्यवादीपूँजीवाद” के मध्य अप्रिय टकराव की स्थितियाँ निर्मित हो रही हैं। जनता को तटस्थ रहने के स्थान पर अपनी सक्रिय भूमिका सुनिश्चित् करने की आवश्यकता है ताकि एक अपेक्षाकृत निरापद शासनप्रणाली को अस्तित्व में लाया जा सके।

    


    	
      धार्मिक स्वतंत्रता के निहितार्थ


      भोजन, आवास, और सुरक्षा सभी प्राणियों की मूलभूत आवश्यकतायें हैं जिनके लिये आदिमकाल से प्रारम्भ हुये संघर्ष आजतक रुक नहीं सके हैं। इन आवश्यकताओं की सुनिश्चितता के लिये कुछ शक्तिशाली लोग कभी राजतंत्र कभी लोकतंत्र तो कभी साम्यवाद के सपने दिखाकर स्वेच्छा से ठेके लेते रहे हैं। सभ्यता के विकास के साथ-साथ अवसरवादी लोगों ने धर्म के भी ठेके लेने शुरू कर दिये। भोजन, आवास और सुरक्षा की सबके लिये सहजउपलब्धि की व्यवस्था सदा से एक समस्या रही है। इस समस्या के समाधान हेतु एक सात्विकमार्ग के रूप में “धर्म” का वैचारिक अंकुश तैयार किया गया था किंतु अब उन्हीं मौलिक आवश्यकताओं की सुनिश्चितता के राजनीतिक कूटउपाय खोज लिये गये हैं और धर्म एक ऐसी भौतिक आवश्यकता बना दिया गया है जिसकी प्राप्ति के लिये अधर्म और अनीति के रास्ते लोकप्रिय हो चुके हैं। धर्म अब रत्नजड़ित मुकुट हो गया है जिसे पाने के लिये हर अधार्मिक व्यक्ति लालायित है। अधर्म ने धर्म का मुकुट पहनकर अपनी सत्ता को व्यापक कर लिया है और धर्म के नाम पर किये जाने वाले सारे निर्णय अब अधर्म द्वारा किये जाते हैं।


      १९४७ में धर्म के नाम पर भारत को खण्डित किया गया। पाकिस्तान बना, बांग्लादेश बना और अब मौलिस्तान और कश्मीर बनाने की तैयारी चल रही है। पूरे विश्व में धर्म के नाम पर हिंसा होती रही है ...लोग बंटते रहे हैं ...समाज खण्डित होता रहा है ...स्त्रियों का यौनशोषण होता रहा है। धर्म के नाम पर वह सब कुछ होता रहा है जो अधार्मिक है। यह कैसा धर्म है जो लोगों को अपनी मातृभूमि छोड़ने के लिए विवश कर देता है? यह कैसा धर्म है जो लोगों को अपने ही घर में शरणार्थी बनने पर विवश कर देता है? ब्रितानियापराधीनता से मुक्ति के बाद भी कश्मीरीपण्डितों को १९९० में अपने ही देश में शरणार्थी बनना पड़ा। धर्म यदि ऐसा विघटनकारी तत्व है जो हिंसा, शोषण और पीड़ा का मुख्यकारक बन सकता है तो ऐसे धर्म की आवश्यकता पर विचार किए जाने की आवश्यकता है।


      भारत के संविधान में धर्म की स्वतंत्रता के साथ-साथ धर्म के प्रचार की भी स्वतंत्रता प्रदान की गयी है। प्रचार की इस स्वतंत्रता ने ही धर्म को एक वस्तु बना दिया है। धर्म अब आयात किया जाता है, धर्म के नाम पर अरबों रुपये ख़र्च किये जाते हैं। धर्म ने अपने मूलअर्थ को खो दिया है और अब वह व्यापार बन चुका है।


      मैं यह बात कभी समझ नहीं सका कि जिस धार्मिक स्वतंत्रता के कारण देश और समाज का अस्तित्व संकटपूर्ण हो गया हो उसे संविधान में बनाये रखने की क्या विवशता है? क्या धार्मिकस्वतंत्रता को पुनः परिभाषित किये जाने की आवश्यकता नहीं है? क्या धार्मिकस्वतंत्रता की सीमायें तय किये जाने की आवश्यकता नहीं है? हम यह मानते हैं कि जो विचार या कार्य समाज और देश के लिये अहितकारी हो उसे प्रतिबन्धित कर दिया जाना चाहिये। मनुष्यता और राष्ट्र से बढ़कर और कुछ भी नहीं हो सकता। परस्पर विरोधीसिद्धांतों और विचारों को अस्तित्व में बनाये रखने की स्वतंत्रता का सामाजिक और वैज्ञानिक औचित्य क्या हो सकता है भला! ऐसी स्वतंत्रता केवल राजनीतिक शिथिलता और असमर्थता का ही विवश परिणाम हो सकती है।


      बहुत से बुद्धिजीवी सभी धर्मों के प्रति एक तुष्टिकरण का भाव रखते हैं यह उनकी सदाशयता हो सकती है और छल भी। हम उन सभी बुद्धिजीवियों से यह जानना चाहते हैं कि यदि सभी तथाकथितधर्म मनुष्यता का कल्याण करने वाले हैं तो फिर उन्हें लेकर यह अंतरविरोध क्यों है? सारे धर्म एक साथ मिलकर मानवकल्याण क्यों नहीं करते? धर्म को लेकर ये अलग-अलग खेमे क्यों हैं? ये खेमे एक ही लक्ष्य के लिये पृथक-पृथक मार्गों की संस्तुति क्यों करते हैं? कोई भी वैज्ञानिक सिद्धांत एक प्रकार के लक्ष्य के लिये विभिन्न मार्गों की संस्तुति नहीं करता तब धर्म के साथ ऐसा क्यों है? आप कह सकते हैं कि धर्म और विज्ञान दो पृथक विषय हैं, उन्हें एक साथ रखकर किसी सिद्धांत की व्याख्या नहीं की जा सकती। मेरी सहज बुद्धि यह स्वीकार करने के लिये तैयार नहीं है। विज्ञान से परे कुछ भी नहीं है, धर्म और विज्ञान को पृथक नहीं किया जा सकता। पृथक करने से जो उत्पन्न होगा वह अधर्म ही होगा।

    


    	
      धार्मिक स्वतंत्रता की सीमायें


      जब दो या उससे अधिक धार्मिकमान्यतायें मानवीयमूल्यों की व्याख्या इस तरह करें कि उनमें परस्पर टकराव की स्थिति निर्मित होती हो धार्मिकस्वतंत्रता की सीमायें सुनिश्चित् की जानी चाहिये।


      यह कैसे विस्मरण किया जा सकता है कि पाकिस्तान का जन्म हिंदूविरोधी नीति का परिणाम था। पाकिस्तान के जन्म के समय जो भीषण रक्तपात और पैशाचिक यौनाचार हुआ उसके मूल में धार्मिकअसहिष्णुता और एक-दूसरे के प्रति घृणा की गहरी खाई थी। पाकिस्तान और बांगलादेश में किया जा रहा हिंदूदमन उसी घृणा का जीर्णकालिक स्वरूप है जहाँ हिंदुओं को स्वतंत्रता दिये जाने की आशा नहीं की जा सकती। हमें यह भी ध्यान में रखना होगा कि विभाजनोत्तर भारत में मुसलमानों की संख्या में वृद्धि हुयी है जबकि पाकिस्तान में हिंदुओं की संख्या में भारी कमी आयी है। धर्मविशेष के नाम पर होने वाले ऐसे अत्याचारों की कहानियाँ आये दिन पाकिस्तान और बांग्लादेश से सुनायी देती रहती हैं और अभी २०१२ से सीरिया से आने वाले समाचारों ने तो पूरे विश्व को हिलाकर ही रख दिया है।


      हम यह नहीं कहते कि हमें भी पाकिस्तान के पदचिन्हों पर चलने की आवश्यकता है किंतु यह अवश्य कहेंगे कि हमें धार्मिकस्वतंत्रता के स्वरूप और उसकी सीमायें तय करनी होंगी। उदाहरण के लिये हम दुर्गापूजा, सरस्वतीपूजा और गणेशपूजा के समय धार्मिकस्वतंत्रता के नाम पर होने वाली स्वेच्छाचारिता और चन्दा उगाही का विरोध करते हैं। इन दिनों पूजा के नाम पर हमें धार्मिककर्मकाण्ड का विकृत स्वरूप देखने को मिलता है। यदि समय रहते इसे रोका नहीं गया तो हिंदूसमाज को इसका बहुत बड़ा दण्ड भोगना पड़ेगा। इसी तरह सीरिया से लेकर भारत तक इस्लाम के नाम पर होने वाले अमानुषिक कृत्यों का भी विरोध किये जाने की आवश्यकता है।


      सन् २०१५में ईराक के एक शहर “मोसुल” में “इस्लामिक स्टेट संगठन” ने एक हैण्डबिल के माध्यम से ग़ैरमुस्लिम महिलाओं और बच्चों को दास बनाने और उनके साथ यौनसम्बन्ध बनाने को वैध घोषित कर दिया। ईश्वर न करे कभी ऐसी स्थिति से भारत को भी पुनः गुज़रना पड़े। बंगलुरू के एक मुस्लिम इंज़ीनियर मेहदी मसरूर विश्वास के पकड़े जाने के बाद यह प्रमाणित हो गया है कि युवा और शिक्षित मुसलमान भी इस्लामिकस्टेट संगठन के प्रति अपने आकर्षण को रोक नहीं पा रहे हैं। आज हम इसे एक मामूलीविषय कहकर टाल सकते हैं किंतु ऐसे ही मामूलीविषय किसी दिन विकरालरूप धारण करके प्रकट होते हैं। क्या अब यह किसी को बताने की आवश्यकता है कि भारत एक दीर्घ अवधि से आतंकीगतिविधियों का भुक्तभोगी देश बना हुआ है और यह सब इस्लाम के नाम पर होता आ रहा है!


      अब चीन की बात लेते हैं, कम्युनिस्टचीन को धर्म से कोई अभिप्राय नहीं है। तिब्बत में चीन का दमन धार्मिकदमन नहीं है, यह उसकी विस्तारवादी हड़पनीति का एक भाग है। चीन “तिब्बत” जैसा ही व्यवहार अरुणांचल के भी साथ करने का इच्छुक है। चीन का कोई भी दमन धार्मिक नहीं राजनीतिक हुआ करता है, फिर उसकी चपेट में कोई भी क्यों न हो। चीन ने एक लम्बे समय तक अपने यहाँ धर्म को प्रतिबन्धित रखा। ‘धर्म’ चीन के लिये कभी भी एक आवश्यकतत्व नहीं रहा। धर्म को लेकर चीनियों में इतना आग्रह भी नहीं है। भारत और पाकिस्तान में धर्म एक आवश्यकतत्व है। धार्मिकस्वतंत्रता के विषय में इज़्रेल की स्थिति अपेक्षाकृत कुछ अच्छी है तथापि उसे भी उग्रवाद से जूझना पड़ रहा है।


      मैंने भारतीय कम्युनिस्टों के साथ एक लम्बा समय व्यतीत किया है। वे किसी धर्म को नहीं मानते किंतु मैंने देखा है कि वे इस्लाम या क्रिश्चियनिटी के प्रति किंचित झुकाव रखते हैं। हो सकता है कि उनका यह झुकाव उनकी हिंदूविरोधी नीति के कारण हो, हिंदूधर्म का सततविरोध उन्हें अपनी राजनितिकदृढ़ता के लिये आवश्यक लगता है। इस तरह वे माओवाद, लेनिनवाद और मार्क्सवाद की व्याख्या अच्छी तरह कर पाने में स्वयं को अधिक सक्षम पाते हैं। धर्म के विषय पर भारत को चीन और पाकिस्तान के समकक्ष नहीं रखा जा सकता। जहाँ तक अमेरिका की बात है तो वहाँ हिंदुओं ने उस राष्ट्र के विकास में अपना भरपूर योगदान दिया है, मुझे नहीं पता कि किसी हिंदूसंगठन ने वहाँ कभी कोई आतंकवादीघटना की हो। और मैं इस बात को स्पष्टरूप से ...पूरी दृढ़ता से कहना चाहूँगा कि यदि कभी अमेरिका के विकास में कोई हिंदूसंगठन अवरोध बनकर खड़ा हो तो उसे तत्काल प्रतिबन्धित कर दिया जाना चाहिये। सौभाग्य से हिंदुओं ने पूरे विश्व में जिस भी देश की धरती पर अपने पैर रखे हैं उसका ऋण उतारने में ज़ोरोस्ट्रियंस की तरह कभी कोई कोताही नहीं की है। इसीलिये हिंदुओं की स्वीकार्यता पाकिस्तान और बांगलादेश के अतिरिक्त अन्य सभी देशों में है।

    


    	
      धर्म और रिलीज़न


      वह मनुष्य की मौलिक आवश्यकताओं की पूर्ति के लिये आपसी संघर्ष का युग था जहाँ व्यक्ति महत्वपूर्ण था। समाज की अवधारणा भी अपने प्रारम्भिकरूप में थी और केवल वन्यपशुओं से अपनी सामूहिकसुरक्षा एवं दैहिकसुख की सुनिश्चितता के लिये ही विकसित हो रही थी। तब विवाह और परिवार जैसी संस्थायें भी विकसित नहीं हो सकी थीं। पश्चिम में तो विवाह और परिवार नामक संस्थायें आज भी विकास की प्रक्रिया के अधीन हैं। किंतु मायासभ्यता के युग में भी धरती के दक्षिण-पूर्वी भाग में स्थित भारत की स्थिति कुछ और ही थी। सिंधुघाटी की सभ्यता अपने युग की श्रेष्ठ सभ्यता के रूप में प्रतिष्ठित हो चुकी थी।


      जब पश्चिमी देशों के कबीलायी समाज व्यवस्थित और अनुशासित समाज का आकार ग्रहण कर रहे थे तबतक भारत में मनुष्य के व्यक्तिगत आचरण के उन्नयन हेतु चिंतन-मंथन-संशोधन और परिमार्जन की प्रक्रिया से होता हुआ एक संविधान श्रेष्ठसमाज द्वारा मान्य होकर सुस्थापित हो चुका था। भारत के आर्यों ने युगों से विकसित होते आ रहे इस संविधान को नाम दिया था “धर्म”। भारतीयों का यह धर्म मनुष्यस्वभाव की ऊर्ध्वगामी वृत्तियों को अभ्यास में लाने की सनातन प्रक्रिया का एक महत्वपूर्ण भाग बन गया था। मनीषियों ने इसे “सनातनधर्म” के नाम से प्रतिष्ठित किया। इस तरह भारत में सनातनधर्म मानवमात्र की व्यक्तिगत आचार संहिता के रूप में मान्य होकर प्रतिष्ठित हुआ। यह किसी कबीले या समूहविशेष के लिये नहीं अपितु मानवमात्र के लिये था। लोगों ने न केवल अपने व्यक्तित्वनिर्माण अपितु एक सुव्यवस्थित एवं न्यायपूर्ण समाज के निर्माण के लिये भी सनातनधर्म को स्वस्फूर्त चेतना से अपने अभ्यास में लाना प्रारम्भ कर दिया था। तब भारत में व्यक्तिनिर्माण से समाज और राष्ट्रनिर्माण की प्रक्रिया हुआ करती थी।


      भारत में जो ‘धर्म’ है वह पश्चिम में ‘Religion’ नहीं बन सका। दोनों की अवधारणाओं में कुछ मौलिक अंतर हैं। जहाँ भारत में धर्म मानवमात्र के गुणात्मक विकास और श्रेष्ठआचरण की एक संहिता है वहीं लैटिन भाषा का Religare शब्द किसी समूह को एकजुट रखने के लिये एक बन्धनकारी अवधारणा है। कुछ मानवसमूहों में प्रचलित हुयी ये अवधारणायें व्यक्तिविशेष के माध्यम से गढ़ी जाती रही हैं जिनकी स्थापना और प्रचार-प्रसार के लिये विभिन्न प्रकार के प्रयास और संघर्ष किये जाते रहे हैं। इन समुदायों की मान्यताओं के अनुसार ऐसे व्यक्तिविशेष को मानवीयशक्तियों से परे एक ऐसी विलक्षण और अद्भुतशक्ति के रूप स्वीकार किया गया जिसका सीधा सम्बन्ध ईश्वर से होता है और ईश्वर उनके ही माध्यम से धरती की व्यवस्था के लिये अपने निर्देश प्रेषित करता है। इन निर्देशों को पहले और अंतिम निर्देश माने जाने की परम्परा है। यहाँ क्रमिकविकास की किसी प्रक्रिया या परिमार्जन की किसी आवश्यकता का पूर्णअभाव दिखायी देता है। किसी समूहविशेष द्वारा जब ऐसा माना जाता है कि रिलीजन धरती पर अवतरित होता है तो उसमें किसी विकास और सुधार की संभावनाओं के अभाव का एक स्वाभाविक हठ भी किया जाता है जिसके परिणामस्वरूप मध्यपूर्व के देशों में अचानक प्रकट हुये ये निर्देश अंतिम और पूरी धरती के लिये बाध्यकारी माने जाते हैं जिन्हें अस्वीकार करना ईश्वर के प्रति अनास्था और विद्रोह का अक्षम्य अपराध माना जाता है जिसका दण्ड केवल और केवल वीभत्स मृत्यु ही होता है।


      मध्यपूर्व में विभिन्न वैचारिकधरातलों पर उत्पन्न हुये ये विभिन्न रिलीजन मनुष्य को विभिन्नरूपों और शक्तियों की भिन्न-भिन्न वैचारिकभूमि उपलब्ध करवाते हैं। खण्डित और एकांगी वैचारिकभूमि के कारण एक रिलीजन दूसरे रिलीजन पर अपना प्रभुत्व स्थापित करना चाहता है। प्रभुत्व की यह लालसा संघर्ष और विभाजन को जन्म देती है। इस तरह ‘रिलीजन’ मनुष्यसमाज को विभक्त करने के अपघटनीय कार्य का कारण बनता गया।


      पश्चिम में यज़ीदी, शाबैक, कुर्द, मुस्लिम, ईसाई और यहूदी आदि समुदायों में संघर्षों और अंतरसंघर्षों का इतिहास रहा है जो किसी न किसी रूप में आज भी पूरे विश्व के विकास और मानवीयधर्म को प्रभावित और बाधित कर रहा है। ‘रिलीजन’ धरती के मनुष्यों के लिये सर्वमान्य आचार संहिता नहीं बन सका। इस बीच पश्चिमीदेशों में एक ऐसा वर्ग भी उठ खड़ा हुआ जिसने रिलीजन के किसी भी बन्धन से स्वयं को मुक्त रखने में ही अपना भला देखा। रिलीजनविशेष के अनुयायियों के लिये रिलीजन के बन्धनकारीतत्वों से उत्पन्न भेदभाव और रिलीजन्स के वर्चस्व हेतु होने वाले पारस्परिक युद्धों के कारण माओ ने तो इसे अफीम तक कहा, और मानवजीवन के लिये रिलीजन की आवश्यकता को ही नकार दिया। किंतु विश्व के अधिकांश देशों में रिलीजन सामाजिकविभेदों और संघर्षों का केन्द्रबिन्दु बनता चला गया। मध्यपूर्वी और पश्चिमी देशों को रिलीजन नामक एक ऐसे तत्व से आज जूझना पड़ रहा है जिसके कारण धरती पर अमानवीयता और क्रूरहिंसा का सबसे वीभत्सयुग प्रारम्भ हो चुका है। इस बीच कुछ चिंतकों ने एक ऐसी समाजव्यवस्था की अवधारणा को जन्म दिया जिसमें रिलीजन को सामाजिक और राजनैतिक गतिविधियों के लिये एक अनावश्यक तत्व घोषित करते हुये निषेधित कर दिया गया। ‘Secularism’ के नाम से ख्यात इस अवधारणा के व्यावहारिकस्वरूप ने समाज में संघर्ष के कुछ और बीज बो दिये जिससे धर्म तो लांछित हुआ किंतु रिलीजन को फलने-फूलने के अनैतिकअवसर उपलब्ध होने लगे। भारत में ‘Secularism’ की विषबेल को अच्छा पोषण मिला जिससे राजनैतिक अवसरवादिता के मीठेफल उत्पन्न होने लगे। आज यह विषबेल किसी रूपवान विषकन्या से भी अधिक आकर्षक हो गयी है जिसके मोहपाश से भारतीयराजनीति स्वयं को मुक्त कर पाने में असमर्थ सिद्ध होती जा रही है।

    


    	
      क्या वे अधार्मिक हो गये हैं ?


      समाचार है कि ऑस्ट्रेलिया, ऑस्ट्रिया, कनाडा, चेकरिपब्लिक, फ़िनलैण्ड, आयरलैण्ड, नीदरलैण्ड्स, न्यूज़ीलैण्ड और स्विट्ज़रलैण्ड में धर्म से मोहभंग होने वालों की संख्या तीव्रता से बढ़ रही है। धार्मिक लोगों के लिये यह एक चिंता का विषय हो सकता है किंतु मैं इसे एक धार्मिकक्रांति के रूप में देखता हूँ और आशान्वित हूँ कि धार्मिकपाखण्डों के विरुद्ध यह प्रतिक्रिया एक ऐसे अनामधर्म को जन्म दे रही है जो मानवता और करुणावादी होगा। धर्म से मोहभंग होने का अर्थ यह नहीं माना जाना चाहिये कि वे लोग अधार्मिककृत्यों के लिये स्वच्छन्द हो जायेंगे, बल्कि यह माना जाना चाहिये कि लोग एक ऐसे आचरण की तलाश में हैं जो धार्मिकपाखण्ड से दूर है। आख़िर मानवसभ्यता के प्रारम्भिक दिनों में भी ऐसा ही था जब धर्मों ने आकार नहीं लिया था।


      तब देश नहीं थे, सरहदें नहीं थीं, पशु-पक्षियों की तरह मनुष्य को कहीं भी स्वच्छन्दविचरण करने या रहने-बसने की ईश्वरप्रदत्त स्वतंत्रता थी। फिर हमने सभ्य होना शुरू किया तो सरहदें बनती चली गयीं। जब हमने सभ्यता और विकास की खिचड़ी बनाने का स्वप्न देखना शुरू किया तो मारकाट मच गयी। आज हम हिंसा और घृणा से घिरे सभ्य और विकसित समाज के भाग हैं।


      तब धर्म ही व्याप्त था। सब कुछ धर्म से अनुशासित और संचालित था। उस धर्म ने मनुष्य को आश्चर्यचकित कर दिया था। अचम्भितमनुष्य ने धर्म का विश्लेषण करना शुरू किया तो फ़िज़िक्स, न्यूक्लियरफ़िज़िक्स, केमिस्ट्री, फ़िज़ियोलॉज़ी, पैथोलॉज़ी, मनोविज्ञान, गणित, ज्योतिष, व्याकरण और संगीत जैसे कई रहस्य अनावृत हो चिन्हित होते चले गये। धर्म का रहस्य था ज्ञान जो अब अनावृत होने लगा था। तमस ने प्रकृति के रहस्यों को अनावृत देखा तो उन पर झपट पड़ा और फिर जैसे ही उसने कुछ छद्मधर्मों की कूटरचना की वैसे ही धरती पर रक्तपात शुरू हो गया। आज मनुष्यरचितधर्म और रक्तपात का चोली-दामन का रिश्ता बन गया है। हम विकास के व्यामोह में ब्रह्माण्ड के इस छोटे से ग्रह के धर्म को बदलने में अपनी सारी शक्ति लगाये दे रहे हैं । किंतु धर्म कभी नहीं बदलता, हाँ कूटधर्मों की कूटरचना की जा सकती है ...वह भी उनके लिये जिन्हें गहन अन्धकार बहुत प्रिय है।

    


    	
      धर्मनिरपेक्षता का शब्दजाल


      धर्म वह नैतिकसंविधान है जो व्यक्ति और समाज दोनों का पथ प्रशस्त करता है। जब हम धार्मिक-सहिष्णुता की बात करते हैं तो यह धार्मिक-असहिष्णुता की सम्भावना या उपस्थिति को प्रमाणित करती है। जब हम धर्मनिरपेक्षता की बात करते हैं तो यह जाने-अनजाने धर्महीनव्यवस्था को स्थापित करने का बीजारोपण करती है। सत्ता और शासन का आडम्बरपूर्ण आकर्षण हमें शब्दजाल की रचना के लिये प्रोत्साहित करता है। यह शब्दजाल एक ऐसे भ्रामकसंसार की रचना करता है जहाँ केवल समस्यायों की ही फसल उगायी जाती है। इक्कीसवीं शताब्दी का यह एक अद्भुत् सत्य है जो अपनी सारी निषेधात्मकता के बाद भी अस्तित्व में बना हुआ है। हमारे देश के कर्णधारों ने भारत के इतिहास, संस्कृति और गौरव की उपेक्षा करते हुए भारतीयसमाज को विषकन्या की तरह पोषित करने के उद्देश्य से उसे “धर्मनिरपेक्षता” नामक एक घातकविष का पान कराया जाना सर्वसम्मति से स्वीकार किया था। यह एक मन्दविष है जो मारक तो नहीं है किंतु किसी को सुख से जीने भी नहीं देता। आज मैं पूरी दृढ़ता से यह घोषित करता हूँ कि विश्व का कोई भी व्यक्ति धर्मनिरपेक्ष हो ही नहीं सकता। इक्कीसवीं शताब्दी के इस वैज्ञानिकयुग में इससे बड़ा असत्य कदाचित ही कोई दूसरा हो जो इतनी सरलता से जनमान्य हो गया हो। हमारी धर्म की अवधारणा अत्यंत विशद और स्पष्ट है। कोई भी व्यक्ति अपने जीवन में कई धर्मों का पालन करने के लिये नैसर्गिक रूप से अपेक्षित होता है। भौतिक संसार में भौतिक पदार्थों के साहचर्य में रहते हुये हम धर्मनिरपेक्ष रह ही नहीं सकते। कोई भी नहीं रह सकता, द्रव्य भी अपने नैसर्गिकधर्म के साथ उसके अपने धर्मानुशीलन की अपेक्षा करता है जिसकी उपेक्षा असम्भव है। अपने पूरे जीवन में ही देखिये बालधर्म से प्रारम्भ कर छात्रधर्म, गृहस्थधर्म, समाजधर्म, राष्ट्रधर्म ...किस-किस का पालन नहीं करना होता है हमें! कोई भी व्यक्ति इनसे निरपेक्ष कैसे रह सकता है? वस्तुतः धर्मनिरपेक्ष शब्द भारतीय एकता, समग्रता, राष्ट्रवाद और भारत की चारित्रिक उत्कृष्टता को नष्ट करने के साथ-साथ वैज्ञानिक सनातनधर्म पर कुठाराघात करने के लिये गढ़ा गया एक छद्मशब्द है जो भारत पर योरोपीय प्रभुत्व को चिरकाल तक बनाये रखने के लिये रचित षड्यंत्र का एक भाग है । किंतु हमें वह कोई भी सिद्धांत स्वीकार्य नहीं है जो भारत के सांस्कृतिक गौरव और चरित्र को पदावनत कर शोषण का पथ प्रशस्त करे ।


      भारत में प्रतिष्ठित रही विश्वबन्धुत्व की अवधारणा सर्वधर्मसमभाव की पोषक और धार्मिकस्वतंत्रता की स्पष्ट पक्षधर है। सभी धर्मों के सम्मान के साथ-साथ स्वधर्म की प्रतिष्ठा हमारा आदर्श रहा है। धार्मिकस्वतंत्रता के लिये देश के राजनीतिज्ञों को अब और क्या चाहिये जो इससे भी अधिक स्पष्ट और उत्कृष्ट हो! जब धर्मनिरपेक्षता का सिद्धांत अस्तित्व में नहीं था तब क्या भारत ने किसी धर्म या किसी राष्ट्र के अस्तित्व पर कभी कोई उंगली उठायी! किसी को पराभूत करने का प्रयास किया! तब देश के स्वतंत्र होते ही ऐसी क्या विवशता उत्पन्न हो गयी कि अपने विश्वबन्धुत्व के सिद्धांत को तिलाञ्जलि देकर इस छद्मसिद्धांत की आवश्यकता आ पड़ी? अब यह वैचारिक जुगाली का समय नहीं है। हमें कुछ स्पष्ट निर्णय लेने होंगे अन्यथा विश्व की अनेक लुप्त हो चुकी सभ्यताओं में एक और सभ्यता का नाम जुड़ जायेगा।

    


    	
      धर्मांतरण की वैश्विक नीति


      आधुनिकता के वर्तमान युग में समाज की त्रासदियों में से एक महत्वपूर्ण त्रासदी है बलात् धर्मांतरण। एशियायी देशों, विशेषकर पाकिस्तान, बांग्लादेश और भारत में हिन्दुओं के बलात् धर्मांतरण की घटनाओं पर किसी का कोई अंकुश नहीं होना और भी चिंताजनक है। पाकिस्तान और बांग्लादेश की अपेक्षा स्वतंत्र भारत में भी हो रही धर्मांतरण की घटनाओं ने स्थिति को और भी भयावह बना दिया है। इतिहास इस बात का साक्षी है कि हिन्दुओं ने कभी किसी को धर्मांतरण के लिये नहीं कहा न कभी ऐसा कोई अभियान चलाया, जबकि मुस्लिमों और ईसाइयों ने धर्मांतरण के लिये वह सब कुछ किया जिससे मानवता कराहती रही। यह क्रम सहस्त्रों वर्षों से अनवरत् चल रहा है ...तत्कालीन पराधीनभारत से लेकर आज के स्वतंत्रभारत तक। केवल एक औरंगज़ेब ने ही नहीं बल्कि उस जैसे बेशुमार लोगों ने इस्लामधर्म के नाम पर मानवता को शर्मसार करने में कोई कसर नहीं रख छोड़ी। विश्वइतिहास में ऐसा कोई उदाहरण नहीं मिलेगा जिसमें किसी हिन्दू द्वारा किसी विदेशी भूमि पर जाकर वहाँ के राजाओं के साथ या वहाँ की प्रजा के साथ अमानुषिक व्यवहार किया गया हो।


      इस्लामिक अनुयायियों द्वारा प्रचलित प्रताड़ना के तरीके अद्भुत हैं ...क्रूरता की अपनी ही बनायी हर सीमा को तोड़ते हुये एक इस्लामिकविश्व की कल्पना की जाती रही है। यह मोहम्मद गोरी है जो पृथ्वीराज की आँखें बड़ी क्रूरता के साथ गर्म सलाखों से फोड़ देता है ...यह औरंगज़ेब है जो शिवाजी के पुत्र सम्भा जी की जिव्हा काटकर फेक देता है और आँखें गर्म सलाखों से फ़ोड़ कर तड़प-तड़प कर मरने के लिये बाँध कर छोड़ देता है ...भारत में ऐसे उदाहरणों की भरमार है।


      विदेशी मुसलमानों के अमानुषिक अत्याचारों से सदियों तक लहूलुहान होते रहे उसी भारत में स्वतंत्रता प्राप्ति के समय “धर्म” के नाम पर देश के टुकड़े हुये। इस त्रासदी के बाद भी आर्यों का देश एक बार फिर खोखले आदर्शवाद और अदूरदर्शिता का एक लम्बे समय तक शिकार होते रहने के लिये बाध्य कर दिया गया है। इस बाध्यता का परिणाम क्या होगा कोई नहीं जानता। हिन्दूराष्ट्र की स्थापना के लिये किये गये न जाने कितने महान लोगों के बलिदानों को विस्मृत कर दिया गया। धर्मनिरपेक्षता के आयातित पाखण्ड के खोखलेआदर्शों की स्थापना के समय पृथ्वीराज और सम्भा जी की तप्तलौहदग्ध आँखों की पीड़ा को स्मरण किये जाने की किसी ने आवश्यकता नहीं समझी। किसी ने भारत की मासूम बेटियों-बहुओं के साथ इस्लामिक झण्डाबरदार अनुयायियों द्वारा क्रूरतापूर्वक किये जाते रहे बलात्कारों की पीड़ा को स्मरण करने की आवश्यकता नहीं समझी। और आज इतने वर्षों बाद यह सोचने की आवश्यकता भी कोई नहीं समझ रहा कि क्यों ...आख़िर क्यों पाकिस्तान और बांग्लादेश में हिन्दुओं की संख्या निरंतर कम होती जा रही है, जबकि वहीं भारत में मुस्लिमों की संख्या निरंतर बढ़ती जा रही है। असंतुलन की यह स्थिति आने वाले समय में भारत के मानचित्र में फिर एक दुःखद परिवर्तन की आधारभूमि निर्मित कर रही है।


      अब प्रश्न यह है कि भारत के मानचित्र में परिवर्तन का यह क्रम कब समाप्त होगा? कभी समाप्त होगा भी या नहीं? पूर्वांचल के प्रांत ईसाईबहुल हो गये हैं, पश्चिमी भारत के कई शहर और कुछ जिले मुस्लिमबहुल हो गये हैं ...होते जा रहे हैं। धर्मांतरण का कुचक्र गतिमान है ...कहीं कोई नियंत्रण नहीं ...कहीं कोई प्रतिबन्ध नहीं। भारत के विभिन्न नगरों में हिन्दुओं पर आक्रमण, भारत के भूखण्डों पर बलात् अधिकार और बलात् धर्मांतरण जैसी घटनायें पड़ोस के विदेशी मुस्लिमआक्रांताओं द्वारा भारत में आजतक थमीं नहीं हैं जिसका परिणाम है २०१५में हुयी असमहिंसा जिसकी लपट दूर मुम्बई में भी खूब भड़की। इस्लामिक अनुयायियों के आतंकवाद ने भारत को निरंतर शिकस्त दी है, भारत में घुस कर भारतीय नागरिकों और सैनिकों का छुटपुट या सामूहिक नरसंहार आज भी किया जाता है। यहूदियों की तरह हिन्दुओं को भी विचार करना होगा कि विश्व में उनके लिये अब कौन सा ऐसा स्थान है जहाँ वे सुरक्षित रह सकते हैं। क्या हिन्दुओं को आगामी एकसौ वर्षों में ही भारत से पलायन करना पड़ेगा? प्रश्न गम्भीर है और इसकी उपेक्षा करना आत्मघाती होगा।


      स्वतंत्रभारत के समाचारपत्रों में धर्मांतरण के बारे में प्रायः कोई न कोई घटना प्रकाशित होती ही रहती है। पिछले कुछ वर्षों से हिन्दूलड़कियों के अपहरण, बलात् धर्मांतरण और उनके साथ मुस्लिमों द्वारा बलात् विवाह करने जैसी घटनाओं की सूचनायें पड़ोसी देश पाकिस्तान से आ रही हैं। पहले तो पाकिस्तान के नुमाइन्दों ने इन सूचनाओं का खण्डन किया पर अब वे भी स्वीकार करने लगे हैं कि पाकिस्तान में हिन्दू लड़कियों का बलात् धर्मांतरण होता रहा है। वर्ष २०११ में अल्पसंख्यक हिंदूसमुदाय की दो हज़ार लड़कियों और स्त्रियों को बलात्कार, क्रूरयातना और अपहरण के माध्यम से इस्लाम का अनुयायी बनने के लिये बाध्य किया गया। यह कितने अपमान और पीड़ा का विषय है कि प्रताड़ना के हर प्रकरण में स्त्री ही हर किसी के अंतिम लक्ष्य पर होती है। यह कैसा इस्लाम है जो किसी की धार्मिक और वैचारिक स्वतंत्रता का न केवल बलात् अपहरण करता है अपितु स्त्रियों के उत्पीड़न की सारी सीमायें भी लाँघ जाता है?


      पाकिस्तान के समाज और शासनतंत्र पर कट्टर इस्लामिक संगठनों के कठोर नियंत्रण की स्थिति की भयावहता का ताजा प्रमाण यह है कि अल्पसंख्यक हितों के पक्षधर पाकिस्तानी पंजाब के राज्यपाल सलमान तासीर और केन्द्रीय अल्पसंख्यक मंत्री शाहबाज़ भट्टी की २०११में हत्या कर दी गयी।


      इधर पाकिस्तान से प्रताड़ित हुये हिन्दुओं के भारत की ओर पलायन का क्रम थम नहीं रहा है। धार्मिकवीज़ा लेकर थार एक्सप्रेस से पाकिस्तानी हैदराबाद और सिन्ध से एक सौ एकहत्तर हिन्दू परिवारों ने २०१५ में पलायन कर राजस्थान के जोधपुर नगर में शरणार्थी बनकर अपना डेरा डाला। वे अब पाकिस्तान स्थित अपनी पैतृकभूमि वापस नहीं जाना चाहते। कोई अपनी जन्मभूमि छोड़कर पलायन क्यों करता है? यह चिंतनीय विषय है। यह लेख लिखते समय मैं स्वीकार करता हूँ कि हर मुसलमान क्रूर और आतंकवादी नहीं होता ...मानवीय संवेदनाओं और मानव मात्र का हितचिंतन करने वाले मुस्लिमों के प्रति मैं विनम्रतापूर्वक अपना सम्मान प्रकट करता हूँ, तथापि पतन के इस युग में बड़ी ही विनम्रतापूर्वक मैं इस बात का भी प्रबल पक्षधर हूँ कि इस्लाम के नाम पर हो रहे अत्याचारों और अमानवीयकृत्यों को अंकुश में रखने के लिये एक ऐसी विश्वनीति बनायी जानी चाहिये जो धर्मांतरण को घोर आपराधिक कृत्य घोषित करे। विश्व के किसी भी देश या समुदाय में धर्मांतरण एक घोर अपराध स्वीकार किया ही जाना चाहिये। ध्यान रहे ...जब कोई धर्म राष्ट्रकी सीमाओं और समाज की सुखशांति को प्रभावित करने लगे तो धर्मांतरण का अपराध राष्ट्रद्रोह का अपराध हो जाता है।

    


    	
      धर्मपरिवर्तन और घरवापसी


      राजनैतिक उद्देश्यों के लिये छलपूर्वक धर्मांतरण की घटनायें पूरे विश्व में होती रही हैं किंतु भारत में इसकी प्रतिक्रिया के प्रति लोग अब संवेदनशील हो रहे हैं और इसका प्रमुख कारण रहा है भारत विभाजन की वह त्रासदी जिसकी नींव धार्मिक असहिष्णुता पर खड़ी की गयी थी। धर्मांतरण की घटनायें प्रायः राजनैतिक आधिपत्य की आवश्यकता की पूर्ति के लिये वैचारिक अपराध के रूप में प्रकट हुआ करती हैं। बहुसंख्य भारतीय समाज के दोहरे आचरण और राजनीतिक अवसरवादिता ने इस समस्या को निरंतर उलझाया ही है। धर्म यदि किसी समाज के लिये समस्या बन जाय तो यह चिंता का विषय है। दुर्भाग्य से भारत के हिंदू कभी विवशता तो कभी लालच के कारण सहस्राब्दियों से आयातित धर्मों का चोला ओढ़ते रहे हैं। एक आदर्शस्थिति में धर्मांतरण कभी धार्मिकसमस्या नहीं रहा। वास्तव में यह एक राजनैतिक और सामाजिक समस्या है जो अपने निकृष्टतमरूप में प्रकट हो रही है।


      सनातनधर्म में किसी हठ या कट्टरता का कोई स्थान नहीं है। कट्टरता जड़ता की आत्मा है जो भारतीयसंस्कृति के मूलसिद्धांतों के विपरीत होने से स्वीकार्य नहीं है। हम हिंदूराष्ट्र के प्रबलसमर्थक हैं किंतु हर भारतवासी पर हिंदूधर्म थोपे जाने के उतने ही विरोधी भी हैं। धर्म थोपना किसी की प्रकृति को ललकारने जैसा है। घरवापसी आत्मिकशुद्धि का विषय है जो धर्मांतरित व्यक्ति के नितांत व्यक्तिगत दृष्टिकोण पर निर्भर करता है इसकेलिये किसी को बाध्य नहीं किया जा सकता। यह धार्मिकस्वतंत्रता से अधिक मनुष्यता और नैतिकता का विषय है जिसे गम्भीरता से लिया जाना चाहिये अन्यथा फिर हिंदू-सहिष्णुता का कोई अर्थ नहीं रह जायेगा। सनातनधर्म को भी यदि कट्टरधार्मिक संगठन बना दिया जायेगा तो उसके अस्तित्व को समाप्त होने से कोई नहीं बचा सकेगा।


      यूँ, स्वेच्छा से किया गया धर्मांतरण वैचारिकपरिवर्तन का परिणाम है। यह एक वैचारिकविद्रोह है किंतु विगत सहस्रों वर्षों में जो परिदृश्य हमारे सामने उभर कर आया है उससे कोई वैचारिकक्रांति ध्वनित या इंगित नहीं होती। धर्मांतरित हुये लोगों को धर्म से कोई अभिप्राय नहीं रहा। यदि कुछ अपवादों को छोड़ दिया जाय तो ये वे लोग हैं जिन्हें धर्मानुशीलन से कोई अभिप्राय नहीं, वे कुछ रूढ़ियों और पाखण्डों को ओढ़कर केवल अपनी प्रतिबद्धतायें बदलते रहते हैं। निश्चत् ही प्रतिबद्धताओं के लिये किया गया परिवर्तन समाज और राष्ट्र के अस्तित्व के लिये एक विघटनकारी स्थिति है। यहाँ एक सहज प्रश्न उत्पन्न होता है – धर्मांतरण क्यों?


      जब कोई अपने पारम्परिक धर्म का त्याग करता है तो वह नये अपनाये जाने वाले आयातित धर्म में विश्वास और उसकी श्रेष्ठता के साथ ही अपने धर्म के प्रति अविश्वास और उसकी न्यूनता की प्रच्छन्न घोषणा करता है। दो धर्मों के बीच मतों और विश्वासों का यह भेद सामाजिक विघटन को ही जन्म दे सकता है। ऐसे धर्मांतरण से समाज किसी उच्चादर्श को प्राप्त नहीं कर सकता। भारत से बाहर जिन लोगों ने अपने पारम्परिक धर्म का त्याग कर अहिंसा की संस्तुति करने वाले बौद्धधर्म को अपनाया वे अहिंसा को अपने जीवन में नहीं अपना पाये। उन्होंने अपने धर्म का त्याग किया किंतु मांसाहार का त्याग नहीं कर सके। यह कैसा धर्मपरिवर्तन हुआ? सच तो यह है कि धर्म बदले जाने का विषय नहीं, वह तो मानवीय गुणों को संस्कारित करने का विषय है, मनुष्य को पशुता से मनुष्यता की ओर ले जाने का विषय है, विघटन से संघटन की दिशा में गतिमान होने की प्रेरणा का विषय है, भेद से अभेद की ओर बढ़ने का विषय है। अपने पारम्परिक धर्म का त्याग कर किसी नये धर्म को अपनाने की अपेक्षा अपने अन्दर के अन्धकार का त्याग करना ही उचित है, क्योंकि यह नया चोला भी कुछ अच्छा नहीं कर सकेगा, कुछ अच्छा करने के लिये चोला बदलने की आवश्यकता ही नहीं है। धृतिः क्षमा दमोऽस्तेयं शौचमिन्द्रिय निग्रहः, धीर्विद्या सत्यमक्रोधो ...इन लक्षणों को अपने अन्दर उत्पन्न करने के लिये क्या किसी भी धर्म में निषेध किया गया है? क्या कोई धर्म मनुष्यताविरोधी है? क्या कोई धर्म प्रकाश से अंधकार की ओर जाने की प्रेरणा देता है? क्या विभिन्न धर्मों में अंतरविरोध है? क्या कोई धर्म “हीन” या “आतंकप्रेरक” भी हो सकता है? यदि ऐसा कुछ है तो फिर वह धर्म नहीं हो सकता, कुछ और ही होगा। क्या मनुष्य को इस “कुछ और” की आवश्यकता है?


      भारतीय संविधान में धर्मांतरण अप्रतिबन्धित है जिसके कारण बड़ी संख्या में सनातनधर्मियों का आयातितधर्मों में धर्मांतरण होता रहा है जिसके फलस्वरूप भारत के कई राज्यों में हिंदू अल्पसंख्यक हो गये हैं। धार्मिक मतभेदों और नयी प्रतिबद्धताओं ने समाज में संघर्षपूर्ण स्थितियों को आमंत्रित किया है। पृथकसत्ता और पृथकअस्तित्व के लिये हिंसक संघर्ष राष्ट्रीय सम्प्रभुता के लिये चुनौती बन गये हैं। इस बीच धर्मांतरित हुये लोगों की घरवापसी का एक विचार सामने आया किंतु इससे स्थितियाँ और भी उलझ गयीं।


      निश्चित् ही घर वापस आये व्यक्ति को बहुत सी सामाजिक और व्यावहारिक कठिनाइयों का सामना करना होगा। घरवापसी से ही कहानी समाप्त नहीं हो जाती, उससे आगे की समस्या मानसिक पुनर्वास से जुड़ी हुयी है। जो लोग घरवापसी के हठ पर अड़े हुये हैं क्या वे इस संघर्ष में वापस आने वालों का साथ देने के लिये तैयार हैं? क्या इसके लिये कोई पूर्वतैयारी की गयी है? क्या इसके लिये उपयुक्त वातावरण तैयार किया गया है? क्या इसके लिये कोई विस्तृत और स्पष्ट कार्ययोजना तैयार की गयी है? स्पष्टतः ऐसा कुछ भी नहीं किया गया था इसलिये यह विचार दो-तीन आयोजनों के बाद राजनैतिक विवाद के चक्रव्यूह में घिर कर निन्दा का शिकार हो कर दम तोड़ गया।

    


    	
      धार्मिक वर्चस्व के लिये


      हमारे मनीषियों ने निर्गुण और सगुण ब्रह्म का चिंतन किया। निर्गुणब्रह्म सनातनसत्य का अप्रकट और अनंतभाव है। सगुणब्रह्म सनातनसत्य का प्रकट और अंतभाव है। दोनों ही सत्य हैं, दोनों का अपना-अपना महत्व है। इससे भी अधिक महत्वपूर्ण बात यह है कि निर्गुण पर सगुण का वर्चस्व नहीं हो सकता किंतु यदि वर्चस्व का प्रयास हो तो यह सत्य को मिथ्या से आवृत्त करने का छद्मप्रयास ही होगा।


      इस छद्मप्रयास के परिणामस्वरूप ही हमारी चेतना इतनी दुर्बल हो गयी है कि हम निराकारब्रह्म की साधना छोड़ साकारब्रह्म के मिथ्या चमत्कारों पर पूरी तरह निर्भर हो गये हैं। हम आध्यात्मवादी से ठेठ भौतिकवादी हो गये हैं। हमें ईश्वर नहीं चाहिये, कोई बाबा चाहिये जो हमारे जीवन में चमत्कार कर सके, ऐसा चमत्कार जिसके लिये हमें कोई भी कर्म करने से मुक्ति मिल जाय या फिर जो हमें अपने उन कुकर्मों के दण्ड से मुक्ति दिला सके जिन्हें हम किसी भी मूल्य पर छोड़ना नहीं चाहते। हम कितने भौतिकवादी हो गये हैं! इन बाबाओं ने ईश्वर की पवित्रता को अपने तमसमण्डल से आच्छादित कर रखा है। दुर्भाग्य से हमने भी बाबाओं के इस तमसमण्डल को ही उनका आभामण्डल स्वीकार कर लिया है। इन बाबाओं ने भारतीय समाज के कई काल्पनिक खण्ड कर डाले हैं। हम लोग किसी न किसी बाबा के चेले हैं। बाबाओं के अनुयायियों की विराटशक्ति हिंसा के ताण्डव में निपुण है। क्या यह स्पष्ट संकेत नहीं कि आर्यों की श्रेष्ठपरम्परायें अवसान की ओर हैं?


      हिंदूधर्म त्याग कर अन्यधर्मों के अनुयायी बने लोग भी चमत्कार और बाबा के आकर्षण से मुक्त नहीं हो सके, उन्हें भी चंगाई दुआ या करिश्मा और पीर या फ़ादर के बिना ज़िन्दग़ी बड़ी मुश्किल लगती है। चिंता का विषय यह है कि भारतीयसमाज बौद्धिकरूप से इतना पंगु कैसे हो गया? क्या यांत्रिकयुग के दास हो चुके हम भारतीय बिना किसी चमत्कारी अवलम्ब के जीवन की कल्पना कर पाने में समर्थ नहीं हैं?


      ईश्वर में आस्था एक पृथक विषय है। आस्थावान व्यक्ति पूर्णतः धार्मिक और मानवतावादी होता है। आस्थावान व्यक्ति कोई घोटाला नहीं कर सकता ...किसी भी प्रकार के अनैतिक और असामाजिक कृत्य नहीं कर सकता ...प्रकृति का अविवेकपूर्ण दोहन नहीं कर सकता। आस्थावान व्यक्ति आत्मनियंत्रित और आत्मानुशासित होता है। और इससे भी बड़ी बात यह कि आस्थावान व्यक्ति के लिये किसी देवालय में जाकर पूजा करने की अनिवार्यता नहीं होती। इस कसौटी पर कितने लोग खरे उतर सकेंगे?


      इसका अर्थ यह हुआ कि हममे से कदाचित ही कोई आस्थावान होगा। सच तो यह है कि हमने पूजा-पाठ को पाखण्ड बना दिया है और इसतरह हमसब अपने-अपने कुकर्मों को न्यायोचित ठहराने का पाप करते हैं। हम पाखण्डी हैं और निरंतर अकरणीयकृत्यों में लिप्त रहकर प्रकृति और प्राणी विनाश के अभियान में सहभागी हो रहे हैं। आमआदमी की निर्भरता साकारब्रह्म पर बढ़ती जा रही है। हम साकारब्रह्म से आगे नहीं बढ़ पा रहे हैं और धूर्तों के तमसमण्डल में बंदी होते जा रहे हैं। हमें सोचना होगा कि पूरे जीवन बंदी रहकर किस प्रकार मुक्ति की आशा की जा सकती है!

    


    	
      बदल गये पूर्वज भी


      दिनांक ०३ नवम्बर २०१५, मुस्लिम पर्सनल ला बोर्ड के अध्यक्ष अब्दुल रहीम कुरेशी ने जो बताया उसका सारांश यह है कि मुसलमान होते ही दुनिया का नक्शा बदल जाता है, मान्यतायें और परिभाषायें बदल जाती हैं, सत्य बदल जाते हैं और दूसरों को दिये गये दर्द ज़न्नत का रास्ता खोल देते हैं। पिछले चौदह सौ सालों में जो हिंदू मुसलमान हुये उनके पूर्वज बदल गये हैं, अब राम उनके पूर्वज नहीं रहे, अब राम के आदर्श उन्हें गौरवान्वित नहीं करते, अब उनकी निष्ठा भारत के प्रति नहीं अरब के प्रति हो गयी है। उनकी निष्ठा मानवता के लिये नहीं मुसलमान के लिये है। अब्दुल रहीम कुरेशी और मसूद उल हसन कासमी ने आज सरे आम यह ज्ञान टी.वी. चैनल पर वितरित किया है।


      भारत में आयातितधर्मांतरण एक सततप्रक्रिया है। जब हम धर्मांतरण करते हैं तो धर्म बदलते ही अपने पूर्वज भी बदल दिया करते हैं। वर्तमानभारत का सामाजिक-धार्मिक परिदृश्य अंतरविरोधों, कुंठाओं और आंतरिक प्रतिशोध से भरा हुआ है जिसके परिणामस्वरूप अपने पूर्वजों के विरोध और उनके अपमान की प्रतिस्पर्धा प्रारम्भ हो गयी है। धर्मांतरित हुये लोग अपने पूर्वजों के अपमान एवं तिरस्कार के साथ-साथ सम्मान करने लगते हैं उन विदेशी पूर्वजों का जिनसे उनका दूर-दूर तक कभी कोई नाता नहीं रहा प्रत्युत उनमें से कुछ लोग तो उनके वास्तविक पूर्वजों के प्रति क्रूरतापूर्ण व्यवहार ही करते रहे हैं। धर्मांतरित होते ही हमने अपने उच्चादर्श त्याग दिये और अपना लिये वे आचरण जो निन्दनीय हैं और मानवता के लिये अभिषाप हैं। हमने अपने पारम्परिक विचार त्याग दिये और स्वीकार कर लिये वे विचार जो भारतीय समाज के लिये अनुकूल और कल्याणकारी नहीं हैं। हमने अपना पारम्परिक भोजन त्याग कर तामसी भोजन करना प्रारम्भ कर दिया। हमने अपने ऋतु अनुकूल पर्वोत्सव त्याग दिये और अपना लिये वे पर्वोत्सव जिनकी हमारे लिये कभी कोई आवश्यकता ही नहीं रही। हमने अपने पारम्परिक वस्त्र भी त्याग दिये और अपना लिये वे वस्त्र जो हमारे लिये नहीं, विदेशीधरती के लोगों के लिये उपयुक्त हैं। धर्मांतरित होते ही हमारी प्रतिबद्धतायें बदल गयीं, निष्ठा बदल गयी, चिंतन की दिशा बदल गयी, आराध्य बदल गये, तीर्थस्थल बदल गये, मित्र और शत्रु बदल गये, नारे बदल गये, भाषा बदल गयी, संस्कार बदल गये ... हम पूरी तरह बदल गये फिर भी हमारा यह हठपूर्ण दावा है कि हम ही भारत के सच्चे और मूल नागरिक हैं।

    


    	
      संस्कृति और मानसिक स्वास्थ्य


      कमलदीप भुई और दिनेश भूगरा ने अपनी पुस्तक “CULTURE AND MENTAL HEALTH” में मानसिक स्वास्थ्य और संस्कृति के पारस्परिक सम्बन्धों को पुनः परिभाषित और रेखांकित करने का प्रयास किया है। मानसिक स्वास्थ्य पर संस्कृति के प्रभावों का अध्ययन एक रोचक विषय होता जा रहा है। भारतीय चिंतन परम्परा के अनुसार तो दोनों ही अन्योन्याश्रित हैं। मानसिक स्थिति अच्छी न हो तो विचार और चिंतन प्रभावित होते हैं। विचार और चिंतन के प्रभावित होने से संस्कृति कुन्द होती है। संस्कार के लिये स्वस्थ्य और निर्मल मन का होना अपरिहार्य है।


      संस्कार की प्रक्रिया दैनिक आचरण में निरंतर परिमार्जन से गति पाती है। अतः संस्कार एक गतिमानतत्व है जो निरंतर श्रेष्ठता की ओर गमन करता है। गति के अभाव में ठहराव होता है और जहाँ ठहराव होता है वहाँ रूढ़ियाँ जन्म लेती हैं। जहाँ रूढ़ियाँ होंगी वहाँ दुराग्रह और संकीर्णता होगी। और ये किसी भी समाज के लिये शुभलक्षण नहीं हैं। अच्छे संस्कार न केवल व्यक्तिगत स्वास्थ्य के लिये अपितु सामाजिक स्वास्थ्य के लिये भी अपरिहार्य हैं। परिवार और समाज हमारे आचरण को संस्कारित करते हैं और हमारे धार्मिक आर्षग्रंथ हमारे संस्कार को दिशा और दृढ़ता प्रदान करते हैं।


      सामाजिक स्वास्थ्य पर ही किसी राष्ट्र का स्वास्थ्य, विकास और अस्तित्व निर्भर करता है। हमें अपनी सुरक्षा के लिये समाज चाहिये, समाज की सुरक्षा के लिये राष्ट्र चाहिये और राष्ट्र की सुरक्षा के लिये सांस्कृतिक और वैचारिक एकता चाहिये। ये कौन लोग हैं जो सांस्कृतिक भिन्नता की बात करते हैं? क्या किसी देश की संस्कृति में एकरूपता के महत्व की अवहेलना करना उचित है? हम आजतक यह समझ पाने में असफल रहे हैं कि यह गंगा-जमुनी संस्कृति क्या है? यह कहाँ से और कैसे संस्कारित और विकसित हुयी है? भारतीय समाज के उत्थान में इसका अभी तक क्या योगदान रहा है? इसकी दिशा क्या है और इसका भविष्य क्या है? राजनैतिक छल के लिये गढ़े गये शब्दों से किसी समाज या देश का भला नहीं हुआ करता। भारत को ऐसे भ्रामक शब्दों की समीक्षा करनी होगी।

    


    	
      लक्ष्य से भटकाव


      इसमें कोई संशय नहीं कि प्रेम और आनन्द ही लक्ष्य है मानवजीवन का। किंतु उसके अन्वेषण की दिशा से भटक गये हैं हम सब। हमारी सारी उठापटक सारा जीवनव्यापार इस आनन्द की प्राप्ति के लिये ही तो है किंतु वह आनन्द ही हमारी पहुँच से दूर होता जा रहा है। हमारे लोभ ने आनन्द को स्वयं तक सीमित रखने के लिये हमें निरंतर प्रोत्साहित किया है। हम यह भूल गये हैं कि आनन्द का तो यह स्वभाव ही नहीं है, वह बंदी होकर नहीं ठहर सकता ...व्यापक होना चाहता है, व्यापक होकर फैल जाना चाहता है प्राणीमात्र में।


      हम किसी प्राणी को पीड़ा से तड़पते हुये देखते हैं तो दुःखी होते हैं, किसी गाय के छौने को उछलते-कूदते देखते हैं तो मन में प्रसन्नता की लहर उत्पन्न होती है। यह हमारा सहजस्वभाव है जो अब हमारे आचरण से समाप्त होता जा रहा है। अब हम दूसरों की पीड़ा में अपने आनन्द को खोजने लगे हैं। “समाज” की अवधारणा की तो हत्या कर डाली हमने, धर्म ठहरेगा कहाँ?


      हम विस्मृत करते जा रहे हैं कि आनन्द तो बाँटने की चीज है, जितना बाँटते हैं उतना ही बढ़ता है । आनन्द को बाँटने के लिये प्रेम चाहिये ...प्रेम के लिये उदारता चाहिये ...उदारता के लिये सहनशीलता और सहनशीलता के लिये वैचारिक शुद्धता चाहिये। यही तो हैं वे उदात्त मानवीयगुण जो धर्म को एक स्वरूप प्रदान करते हैं। मानवीयता के अतिरिक्त मनुष्य का धर्म और क्या हो सकता है भला! धर्म को ग्रंथों में बाँधकर सीमित नहीं किया जा सकता, न वह वहाँ रहकर फलीभूत ही हो पाता है। ऐसा हो पाता तो धर्म का साम्राज्य स्थापित हो गया होता अबतक। ग्रंथ को पढ़कर उसकी विषयवस्तु की झलक मिल सकती है किंतु जीवन में उसे अनूदित करने के लिये उसका अनुशीलन तो स्वयं ही करना होगा और निर्दुष्ट अनुशीलन के लिये उसे ठीक उसी रूप में समझना होगा जिस रूप में वह है। आकाश को आकाश के ही रूप में और अग्नि को अग्नि के ही रूप में समझना होगा।


      आज मनुष्यनिर्मित सभी धर्मों के स्थूलग्रंथ उपलब्ध हैं, उनकी टीकायें-व्याख्यायें उपलब्ध हैं, व्याख्याकारों-उपदेशकों के समूह उपलब्ध हैं, श्रोताओं की भीड़ भी उपलब्ध है ...किंतु धर्म को जीनेवालों का अभाव हो गया है। हम चर्चा कितनी भी कर लें धर्म की ...पारायण कितना भी करलें ग्रंथों का किंतु जबतक प्रेम करना नहीं सीखेंगे तबतक धर्म की अवधारणा को जी नहीं सकेंगे।


      प्रेम! किससे करना है प्रेम? कैसे करना है प्रेम? हर व्यक्ति को प्रेम चाहिये, वह प्रेम पाना तो चाहता है सबसे किंतु प्रेम देना नहीं चाहता किसी को भी। लेना ही लेना स्वार्थी व्यक्ति का कार्य है। देना ही देना संतों का कार्य है जबकि लेना और देना समाज का कार्य है। लेन-देन की यह प्रक्रिया उन्मुक्तभाव से होनी चाहिये ...स्वार्थ से परे, निरपेक्षभाव से और प्रसन्नतापूर्वक भी। देते समय कष्ट है मन में या अपेक्षा है प्रतिदान की तो यह स्वस्थ लेन-देन नहीं हुआ, व्यापार और पाखण्ड हो गया और जहाँ पाखण्ड है वहाँ धर्म ठहरता ही नहीं एक पल भी।


      लोगों में पारस्परिक प्रेम उत्पन्न कैसे किया जाय? प्रेम तो सहज मन की उदार और व्यापक अनुभूति है। यह किसी दबाव में आकर नहीं हो सकता। इसकेलिये हमें भारतीय समाज की प्राचीन संरचना और व्यवस्था की ओर एक बार फिर देखना होगा जो मानव की कुल जीवन अवधि में उसके कर्तव्यों के सुनिश्चित विभाजन के रहस्य पर निर्भर है। यह प्रेम ही है जो हमें समाज में एक-दूसरे से बाँधकर रखता है। प्रेम नहीं तो समाज नहीं ...भीड़ है वह ...संवेदनहीन लोगों की भीड़! किंतु यह प्रेम किया कैसे जाय?


      आचरण में वैयक्तिक होते हुये भी धर्म अपने प्रभाव में व्यापक होता है। समाज की इकाई होने के कारण मनुष्य के लिये धर्म को अपने आचरण में लाना आवश्यक होता है। इसीलिये सु-समाज की रचना के लिये यह एक आवश्यक आचरण है। समाज का उत्थान और पतन ही मापदण्ड है सद्धर्म के अनुशीलन का। समाज की नींव पारस्परिक प्रेम की सुदृढ़ शिलाओं से निर्मित होती है किंतु हम तो आत्मकेन्द्रित होते जा रहे हैं ...अभिकेन्द्रण की इस प्रक्रिया ने हमें स्वार्थी और संवेदनहीन बना दिया है। महानगरों के लोग चिंतित हैं कि समाज बिखर रहा है, पारस्परिक प्रेम और सहयोग का अभाव होता जा रहा है। पश्चिमीदेशों के समाज की संरचना और उसके तत्व हमारे यहाँ से भिन्न हैं इसलिये उनकी संस्कृति के विकास की स्थिति हमारे यहाँ से भिन्न है। दुर्भाग्य से हम संस्कृति के नाम पर उनके कुटैवों को तो अपनाते जा रहे हैं किंतु उनकी अच्छाइयों की ओर कभी ध्यान देने की आवश्यकता नहीं समझते। भारत का समाज इतना दुर्बल और खोखला कभी नहीं रहा जितना कि आज है। क्या कारण हैं इस खोखलेपन के? यह ज्वलंत प्रश्न है ...इसका समाधान खोजना ही होगा हमें ।

    


    	
      धर्मद्वेष


      “वे बिना धोये ही पहनते रहे कपड़े, और अब कहते हैं कि कपड़ों के आविष्कारक को जीने का कोई अधिकार नहीं क्योंकि कपड़े बहुत मैले और दुर्गन्धित होते हैं इसलिये कपड़ों में आग लगा दो और आविष्कारक को गोली मार दो”।


      आख़िर साम्यवादियों को धर्म से इतना द्वेष क्यों है? परिवर्तन प्रकृति की एक अनिवार्य प्रक्रिया है जिसकी दो दिशायें हैं, एक ले जाती है विकास की ओर तो दूसरी ले जाती है विनाश की ओर। एक दिशा में सृजन होता है तो दूसरी में विघटन। दोनों ही आवश्यक हैं एक-दूसरे के लिये। विकास की पराकाष्ठा विनाश का प्रारम्भ है तो विनाश के पश्चात् विकास का अंकुरण अनिवार्य है। अस्तु तटस्थ विचारकों को दोनों ही स्थितियों पर दृष्टि बनाये रखनी होती है ताकि दिशा को पहचानकर अपने कर्तव्यों का निर्धारण किया जा सके। विचारकों के दो समूह अपने-अपने तर्कों के साथ विकास या विनाश की दिशा में चल पड़ते हैं । हवा किसी भी दिशा में क्यों न बह रही हो, हर समूह अपनी स्थिति और वर्चस्व बनाये रखने के लिये प्रयत्नशील रहता ही है ।


      आज बहुसंख्य विश्वमानवसमुदाय विकास की पराकाष्ठा के उपरांत विनाश के प्रारम्भ की पृष्ठभूमि तैयार करने में जुट गये हैं। विचार बदल रहे हैं, धारणायें बदल रही हैं, मान्यतायें बदल रही हैं, मूल्य बदल रहे हैं। परिवर्तन की इस आँधी में हर किसी को अपनी भूमिका निर्धारित करनी होगी। कुछ लोग संस्कृति में निरंतर परिवर्तन चाहते हैं। उन्हें ठहराव स्वीकार नहीं है किंतु सांस्कृतिक ठहराव की उनकी अवधारणा स्वयं में उलझी हुयी है। कुछ शाश्वतसत्य ऐसे हैं जिनका ठहराव अनिवार्य है। सांस्कृतिक ठहराव के विरोध के नाम पर शाश्वतसत्य की उपेक्षा नहीं की जा सकती। संस्कृति में निरंतर परिमार्जन आवश्यक है किंतु उसके मूल्यों में आमूलपरिवर्तन की बात करना केवल विद्रोह को स्वर देना है जो किसी कुंठा के परिणाम के अतिरिक्त और कुछ नहीं हो सकता। इस वैचारिक करवट के अनंतर जहाँ कुछ लोग भारतीय गौरव की रक्षा में लगे हुये हैं वहीं कुछ लोगों ने यथास्थितिवाद कहकर इसे अस्वीकार कर दिया है। इन लोगों ने तय कर लिया है कि उन्हें शाश्वतमूल्यों का हरस्थिति में खण्डन करना ही है, भारतीय सांस्कृतिकमूल्यों को उखाड़ फेकना है, भारत से जुड़ी जो भी प्राचीन मान्यतायें हैं उन सभी की धज्जियाँ उड़ा देनी हैं क्योंकि वे उन मूल्यों की परिधि में रहकर स्वयं को श्रेष्ठ नहीं बना सकते, क्योंकि वे उन मूल्यों की कठिन परीक्षाओं को उत्तीर्ण नहीं कर सकते, इसलिये वे उस परीक्षाप्रणाली को ही बदल देना चाहते हैं। वे चाहते हैं कि सारी प्रणालियाँ उनकी क्षमताओं और स्वेच्छाचारी प्रवृत्ति के अनुकूल हों, बिना किसी उद्यम के उनकी असफलता को ही उनकी सफलता स्वीकार कर लेने के अनुकूल हों। वे सुविधाओं के अधिकार में शिथिलता के पक्षधर हैं। कुछ लोग क्षमतावर्धन के बिना ही आधुनिक (?) बनना चाहते हैं। इस आधुनिकता के पीछे उनके अपने तर्क हैं, तर्कों के पीछे कुछ विद्रूप हैं, विद्रूपों के पीछे पाखण्ड हैं, पाखण्डों के पीछे समाज की रूढ़ता है ...और यह रूढ़ता एक विकृति है। प्रकृति की तरह ही विकृति भी स्वाभाविक प्रक्रिया है और उसका परिमार्जन किया ही जाना चाहिये परंतु परिमार्जन के स्थान पर उस सम्पूर्ण मौलिक सोच के प्रति ही विद्रोह कर देना इन तथाकथित आधुनिकों की हठधर्मिता है। उन्हें हमारी प्राचीन श्रेष्ठपरम्परायें अवैज्ञानिक और बर्बर लगती हैं ...वे परम्परायें जिनके कारण कभी हम पूरे विश्व में अपनी श्रेष्ठता की ध्वजा फहरा चुके हैं। वे अब पाखण्ड और धर्मान्ध लोगों के षड्यंत्र के रूप में चिन्हित की जा रही हैं। लोगों को परिवर्तन चाहिये, परिमार्जन नहीं और इसके लिये वे विद्रोह की किसी भी लज्जास्पद और निंदनीय सीमा तक जा सकते हैं। अपने कथन में कुछ विशेष शब्दों के अयुक्तिपूर्वक समावेश (वाक्जाल) के द्वारा विद्वता प्रदर्शित करने का छलपूर्वक हठ, अभद्रशब्दों का प्रयोग, ब्राह्मणों को अपमानित करने के लिये सदा अधीरता और ऐसा करने के लिये सभी दूषित उपायों के द्वारा स्वयं को धर्मनिरपेक्ष प्रदर्शित करने की प्रतिस्पर्धा के पीछे हमारी वर्तमान शासनव्यवस्था का वरदहस्त होना किसी से छिपा नहीं है। समानता और सम्मान की भूख के नाम पर प्रतिशोध की अग्नि ने इन्हें अंधा बना दिया है। हीनता के बोध से ग्रस्त इस वर्ग ने जिस सिद्धांत का विरोध करना प्रारम्भ किया है उसी सिद्धांत का अपने तरीके से अनुसरण करने की घोषणा भी कर दी है ।

    


    	
      वर्गविहीन समाज की कल्पना


      जब वे भारतीय वर्णव्यवस्था पर “कुछ बर्बर लोगों की सत्ता की भूख का परिणाम” होने का आरोप लगा रहे होते हैं, जाति के विषय पर समाज को बाँटने का आरोप लगा रहे होते हैं, ठीक उसी समय वे स्वयं को श्रेष्ठ प्रमाणित करने के सारे छद्मउपाय अपना रहे होते हैं और ब्राह्मणों एवं क्षत्रियों के उपनामों को स्वयं धारण कर रहे होते हैं। वे भूल जाते हैं कि वैदिकव्यवस्था गुणात्मक वर्गीकरण की सामाजिक व्यवस्था का परिणाम है। कुछ जातिविशेष के लोगों ने अपने पारम्परिक उपनामों का परित्याग कर दिया, क्योंकि वे परम्पराओं के विरोधी हैं। यहाँ तक तो ठीक है पर वे क्षत्रियों और ब्राह्मणों के उपनाम अपनाकर समाज में भ्रम उत्पन्न करने की कूटपरम्पराओं को बड़ी ही निर्लज्जता और धूर्ततापूर्वक अपना रहे होते हैं। इन लोगों द्वारा, तोमर, चौहान, भदौरिया, बघेल, चन्देल, परिहार, चतुर्वेदी, उपाध्याय, शर्मा, व्यास, जोशी ...आदि उपनाम अपना लिये गये हैं। आश्चर्य तो तब होता है जब ये तथाकथित विकासवादी समाज में स्वयं के क्षत्रिय या ब्राह्मण होने का भ्रम फैलाकर भी आरक्षण का भौतिकलाभ लेने से नहीं चूकते, अर्थात वे वह भी बने रहना चाहते हैं जिससे उन्हें भौतिकलाभ की प्राप्ति होती रह सके। यह अवसरवादिता ही उनके वैचारिकछल की पोल खोल देती है।


      वर्गभेद समाज का एक अनिवार्यसत्य है। सभी युगों में, सभी समाजों में किसी न किसी नाम से या किसी न किसी रूप में यह वर्गभेद रहा ही है। क्या बौद्धिकरूप से हम सब एक समान हो सकते हैं? क्या प्रतियोगिताओं के परिणाम श्रेष्ठता का चयन नहीं करते? क्या प्रतिस्पर्धायें सफलताओं और असफलताओं का निर्धारण नहीं करतीं? क्या प्रतिस्पर्धाओं में उत्कृष्टता का वरण और हीनता का तिरस्कार नहीं होता? इस भेद को समाप्त करने की कल्पना ही एक मूर्खतापूर्णहठ है। बिना पर्याप्तयोग्यता के किसी अधिकारविशेष को पाने का हठ आधुनिक विकासवादीसिद्धांत का विद्रूप है। योग्यता को अर्जित करने की तपस्या के मार्ग की सर्वसुलभता उदारवादीविचार है, एक वैदिकपरम्परा है, फिर लोग तप क्यों नहीं करना चाहते? शिक्षा की पात्रता संस्कार और वैचारिक स्तर से तय होती है। संस्कार और वैचारिक स्तर हमारी जीवनशैली की रूपरेखा निर्धारित करते हैं जो आवश्यक नहीं कि हर किसी के लिये स्वीकार्य हो। स्वीकार्यता और अस्वीकार्यता के लिये मूल्यहीनबाध्यता निजीस्वतंत्रता का हरण है और इस प्रकार की कोई भी बाध्यता केवल जड़ता का ही प्रतीक है।


      वर्गविहीन समाज की कल्पना करनेवाले बुरीतरह असफल हो चुके हैं पर हमारे देश के कुछ लोग अभी भी इस अवैज्ञानिककल्पना के साथ किसी स्वप्नलोक में विचरण कर रहे हैं। स्वयं को नास्तिक, धर्मनिरपेक्ष और समतावादी घोषित कर देने वाले ये लोग अपनी सारी विद्वता हिंदूधर्म और ब्राह्मणों को अपमानित करने में लगा देते हैं, पर अन्य धर्मों के समुदायों में पहुँचते ही उनके शुभचिंतक बनकर अपनी सारी शक्ति स्वयं को उनके अनुयायी जैसा प्रदर्शित करने में लेश भी संकोच तक नहीं करते। जिस समुदाय को सत्यमेव जयते, वन्दे मातरम् और भारतमाता की जय कहने में साम्प्रदायिकता दिखायी देती है उसी समुदाय की टोपी पहनने, चारखाने वाला गमछा लपेटने और दोनो हाथ का कटोरा बनाकर आँखें बन्द कर लेने की नौटंकी करने में हमारे राजनेताओं को कोई आपत्ति नहीं होती। यह कैसी समानता और धर्मनिरपेक्षता है? हम इस छद्मसमानता और धर्मनिरपेक्षता को अवसरवादिता कहते हैं।


      भारतीय श्रेष्ठपरम्पराओं का परिहास करते हुये अपने पूर्वजों का अपमान करने से प्रगतिशीलता नहीं आती। तप करना पड़ता है इसके लिये। आर्षचिंतन ने तो “जन्मना जायते शूद्र कर्मणा जायते द्विजः” कहकर इस प्रतियोगिता के द्वार हर किसी के लिये खोल दिये हैं। फिर आर्षचिंतन के तिरस्कार का कौन सा कारण है? भारत के इतिहास में इस बात के प्रमाण यत्र-तत्र बिखरे पड़े हैं कि ब्राह्मणों ने वर्ण या जाति को नहीं बल्कि व्यक्ति के कर्म को उसके सम्मान का आधार बनाया। वाराह और कच्छप में भी गुणों को देखकर उन्हें अवतार स्वीकार करने की हमारी श्रेष्ठपरम्परा में जड़ता कहाँ दिखायी दे रही है लोगों को? वर्ण तो आगे बढ़ने का मार्ग बताता है, यह बताता है कि अभी तुम्हें और भी आगे जाना है। तुम्हारा लक्ष्य पूरा नहीं हुआ अभी। यह हमारा दुर्भाग्य है कि हमारे ही बीच के लोग हमारी श्रेष्ठ परम्पराओं की जड़ें खोदने में लगे हुये हैं।

    


    	
      अतिवाद में फंसा साम्यवाद


      भारत में आयातित साम्यवाद अपने अतिवाद सहित कई द्वन्द्वों का शिकार हो गया है। साम्यवादी अमीर बनना चाहते हैं किंतु अमीरों का विरोध करते हैं, वे धर्मविहीन समाज की वकालत करते हैं किंतु हिंदू धर्म का विरोध और अन्य धर्मों की स्वतंत्रता का समर्थन करते हैं, वे जातिगत आरक्षण का समर्थन करते हैं किंतु जातिगत समाज का विरोध करते हैं।


      वामपंथी चिंतन के विषय हमारीसंस्कृति को चिढ़ाते हैं और हम सब आत्ममुग्धता में खोये हुये हैं। चूँकि ईसाई स्कूलों में प्राचार्य जी को फ़ादर कहने की परम्परा है इसलिये अब अपने पिता को पिता कहना अपराध है। चूँकि तिरंगा राष्ट्रीयध्वज हो गया है इसलिये केसरियाध्वज को धर्मध्वज कहना अपराध है। चूंकि गोमांस खाने की स्वेच्छा और रुचि भारतीय नागरिक का मौलिक अधिकार है इसलिये गाय को गोमाता कहना अपराध है। चूँकि राष्ट्रविरोधी नारे लगाने मात्र से ही कोई राष्ट्रद्रोही नहीं हो जाता इसलिये राष्ट्रविरोधी नारे लगाने के लिये सभी विश्वविद्यालयों में जाकर जनसभाओं का आयोजन आवश्यक है और इसका विरोध करना अपराध है। इक्कीसवीं शताब्दी के भारत के बुद्धिजीवियों की बुद्धि कितनी अद्भुत है! किंतु हम इसे बुद्धिजीवियों का बौद्धिक अतिसार से पीड़ित होना स्वीकार करते हैं जो भारत के सामाजिक और राष्ट्रीय स्वास्थ्य के लिये घातक है।

    

  


  द्वितीय खण्ड


  सामाजिक समानता के लिये


  
    	
      आरक्षण नहीं तो भारत नहीं


      ११ अक्टूबर २०१५, लालू प्रसाद यादव उवाच –“यदि पिछड़ों का आरक्षण समाप्त किया गया तो हम फाँसी लगा लेंगे!”


      २०अक्टूबर २०१५, शिवराजसिंह चौहान, मुख्यमंत्री, मध्यप्रदेश उवाच – “बाबा साहब अम्बेडकर न होते तो भारत का संविधान न होता। संविधान न होता तो आरक्षण न होता। आरक्षण न होता तो संविधान कायम न होता। आरक्षण न होता तो न तो मैं मुख्यमंत्री होता और न मोदी भारत के प्रधानमंत्री होते। आरक्षण को कोई ख़त्म नहीं कर सकता।” अर्थात् जिस तरह ब्रम्हाण्ड का अस्तित्व ईश्वर के कारण ही सम्भव है उसी प्रकार समाज और भारत का अस्तित्व भी आरक्षणमात्र के कारण ही सम्भव है। कोई शक्ति आरक्षण को समाप्त नहीं कर सकती। यदि आरक्षण समाप्त कर दिया गया तो भारत समाप्त हो जायेगा।


      मेरे इस नश्वर जीवन के छह दशक व्यर्थ हुये। आज प्रथम बार यह ज्ञान प्राप्त हुआ कि संविधान और आरक्षण परस्पर अन्योन्याश्रित भाव से अपने-अपने अस्तित्व में होते हैं। अर्थात् दोनों के मध्य एक symbiotic relation है। एक का अस्तित्व दूसरे के बिना सम्भव नहीं है। इसीलिये जिन देशों में आरक्षण नहीं है कदाचित् वहाँ संविधान नामक कोई नियामक आधार अस्तित्व में नहीं होता होगा। तब तो निश्चित् ही ऐसे देशों में असंवैधानिक गतिविधियाँ ही उस देश के प्राणियों और समाज की रक्षा करती होंगी।


      १७ फ़रवरी२०१६, सामाजिक समानता के लिये जाटों को आरक्षण चाहिये। आरक्षण के लिये वे पूरे राज्य में हिंसक आन्दोलन कर रहे हैं, सरकारी और निजी सम्पत्तियों को लूट कर उनमें आग लगा रहे हैं, लड़कियों से बलात्कार कर रहे हैं ...और इस तरह गांधी और आम्बेडकर के भक्तगण सामाजिक समानता लाने का पुनीत कार्य कर रहे हैं।


      सड़कों पर भीड़ है, भीड़ में वाहन फँस गये हैं, आरक्षण माँगने वाली भीड़ ने फँसे हुये वाहनों से दस लड़कियों को बाहर खींच लिया है। लड़कियाँ चीख रही हैं, मुक्ति की भीख माँग रही हैं किंतु अपने विकास के लिये आरक्षण माँगने वाली भीड़ को रोती-बिलखती लड़कियों पर दया नहीं आती, किसी का हृदय द्रवित नहीं होता, किसी की आत्मा उसे धिक्कारती नहीं।


      भीड़ ने लड़कियों के परिजनों को उनसे अलग कर मार-मार कर बेदम कर दिया है। लड़कियाँ अब खेतों में हैं, उनके कपड़े फाड़ कर सड़क पर फेंक दिये गये हैं। आरक्षण के भूखे लोग लड़कियों की देह को नोच रहे हैं ...और इस तरह वे सब सामाजिक समानता ला रहे हैं। ३४ हजार करोड़ की सम्पत्ति की बर्बादी के साथ कुछ दिन बाद आरक्षण आन्दोलन समाप्त हो गया। लोग अभी भी कराह रहे हैं, कई परिवार तबाह हो गये और बलात्कार की शिकार हुयी लड़कियों का पता नहीं है ...शायद वे सामाजिक समानता की भेंट चढ़ चुकी हैं। आन्दोलनकारियों का विश्वास है कि लड़कियों से क्रूरतापूर्वक यौनदुष्कर्म करने से समाज में समानता व्याप्त हो जायेगी।

    


    	
      “जाति” नहीं “जातिगतआरक्षण”


      स्वघोषित मूलनिवासियों के दलितवाद ने निष्क्रिय पड़े मनुवाद को ब्राह्मणवाद की गाली दे-देकर मार डाला है। स्वघोषित मूलनिवासियों का यह विश्वास है कि कभी ब्राह्मणों ने उनके परदादाओं को जीने नहीं दिया था इसलिये अब वे ब्राह्मणों को जीने नहीं देंगे और उनके लकड़दादाओं को गाली देंगे ...देते ही रहेंगे ...अनंतकाल तक ...जब तक सूरज-चांद रहेगा तबतक, और यदि सम्भव हुआ तो इसके बाद भी देते रहेंगे। इस तरह वे सामाजिक विषमता और वर्गभेद को समाप्त कर सामाजिक समानता और मानवतावाद की स्थापना करने की ओर अग्रसर हो रहे हैं।


      हमें “जाति व्यवस्था” नहीं चाहिये किंतु “जाति आधारित आरक्षण” व्यवस्था चाहिये ...अनिवार्यतः चाहिये। मानवता के शत्रु ये धूर्त मनुवादी जाति और वर्ण व्यवस्था को बनाये रखना चाहते हैं किंतु हम प्रतिज्ञा करते हैं कि इन विदेशी धूर्त मनुवादियों की जाति और वर्ण व्यवस्था को जड़ से उखाड़ कर नेशनल हाइ-वे पर रखकर पूरी दुनिया के सामने ढोल बजा-बजा कर जला देंगे किंतु जाति-वर्ण आधारित आरक्षण व्यवस्था को कभी समाप्त नहीं होने देंगे। हम ब्राह्मणों से वह सब छीन लेंगे जो उन्होंने हमसे छीनकर स्वयं को इतना प्रखर और सम्माननीय बना लिया है। हम उनसे अपने छीने हुये राजमहल, बड़े-बड़े दुर्ग, बड़े-बड़े साम्राज्य, तहख़ानों में छिपे हीरे-मोती, सुन्दर रानियाँ, समस्त विद्यायें, समस्त कलायें, समस्त वेद, समस्त भगवान और वह सब कुछ वापस छीन लेंगे जो अभी हमें स्मरण भी नहीं आ रहा है।


      क्या हुआ जो आज भारत के किसी भी प्रांत में न तो मनुवाद है और न ब्राह्मणवाद। यह तो चिंतन का विषय है ही नहीं, चिंतन का विषय तो यह है कि मनुवाद और ब्राह्मणवाद को भारत से कैसे समाप्त किया जाय। रूस और ईरान से आये कोपीनधारी, जटा-जूटधारी, भिक्षावृत्तिचारी और वनों-गिरिकंदराओं में रहने वाले ब्राह्मणों ने छलपूर्वक ब्राह्मणेतर राजाओं पर सहस्रों वर्षों तक साम्राज्य किया है। इन विदेशियों ने आज भी हमें बन्धक बना रखा है, आज भी भारत की सत्ता को अपने कब्ज़े में रखा हुआ है। हमें इनसे सत्ता छीनकर अपने हाथ में लेना है, जो हम लेकर रहेंगे। हम इस देश के मूल निवासी हैं और ब्राह्मणों से सत्ता छीनकर उन्हें अपमानित करने का मौलिक अधिकार रखते हैं।

    


    	
      दलितचिंतन


      १४ अप्रैल २०१६, डॉ. कांचा इलैय्या दलितचिंतक हैं। उनकी चिंता यह है कि “सरकारी विद्यालयों में अंग़्रेज़ी माध्यम से पढ़ायी नहीं होती जिसके कारण दलितों का उत्थान नहीं हो सका। निजीविद्यालयों में अंग़्रेज़ी में पढ़ायी होती है किंतु निर्धनता के कारण वहाँ दलित नहीं पढ़ पाते केवल सवर्ण पढ़ पाते हैं जिसके कारण सवर्णों का उत्थान हो गया। शिक्षा में भाषा को लेकर यह भेदभाव बन्द होना चाहिये।”


      इलैय्याईचिंतन के अनुसार चीन, रूस, फ़्रांस, ज़र्मनी, ग्रीस, इज़्रेल आदि देशों को भी इस दलितचिंतन से कुछ सीखने की आवश्यकता है जहाँ केवल उनकी अपनी भाषाओं में ही पढ़ायी होती है अंग़्रेज़ी में नहीं। क्या ये देश पिछड़े हैं? क्या इन देशों को अपने उत्थान के लिये अपने विद्यालयों में अंग़्रेज़ीभाषा के माध्यम से पढ़ायी शुरू कर देना चाहिये? डॉ. इलैय्या का चिंतन उनकी शिक्षा के औचित्य और स्तर के साथ परिहास करता प्रतीत होता है। लोग इसे “चिंतन” नहीं “दलित चिंतन” कहते हैं।

    


    	
      कामरेडी घृणा


      घृणा एक प्रतिक्रिया है। अरुण नाम्बियार की कामरेडी घृणा श्रेष्ठता-अश्रेष्ठता, महान-अधम और उच्च-निम्न के विभेदक भाव से उत्पन्न हुयी है। घृणा प्रायः प्रतिक्रियात्मक प्रतिकार और प्रतिशोध का कारण बनती है। यह प्रतिकार उन्हीं परम्परा चक्रों को पोषित करता है जिनके कारण घृणा उत्पन्न होती है। दूसरे शब्दों में कहें तो प्रतिक्रियात्मक प्रतिकार वर्ग-संघर्ष का पोषक ही है।


      चेहरे की किताब (फ़ेसबुक) पर अपने विचारों का प्रसाद बांटते अरुण नाम्बियार जातिप्रथा का विरोध करते-करते सवर्णद्वेषी और दलितप्रेमी हो गये। नाम्बियार की मानसिकता का विश्लेषण किया जाय तो स्पष्ट हो जाता है कि वे केवल सवर्णजाति के विरोधी हैं, जातिप्रथा के नहीं। जब वे दलितों का समर्थन करते हैं तो निश्चित् ही अ-दलितों का विरोध करते हैं। समर्थन और विरोध ही वर्गसंघर्ष को आगे बढ़ाता है। घृणा में श्रेष्ठता और अ-श्रेष्ठता का भाव भी छिपा रहता है। जब अरुण नाम्बियार सवर्णों से नफ़रत करते हैं तो वे उच्च-निम्न की आदिम लकीर का ही पोषण करते हैं। क्या कामरेडी नफ़रत साम्यवाद का पथ प्रशस्त कर सकेगी?


      चेहरे की किताब पर न जाने कितने लोग हैं जो धर्म और जाति को लेकर न केवल पूर्वाग्रही प्रतिक्रियाओं और एकांगी चिंतन का विषवमन करते रहते हैं अपितु कई बार अभद्र और अश्लील प्रतिकियाओं पर भी उतर आते हैं। फ़ेसबुक पर होने वाले संवाद नेपथ्य से होते हैं इसलिये कुछ लोगों के लिये अभद्र और अश्लील हो जाना बहुत सुविधाजनक हो जाता है। कुछ कामरेड युवक-युवतियाँ धर्म और ईश्वर जैसे विषयों पर चर्चा के लिये चुनौतियाँ देते हैं किंतु यदि कोई उनकी चुनौती स्वीकर कर ले तो उसे अपमानित करते हुये “बकवास के लिये समय नहीं” की दुत्कार के साथ किनारे हट जाते हैं। हमने सोचा कि यदि विनम्रतापूर्वक इनकी पूर्वाग्रही नफ़रत को कम किया जा सके तो सामाजिक खाइयों को और गहरा होने से रोकने में सफलता मिल सकेगी। किंतु कामरेड्स ने हमें इसके लिये कभी अवसर ही नहीं दिया। अर्थात् वे वर्गभेद समाप्त करने की बात अवश्य करते हैं किंतु वास्तव में वे वर्गभेद बनाये रखना चाहते हैं ताकि उसे लेकर राजनीति की जा सके और बाह्मणों को गालियाँ दी जा सकें। यह उनकी एक राजनैतिक आवश्यकता हो सकती है किंतु वास्तव में यह न तो देश की आवश्यकता है और न समाज की।

    


    	
      वरदान जो अभिषाप बन गया


      पीढ़ी दर पीढ़ी अपने व्यवसाय में दक्षता प्राप्त करते वंश अपने व्यावसायिक नाम से परिचित होने लगे थे। शनैः शनैः व्यावसायिक नाम ही जातियों में रूपांतरित होते चले गये। व्यावसायिक दक्षता की वंशपरम्परा भारतीय समाज के लिये वरदान बन गयी और भारत चहुमुखी विकास और समृद्धि के पथ पर चल पड़ा। कार्यविशेष में दक्षता के लिये जानी जाती रहीं जातियों का संचालनसूत्र जब धूर्त राजनीतिज्ञों के हाथों में पहुँचा तो समाज खण्डित होने लगा और देश अस्थिर। रही-सही कसर योरोपीय शैली की औद्योगिक परम्परा ने पूरी कर दी जिसके परिणामस्वरूप अपनी व्यावसायिक दक्षता से देश को समृद्ध करने वाली जातियों ने व्यवसाय का परित्याग कर दिया, व्यवसाय चयन में तरलता ने दक्षता को समाप्त कर दिया और जातियाँ भारतीय समाज के लिये अभिषाप बन कर रह गयीं। आज जातियों की आवश्यकता नहीं फिर भी वे अपने विकृत अस्तित्व के साथ जीवित हैं। जब शासनिक-प्रशासनिक दक्षता का अभाव होता है तो सत्तातंत्र को हाँकने के लिये जातियों का अस्तित्व बनाये रखना कुटिलराजनीतिज्ञों की आवश्यकता बन जाती है। राजनीतिज्ञों की यह आवश्यकता समाज में ऐसे वर्गों को जन्म देती है जो सामाजिक असमानता, दक्षताहीनता, अकर्मण्यता, परनिर्भरता, अवसरवादिता, जातीयघृणा, वर्गसंघर्ष और कुव्यवस्था के पोषक होते हैं। यही कारण है कि भारतीय समाज निरंतर वर्गसंघर्ष की ओर बढ़ता जा रहा है। सामाजिक समानता के नाम पर जातीय आरक्षण ने जातीय द्वेष को और बढ़ाने का ही काम किया है। सामाजिक समानता और समरसता के लिये हमें निर्दुष्ट उपायों पर विचार करना होगा।

    


    	
      वर्चस्व के संघर्ष


      अपना और अपने समूह का वर्चस्व बनाये रखने के लिये अन्य लोगों और उनके समूहों के विरुद्ध षड्यंत्र, कूटरचनायें एवं हिंसात्मक संघर्ष करना शक्तिशाली लोगों का आदिम स्वभाव रहा है। जब हम पीड़ित और निर्बल होते हैं तो न्याय, समानता, प्रेम, करुणा और संगठन की बात करते हैं किंतु जैसे ही हम संगठित हो कर शक्तिशाली हो जाते हैं हमारी प्रवृत्तियाँ अपने वर्चस्व के लिये छटपटाने लगती हैं। मानव के इस विचित्र स्वभाव ने भारतीय मनीषा को चिंतित किया और तब विश्वबन्धुत्व की एक परिकल्पना सामने आयी।


      युद्धों और पारस्परिक संघर्षों के प्रतिषेध एवं विश्वबन्धुत्व का भाव संचारित करने के उद्देश्य से वसुधैव कुटुम्बकम भारत का आदर्श रहा है। सहचारिता एवं सहअस्तित्व का यह एक उच्चतम आदर्श है किंतु इसके शुभ परिणामों के लिये वैश्विक स्तर पर इसके पालन की अपेक्षा की जाती रही है। यदि कोई देश या देश के भीतर का कोई समुदाय इस सिद्धांत की उपेक्षा करता है तो अन्य लोगों को अपनी सुरक्षा और अस्तित्व के लिये कुछ उपाय करना ही होगा। स्वातंत्र्योत्तर भारत के प्रधानमंत्री पंडित जवाहरलाल नेहरू अहिंसा और विश्वबन्धुत्व का अतिवादी स्वरूप अपनाते समय दूरदृष्टि से भारतीय समाज को देख पाने में असमर्थ रहे जबकि यह वो समय था जब अतिवादी संगठनों की निरंतर चुनौतियों, धार्मिक कट्टरता और राजनैतिक महत्वाकाक्षाओं ने देश विभाजन की क्रूर त्रासदी से पूरे भारत को पहले ही चेतावनी दे दी थी। दूरदृष्टि के इस अभाव ने भारत-चीन युद्ध और युद्ध में भारत की पराजय को सुनिश्चित् कर दिया था। इतना ही नहीं, कश्मीर को लेकर जो नीतियाँ बनायी गयीं उनमें की गयीं भयानक त्रुटियों ने देश को एक अनवरत हिंसा की आग में झोंक दिया। विदेशनीति और देश में गंगा-जमुनी तहज़ीब की स्थापना के सम्बन्ध में नेहरू की अदूरदर्शिता, दूरदर्शी राजनेताओं और चिंतकों की बात न मानने के हठ और स्वयं को सर्वश्रेष्ठ मानने के पूर्वाग्रह ने भारत को आज जिस सामाजिक संघर्ष, असमानता, नैतिक पतन और गृहयुद्ध जैसी स्थिति में लाकर खड़ा कर दिया है उसका दूर-दूर तक कहीं कोई समाधान दिखायी नहीं देता।


      आज भारत के भीतर और भारत के बाहर भी सनातनधर्मियों के अस्तित्व के विरुद्ध जिस तरह लोग संगठित हो षड्यंत्रों और कूटनीतियों की रचना कर रहे हैं वह चिंताजनक है। हमें अपनी रक्षा के लिये, अपनी संस्कृति और सभ्यता की रक्षा के लिये संगठित होना होगा। इस संगठन का उद्देश्य अपने अस्तित्व की रक्षा के साथ-साथ वर्चस्व संघर्ष का निषेध करना भी है अन्यथा आर्यों की संस्कृति को समाप्त होने से कोई नहीं रोक सकेगा। सनातनधर्मियों से हम जिस संगठन की अपेक्षा करते हैं वह युद्ध के लिये नहीं बल्कि सांस्कृतिक एकता, वैचारिक दृढ़ता, राष्ट्रप्रेम और आचरण में आयी शिथिलताओं के परिमार्जन के लिये है। अन्य संगठनों की परम्पराओं के विपरीत यह संगठन किसी का विरोध नहीं करेगा, किसी को क्षति नहीं पहुँचायेगा, कोई हिंसा नहीं करेगा प्रत्युत अपने को इतना सबल और समर्थ बनायेगा कि अन्य लोग उसके अस्तित्व के लिये संकट बनने का विचार भी मन में न ला सकें। आइये, हम नये भारत का, एक सबल और समर्थ भारत का निर्माण करें।

    


    	
      इस्लाम के वर्चस्व के लिये


      दिनांक ०६.०१.२०१५ – धरती पर पैदा होने वाला हर नवजात मुसलमान होता है। पता नहीं यह एक मत है या कोई वैज्ञानिक सिद्धांत किंतु यह घोषणा जिसके द्वारा की गयी वह शिक्षित है, भारत की संसद का एक सम्माननीय सदस्य है और एक समुदाय का अलम्बरदार भी, नाम है असदुद्दीन ओवैसी यानी भारत के पाँच सौ पैतालीस भाग्यविधाताओं में से एक। कलियुग में ऐसे कथन प्रभावी होते हैं, उनके परिणाम विनाशकारी हो सकते हैं। कलियुग का यही धर्म है। ईसा पूर्व छठी शताब्दी में ईरान के असुर गुरु ज़रथस्ट्र द्वारा स्थापित ज़ोरोस्ट्रियन धर्म को अब से लगभग एक हज़ार चार सौ छत्तीस वर्ष पूर्व अरब के नवजात इस्लाम धर्म के झण्डाबरदारों द्वारा मिटा देने के हरसम्भव प्रयास किये गये। धर्म तो नहीं मिट सका किंतु ईरान में इस्लाम की तूती अवश्य बोलने लगी। आज वहाँ ज़ोरोस्ट्रियन अल्पसंख्यक हैं और मुस्लिम बहुसंख्यक। इस्लामिक शुभचिंतकों की रुचि धर्म की स्थापना से अधिक अन्य धर्मावलम्बियों को मुसलमान बनाने में रही है। धर्म के नाम पर विस्तारवाद का यह एक स्वरूप है जिसे आज पूरा विश्व भयभीत हो कर देख रहा है। शायद ओवैसी इसी तरह सामाजिक समानता लाना चाहते हैं ।

    

  


  तृतीय खण्ड


  स्वच्छन्द होते विश्वविद्यालय


  
    	
      ज़हरबुझा नेज़ा


      दिनांक ०९ फ़रवरी २०१६ को विश्व के सबसे बड़े लोकतांत्रिक देश भारत के इतिहास को कलंकित करने वाली घटना घटित हुयी जब दिल्ली के जवाहरलाल नेहरू विश्वविद्यालय में छात्र-छात्राओं द्वारा झूम-झूम कर राष्ट्रविरोधी नारे लगाये गये और मृत्युदण्डप्राप्त आतंकवादियों की बरसी मनायी गयी। इस आयोजन को विश्वविद्यालय के कई शिक्षकों का समर्थन प्राप्त था। बुद्धिजीवियों द्वारा जो इतिहास रचा गया वह स्वतंत्र भारत के इतिहास का एक ज़हरबुझा नेज़ा है जो अगले हज़ारों वर्ष तक भारतीयों के हृदय को भेदता रहेगा। यहाँ उन नारों का विवरण दिया जा रहा है जो जे.एन.यू. परिसर में गूँजते रहे और बाद में जिन्हें कई राजनीतिज्ञों, साहित्यकारों, कलाकारों और चिंतकों द्वारा राष्ट्रद्रोही नारे मानने से इंकार कर दिया गया।


      
        	भारत तेरे टुकड़े होंगे, इंशा अल्लाह इंशा अल्लाह।


        	कश्मीर की आज़ादी तक, जंग रहेगी जंग रहेगी।


        	भारत की बर्बादी तक, जंग रहेगी जंग रहेगी।


        	गो इण्डिया गो बैक। इण्डियन आर्मी गो बैक । हिन्दुस्तान मुर्दाबाद ! पाकिस्तान ज़िन्दाबाद !


        	हम क्या चाहें, आज़ादी। छीन के लेंगे, आज़ादी। कश्मीर माँगे आज़ादी, छीन के लेंगे आज़ादी । बंगाल माँगे आज़ादी, छीन के लेंगे आज़ादी ।


        	अफ़ज़ल हम शर्मिन्दा हैं, तेरे क़ातिल ज़िन्दा हैं।


        	तुम कितने अफ़ज़ल मारोगे, हर घर से अफ़ज़ल निकलेगा।


        	मोदी सुन ले आज़ादी ! तोगड़िया सुन ले आज़ादी ! भारत की होगी बर्बादी !


        	अफ़ज़ल तेरे ख़ून से इंकलाब आयेगा।

      


      इस घटना से देश के बुद्धिजीवी दो धड़ों में बंट गये। दोनों धड़े एक-दूसरे को देशद्रोही सिद्ध करने के अभियान में लग गये। देश का उच्चशिक्षित वर्ग भी देशविरोधी नारे लगाने वालों के समर्थन में खड़ा हो गया। प्रभावशाली राजनेताओं तक पहुँच वाले छात्र-छात्राओं की ग़िरफ़्तारी तक नहीं हो सकी। इस पूरे प्रकरण पर देश की आमजनता प्रतिक्रियाहीन रही, इसलिये नहीं कि वह सहनशील है बल्कि इसलिये कि वह भीरु और स्वाभिमानशून्य है। दिल्ली के बाद कोलकाता, सिलीगुड़ी, बेगूसराय, हैदराबाद, इलाहाबाद, चेन्नई, मुम्बई, पुणे आदि शहरों में भी राष्ट्रविरोधी लोगों द्वारा कार्यक्रमों का घूम-घूम कर आयोजन किया जाता रहा किंतु कुछ मीडिया हाउस को छोड़कर न्यायालय और बुद्धिजीवियों से लेकर आमजनता तक हर किसी की चेतना प्रतिक्रियाहीन बनी रही और एक विचित्र सा सन्नाटा पसरा रहा। इस सन्नाटे की प्रतिध्वनि भयावह है जिसे भारतवासियों को सुनना ही होगा। भारत अराजक तत्वों के हाथ में है और हम विवश हैं । क्या सचमुच भारत का राष्ट्रवाद बिखर रहा है?

    


    	
      लोक से फिसलता लोकतंत्र


      जनता यदि जागरूक और सत्यनिष्ठ न हो तो सत्ताओं के निरंकुश होने की सम्भावनायें बढ़ जाती हैं फिर चाहे वह राजतंत्र हो या गणतांत्रिक लोकतंत्र। निरंकुश राजतंत्र जहाँ अधिनायक तंत्र में रूपांतरित हो सकता है वहीं निरंकुश और अनुशासनहीन लोकतंत्र के अराजक कबीलातंत्र में रूपांतरित हो सकने की प्रबल सम्भावनायें होती हैं।


      भारतीय जनता स्वतंत्रता के महत्व को समझ नहीं सकी, समझ तो आज भी नहीं पा रही है इसीलिये स्वाधीनता संग्राम के समाप्त होते ही स्वार्थी तत्वों ने सत्ता में अपनी पहुँच बना ली। स्वातंत्र्योत्तर भारत में व्यक्तिगत विकास और स्वार्थपूर्ण प्रतिस्पर्धाओं में खोयी जनता ने अराजक और आपराधिक चरित्र वाले लोगों को सत्ता तक पहुँचने का मार्ग प्रशस्त किया। आज सभी राजनैतिक दलों में अपराधियों और असामाजिक तत्वों की भरमार है और जनता ऐसे लोगों से शांति, समृद्धि और न्याय की आशा लगाये बैठी है। शायद यह दुनिया का एक और अद्भुत आश्चर्य है।


      भारत में वामपंथ एक अद्भुत् छल है । सांस्कृतिक विरासत, वैदिक साहित्य, संस्कृत भाषा ...वह सब कुछ जिस पर भारत को गर्व है और जो विश्व में भारत की विशिष्ट पहचान का कारण है, वामपंथियों के निशाने पर रहा है। वे एक ऐसी अद्भुत वैश्विक संस्कृति भारत में लाना चाहते हैं जिसकी भारतीय समाज को न तो कोई आवश्यकता है और न ही वह भारत के लिये उपयुक्त है। यह वैश्विक संस्कृति चीन, और रूस में धराशायी हो चुकी है। इनके विकास की परिभाषा में तोड़-फोड़, हिंसा और विनाश का आदर्श सन्निहित है। माओवाद और वे तमाम उग्रवाद जो भारत के विभिन्न प्रांतों में कई नाम और रूपों में मुँह पर नकाब लगाकर जनवाद के नारों के साथ प्रकट हो रहे हैं, भारत की जनता को उनसे सावधान रहने की आवश्यकता है।

    


    	
      शैक्षणिक संस्थानों की मर्यादा


      क्या पारदर्शिता के लिये निर्वस्त्र होकर घूमना अभिव्यक्ति की स्वतंत्रता का अतिवाद नहीं है? यदि हम अपने ही बनाये सिद्धांतों के साथ अमर्यादित व्यवहार करेंगे तो यह सिद्धांतों के साथ बलात्कार होगा और कोई भी सभ्य समाज इसकी अनुमति नहीं दे सकता।


      तामसी व्यक्ति गहन समालोचना और छिद्रान्वेषण के बीच की विभाजक रेखा को समझ पाने में असमर्थ होते हैं इसलिये क्रिटिक की अनुमति हर किसी को नहीं दी जानी चाहिये। हम सब भारतीय नागरिक हैं और उतने ही स्वतंत्र हैं जितने कि सेना के सर्वोच्च अधिकारी और राष्ट्रपति किंतु क्या हम एटम बम की चाबी किसी भी नागरिक को दे देंगे? हम अपने घर की चाबी भी हर किसी को नहीं दे दिया करते। यहाँ प्रश्न संदेह का नहीं अपितु पात्रता का है। यदि क्रिटिक आपकी संस्कृति है तो आपको क्रिटिक के क्रिटिक का भी स्वागत करने के लिये तैयार रहना चाहिये। यदि क्रिटिक आपका अधिकार है तो यही अधिकार आप दूसरों को क्यों नहीं देना चाहते? आज जो प्रोफ़ेसर, छात्रनेता और राजनेता जवाहरलाल नेहरू विश्वविद्यालय की सांस्कृतिक विशेषताओं में “क्रिटिक की प्रमुखता” का उल्लेख करते हुये ०९ फ़रवरी २०१६ की घटना पर की जाने वाली विधिक कार्यवाही का विरोध कर रहे हैं वे वस्तुतः बौद्धिक अतिवाद के शिकार हैं। ऐसे लोग किसी भी समाज और देश के लिये न केवल कलंक बल्कि गम्भीर संकट भी होते हैं।


      लोकतंत्र का अर्थ यदि सड़क पर नंगे होकर नाचने का अधिकार है तो किसी भी सभ्य समाज को लोकतंत्र की आवश्यकता नहीं हो सकती। ऐसे लोकतंत्र की आवश्यकता केवल उन्हें ही है जो अपराधी और स्वेच्छाचारी मनोवृत्ति के हैं। हम स्वतंत्रता को स्वेच्छाचारिता का पर्याय नहीं मान सकते। यह सच है कि भ्रष्टाचार, चोरी, डकैती, बलात्कार, हत्या और वैश्यावृत्ति जैसी आपराधिक घटनायें भी लोकतांत्रिक देशों में होती ही हैं, यह अराजक तत्वों की जीवनशैली है जिसे उन्होंने अपने लिये चुना है किंतु क्या यह सब समाज द्वारा स्वीकार्य और विधिसम्मत भी है?


      भारतीय ज्ञान परम्परा में सम्भाषा का महत्वपूर्ण स्थान रहा है। तर्कपूर्ण सम्भाषा पद्धति में जब व्यक्तिगत अहंकार और स्वार्थों के कारण कुतर्क का प्रवेश हुआ तो सम्भाषा के दो प्रकार हो गये, एक को तद्विद्सम्भाषा और दूसरे को विग्रह्य सम्भाषा कहा गया। महर्षियों द्वारा तद्विद्सम्भाषा ग्राह्य हुयी और विग्रह्य सम्भाषा को निकृष्ट माना गया। विग्रह्य सम्भाषा का सिद्धांत है “न श्रुणुतव्यं न मन्तव्यं वक्तव्यं तु पुनः पुनः”। अभिव्यक्ति की स्वतंत्रता और राष्ट्रवाद को लेकर जवाहरलाल नेहरू विश्वविद्यालय में आजकल विग्रह्य सम्भाषा की ही धूम मची हुयी है जो अत्यंत खेदजनक और दुर्भाग्यपूर्ण है। अराजक छात्रों और उनके समर्थक शिक्षकों को यह समझने की आवश्यकता है कि ज्ञान हमें तमस से प्रकाश की ओर ले जाने का माध्यम है, तमस से कृष्ण विवर की ओर ले जाने का नहीं।

    


    	
      एक अराजक अभियान


      १९फ़रवरी २०१६, भारत की असंगठित और निरीह प्रजा देख रही है कि छ्द्म बुद्धिजीवियों के सशक्त समूहों द्वारा अभिव्यक्ति की स्वतंत्रता के अधिकार से राष्ट्रप्रेम को निर्ममतापूर्वक कुचला जा रहा है। निरीह प्रजा की तरह ही सत्ताधीश भी संगठित बुद्धिजीवियों के अराजक तमाशों को देख रहे हैं और किंकर्त्तव्यविमूढ़ हैं। भारत में स्वतंत्रता के बाद से ही जो भी कुछ घटित होता रहा है उससे विश्व को इस सन्देश के प्रमाण मिल चुके हैं कि ...


      
        	जे.एन.यू. में “हिंदुस्तान मुर्दाबाद, पाकिस्तान ज़िन्दाबाद”, “तुम कितने अफज़ल मारोगे-हर घर से अफ़ज़ल निकलेगा”, “भारत तेरे टुकड़े होंगे, इंशा अल्लाह इंशा अल्लाह” जैसे नारे निर्भीकतापूर्वक लगाये जा सकते हैं।


        	युवाशक्ति के एक समूह ने अभिव्यक्ति की स्वतंत्रता को देशद्रोह के अधिकार के रूप में परिभाषित कर लिया है।


        	उच्चशिक्षित युवाओं का एक समूह देशभक्ति की अपेक्षा देशद्रोह में अधिक विश्वास रखता है।


        	हमारी शिक्षा अपने नागरिकों को देशभक्त बनाने में असफल सिद्ध हुयी है।


        	गणतांत्रिक भारत की राजधानी में देशद्रोही युवा निर्भय हो कर अपने विघटनकारी अभियान को क्रियान्वयित करते रह सकते हैं और भारत की सरकार मूक-दर्शक बने रहने के अतिरिक्त और कुछ भी नहीं कर सकती।


        	कुछ दलितों, आदिवासियों और मुसलमानों का एक बड़ा गठबन्धन भारत की संस्कृति, सभ्यता, गौरव और स्वाभिमान के विरुद्ध एक निरंकुश, निर्भय और अराजक अभियान का सूत्रपात कर चुका है।


        	भारत के कुछ शिक्षित दलितों, आदिवासियों और मुसलमानों के एक समूह ने अपसंस्कृति और हिंसा को अपना आदर्श घोषित कर दिया है।


        	जे.एन.यू. के अलगाववादी छात्रनेता एवं अफ़ज़ल गुरु की बरसी के आयोजक उमर ख़ालिद और छात्रसंघ अध्यक्ष कन्हैया कुमार ने बड़ी निर्भीकता से भारत के स्वाभिमान और अखण्डता को ललकार दे दी है।


        	भारत के कारागृहों में अज़मल कसाब जैसे पाकिस्तानी आतंकवादियों को बिरियानी मिलती है और प्रज्ञा सिंह जैसी साध्वी को कूटरचित आरोपों में अश्लील सी.डी. देखने के लिये बाध्य किया जाता है, कपड़े उतारकर उल्टा लटकाया जाता है एवं नारकीय यंत्रणाओं का वर्षों तक सामना करने के लिये बाध्य किया जाता है।

      

    


    	
      हमारे पतन की पराकाष्ठा


      दिनांक ०९ फ़रवरी २०१६ को दिल्ली के जे.एन.यू. परिसर में राष्ट्रद्रोहियों को राष्ट्रविरोधी नारे लगाते हुये किसने नहीं देखा? इलेक्ट्रॉनिक मीडिया की हलचल पर कई दिन बाद प्रशासन और पुलिस में किंचित चेतना तो आयी किंतु जे.एन.यू. छात्रावासों के सुरक्षित किलों में घुसने का साहस नहीं कर सकी। भारत की अखण्डता और सम्प्रभुता को चुनौती देने वाले ये मात्र चन्द छात्र ही नहीं हैं, निश्चित् तौर पर इनकी शक्ति का केंद्र कहीं और है जिसके आगे भारत की बहुमत से चुनी सरकार असहाय बनी रही। आज जबकि पूरे देश को एक मंच पर खड़े होकर एक स्वर में उद्घोष करना चाहिये, हम पूरी निर्लज्जता और धूर्तता के साथ टी.वी. डिबेट्स में केवल आपस में ही एक-दूसरे पर आरोप-प्रत्यारोप और घात-प्रतिघात के वाक्युद्ध में पूरी शक्ति से लगे हुये हैं। हमारे इस कृत्य ने भारत की गरिमा को कलुषित किया है। जे.एन.यू. की घटना की प्रतिक्रिया में सभी राजनीतिक दलों को जिस तरह एकमत होकर राष्ट्र के समर्थन में उठ खड़े होने की अपेक्षा की गयी थी वह धराशायी हो गयी। उमर ख़ालिद और कन्हैया कुमार के कृत्यों के समर्थन में जिस तरह राजनेताओं ने निर्लज्जतापूर्वक वक्तव्य दिये उससे अब यह बिल्कुल प्रमाणित हो गया है कि शीर्ष राजनेताओं में से कई लोग ऐसे तत्व हैं जो राष्ट्रविरोधी तत्वों को नेपथ्य से संरक्षण और पोषण देते हैं ...और इसीलिये ये सब हमारी घृणा और निन्दा के पात्र हैं। वे लोग भी हमारी घृणा के पात्र हैं जो राष्ट्रविरोधी और आतंकवादी गतिविधियों का परोक्ष या अपरोक्ष समर्थन कर रहे हैं। भारत में भारत विरोधी गतिविधियों के खुलकर पोषण और समर्थन का ऐसा अद्भुत उदाहरण पूरे विश्व में अन्यत्र कहीं नहीं मिलेगा। यह भारतीय समाज के पतन की पराकाष्ठा है।

    


    	
      राजनैतिक अस्पर्श्यता का युग


      दिनांक १७ फ़रवरी २०१६, भारत में राजनैतिक अस्पर्श्यता का युग प्रारम्भ हो गया है। आजकल राष्ट्रीय स्वयंसेवक संघ और अखिल भारतीय विद्यार्थी परिषद् के साथ भारत में अछूत जैसा व्यवहार किया जा रहा है। वे अछूत हो सकते हैं किंतु क्या इसीलिये उन्हें न्यायसंगत बात कहने या अन्याय का विरोध करने का कोई अधिकार नहीं रहा? जे.एन.यू. काण्ड के समर्थन में सभी विपक्षी राजनैतिक पार्टियों का एक सुर में उठ खड़े हो जाना यह प्रमाणित करता है कि देश में वैचारिक अस्पर्श्यता और असहिष्णुता का एक युग प्रारम्भ हो गया है। भारत की नयी राजधानी में हुये तूफ़ान के समर्थन में पुरानी राजधानी भी उठ कर खड़ी हो गयी है। यह मासूमों का खेल नहीं शातिरों का अभियान है। इस अभियान को अभी तक केवल टाटा ने ही पहचाना और इसके विरोध में अपने स्तर से आवश्यक कार्यवाही भी कर दी है। हम भारत में बसे ईरानी मूल के सभी राष्ट्रवादी लोगों के ऋणी हैं जो भारत पर आयी संकट की इस घड़ी में सबसे पहले भारत के साथ उठ कर खड़े हो गये हैं। इस समय तो ऐसा लग रहा है कि केवल ईरानीमूल के भारतीय नागरिक ही भारत के लिये चिंतित हैं शेष भारत को किसी तूफ़ान से कोई प्रयोजन नहीं है।


      भारत में हिंदुओं के विरुद्ध विषैली आँधी चल रही है। अब यह देश नहीं रहा भारतीयों का, नहीं रहे राम और कृष्ण भारतीयों के। राम और कृष्ण के वंशज ही उन्हें अत्याचारी और चरित्रहीन सिद्ध करने पर अड़े हुये हैं। देश के भीतर हर चीज का बंटवारा हो चुका है। राम और कृष्ण को भाजपा और राष्ट्रीय स्वयंसेवक संघ के हिस्से में फेंक दिया गया है। इसलिये शेष भारतीयों को राम और कृष्ण की चिंता करने की आवश्यकता नहीं रही। राष्ट्रद्रोहियों का विरोध करने की पहल अखिल भारतीय विद्यार्थी परिषद् ने की है इसलिये शेष भारत को राष्ट्रद्रोहियों का समर्थन करने का अधिकार मिल गया है। पतन की यह कैसी पराकाष्ठा है कि हम एक दूसरे का विरोध सिर्फ़ इसलिये करते हैं कि कोई बात उन्होंने नहीं बल्कि दूसरे ने कही है। हमें इस बात से कोई प्रयोजन नहीं होता कि कही हुयी बात की सत्यता, उसका अर्थ और उद्देश्य क्या है। यदि अभाविप ने कह दिया कि सड़क को साफ रखना है तो भारत के शेष सभी लोग सड़क को केवल इसलिये गन्दा करना शुरू कर देंगे क्योंकि यह एक अछूत संगठन ने कहा है। इसका अर्थ यह भी हुआ कि यदि राष्ट्रीय स्वयंसेवक संघ ब्रह्मचर्य की बात करेगा तो शेष लोग वैश्यावृत्ति की बात करेंगे। अखिल भारतीय विद्यार्थी परिषद्, राष्ट्रीयस्वयंसेवकसंघ और भाजपा को अस्पर्श्य मानकर उसे छद्मराष्ट्रवादी, मनुवादी और मानवता का शत्रु घोषित कर दिया गया है। हम मानते हैं कि कोई भी संगठन इतना बुरा नहीं हो सकता यहाँ तक कि वामपंथ भी नहीं। इसी तरह कोई भी संगठन पूर्ण आदर्श और इतना अच्छा भी नहीं हो सकता कि उसका अन्धानुकरण किया जाय। हमने वैचारिक गुणवत्ता और लोककल्याण के उद्देश्यों का परित्याग कर दिया है और केवल वक्तव्यों के भौतिक कलेवर में न केवल उलझे हुये हैं बल्कि सुलझने के लिये तैयार भी नहीं हैं। राष्ट्रवाद और लोककल्याण की भावनायें हमारे घृणित स्वार्थों के बीच कहीं गहरायी में दफ़न हो चुकी हैं। यह वैचारिक शत्रुता भारत को एक बार फिर औपनिवेशिक पराधीनता की ओर ढकेलने वाली है।

    


    	
      अँधेरों की प्रशस्ति


      अधिकांश राजनेताओं, मानवाधिकारवादियों और बुद्धिजीवियों का मत है कि जिन्हें हम अपराधी मानते हैं वस्तुतः उनका कोई दोष नहीं है ...


      
        	भले ही उन्होंने क्रूरतापूर्वक बलात्कार किया हो ...क्योंकि वे नाबालिग हैं;


        	भले ही उन्होंने संसद पर हमला किया हो और भारत की सम्प्रभुता एवं अखण्डता के विरुद्ध षड्यंत्र किया हो ...क्योंकि वे एक स्वतंत्र देश के नागरिक हैं और यह उनका मौलिक अधिकार है;


        	भले ही उन्होंने भारत में पाकिस्तान ज़िन्दाबाद के नारे लगाते हुये भारत के झण्डे को सरे आम फूँक दिया हो ...क्योंकि उन्हें अभिव्यक्ति की आज़ादी है।

      


      भारत में १९४७ के बाद जन्म लेने वाली पीढ़ी यह सब देख-सुन कर समझ चुकी है कि इस देश पर विदेशियों के दीर्घकालीन शासन का मुख्य कारण क्या रहा होगा और यह भी कि जे.एन.यू. की घटना के दोषियों के समर्थन में बहस करने वाले तथाकथित माननीय कितने निर्लज्ज और पापी हैं! हमें यह कहनेमें कोई संकोच नहीं कि भारत में राजनेताओं का एक बडा वर्ग मानवता का शत्रु और राष्ट्रद्रोही है। फ़रवरी २०१६ के घटनाक्रम में जे.एन.यू. परिसर में पुलिस कार्यवाही का विरोध प्रारम्भ हो चुका है। हम यह समझ नहीं पा रहे हैं कि शत्रु यदि मन्दिर में घुस गया हो, चाहे वह देवी का मन्दिर हो या शिक्षा का, तो कार्यवाही के लिये किसी वी.सी. या पुजारी से अनुमति लेने की बाध्यता क्यों है?

    


    	
      यह विरोध नहीं बगावत है


      १८ फ़रवरी २०१६, शायद हम संदर्भ की उपेक्षा कर रहे हैं, अफ़ज़ल की फाँसी को शहादत से महिमामण्डित करने का उद्देश्य यदि राष्ट्रवाद की अवधारणा का विरोध है तो विरोध प्रदर्शन का जो तरीका था उसे विरोध नहीं बगावत कहा जायेगा। विरोध और बगावत में फ़र्क समझा जाना चाहिये। जब हम विरोध करते हैं तो स्थापित का खण्डन कर एक दूसरे किंतु तार्किक विचार को प्रस्तुत करते हैं, यहाँ ज़िद नहीं होती विचार होता है। किंतु जब हम बगावत करते हैं तो वहाँ तर्क के स्थान पर अपने विचार की ज़िद होती है जो स्थापित को बदलने के लिये किसी भी सीमा तक जा सकती है। जे.एन.यू. में जो हुआ वह बगावत है, विरोध नहीं।


      नेशनलिज़्म और पैट्रियटिज़्म में फ़र्क करके हम विषय को और भी विवादास्पद बना रहे हैं। जे.एन.यू. में जो भी हुआ और हो रहा है उसे हम अभिव्यक्ति की स्वतंत्रता का हठपूर्वक अमर्यादित प्रयोग कहना चाहेंगे। उसका जो धुआँ कोलकाता, पटना और चेन्नई में देखने को मिल रहा है वह नेशनलिज़्म पर उंगली उठा रहा है। शायद ये सभी लोग ज़ॉन स्ट्रेची की अवधारणा को लेकर चलना चाहते हैं। किंतु जैसा कि लोग चिल्ला-चिल्ला कर कह रहे हैं, जे.एन.यू. क्रिटिक्स की संस्कृति का पोषण करती है, हम उन्हें एक स्वस्थ्य समालोचना के लिये आमंत्रित करते हैं। किंतु शर्त यह है कि वे पहले पूर्वाग्रहों से मुक्त हों। प्रीज़्यूडिस और क्रिटिक्स एक साथ नहीं चल सकते।

    


    	
      अध्येता की भाषा


      “संविधान को बचायेंगे और मनुस्मृति को जलायेंगे ...मोदी के थोबड़े के विज्ञापन पर ग़रीबों के टैक्स का पैसा बर्बाद नहीं होने देंगे” –यह अंश हैं कन्हैया के उस भाषण के जो उन्होंने २४ मई २०१६ को पुणे में दिया। कन्हैया भारत के प्रतिष्ठित उच्चशिक्षासंस्थान जे.एन.यू. के एक शोधछात्र हैं और नयीपीढ़ी के प्रशिक्षुराजनीतिज्ञ के अधिकार से अमर्यादित और असभ्यभाषा का अभ्यास कर रहे हैं। कन्हैया के भाषण ने पुरानीपीढ़ी के राजनीतिज्ञों को यह आश्वस्त करने के लिये संकेत दे दिया है कि अमर्यादित भाषा की संसदीय परम्परा बनाये रखने के लिये वे उपयुक्तउत्तराधिकारी हैं।


      देश की बर्बादी तक जंग जारी रखने के संकल्प से शुरू हुये आन्दोलन को कन्हैया-शेहला ब्रिगेड ने नयास्वरूप दे दिया है। न्यायालय से चेतावनी देने के पश्चात् अब यह ब्रिगेड देश के हजार टुकड़े करने की बात नहीं करती बल्कि यह कहती है कि वे लोग तो दलितशोषण, किसान आत्महत्या, बेटी बचाओ, स्वच्छता अभियान, समान शिक्षा, निःशुल्क शिक्षा, ठेकेदारी, समान नागरिक अधिकार और “मोदी के थोबड़े” पर व्यय होने वाले ग़रीबों के पैसे बचाने की बात करते हैं, दलितों-गरीबों और रोहितवेमुला के लिये न्याय माँगने की बात करते हैं इसलिए मोदी और आर.एस.एस. ने उन्हें एण्टीनेशनल घोषित कर दिया है।


      यह अध्येता पूरे देश में लालसलाम कर रहा है। उसका आदर्श, उसका भारत कबीर से शुरू होकर अम्बेडकर, मार्क्स और लेनिन पर ख़त्म हो जाता है। मनुस्मृति और ब्राह्मण उसके घोर शत्रु हैं, उन पर वह हर प्रकार का आक्रमण करने के लिये स्वतंत्र है। उसके प्रतिरोध के लिये सामने आने का साहस कोई नहीं कर पा रहा। क्या भारतीयसमाज पूर्णतः विचारशून्य और बुद्धिशून्य हो गया है? क्या ऐसे चिंतक और विचारक समाप्त हो गये हैं जो कन्हैया का सशक्त वैचारिकप्रतिरोध कर सकें? भारत को ख़तरा कन्हैया से नहीं उसके भीतर छिपी उस घृणा से है जो जातीयप्रतिशोध से प्रज्वलित हो रही है। ख़तरा उस मार्क्सप्रेम से है जो कन्हैया का राजनैतिक आदर्श है। अव्यवस्था, सामाजिक विषमता, अन्याय और शोषण के विरुद्ध सतत जागरूकता और संघर्ष की आवश्यकता होती है। इस संघर्ष के लिये आवश्यक ऊर्जा का स्रोत भारत की ही धरती से प्राप्त होगी मार्क्स और लेनिन की धरती से नहीं।

    


    	
      अभिव्यक्ति की मर्यादा


      सुसंस्कृतसमाज में अभिव्यक्ति की एक मर्यादा का उल्लेख किया गया है – “सत्यं ब्रूयात् प्रियं ब्रूयात् न ब्रूयात्सत्यमप्रियं”। आधुनिक उच्चशिक्षित समाज की अभिव्यक्ति में वाचिक और बौद्धिक छल (वोकल डिसेप्शन) को निन्दनीय नहीं माना जाता और बात जब स्वतंत्रता की हो तो अभिव्यक्ति की किसी मर्यादारेखा को कोई स्वीकार नहीं करना चाहता।


      मार्क ज़ुकर बर्ग द्वारा प्रारम्भ की गयी अभिव्यक्ति की एक चौपाल है “चेहरे की पुस्तक” जहाँ अभिव्यक्ति अपने पूर्ण उद्दामस्वरूप में प्रकट होती है। यहाँ एक ओर गम्भीर चिंतन और मर्यादित विचार एवं चित्र हैं तो दूसरी ओर अमर्यादित, उच्छ्रंखल और अश्लील विचार एवं चित्र भी हैं। प्रचण्ड अभिव्यक्ति की विध्वंसकारी शक्ति को नियंत्रित करने के लिये मर्यादा की आवश्यकता का यहाँ भी अनुभव किया गया। “चेहरे की पुस्तक” का प्रथम पृष्ठ सर्वप्रथम शिक्षण संस्थान में ही खोला गया। यहाँ चेहरों की आवश्यकता थी, चेहरों के नवीनीकरण की सुविधा थी और अभिव्यक्ति की स्वतंत्रता थी। संचार माध्यमों के इलेक्ट्रॉनिक युग में अक्षरों ने चेहरों का स्थान लेना प्रारम्भ किया तो इस चौपाल पर अभिव्यक्ति की स्वतंत्रता का नितांत वैकृतिक स्वरूप प्रकट होने लगा। भारत में “चेहरे की पुस्तक” के अवतरण से कई वर्ष पूर्व ही शिक्षण संस्थानों में अभिव्यक्ति की स्वतंत्रता अपने वैकृतिक स्वरूप में पहुँच कर प्रतिष्ठित भी हो चुकी थी। इसी के समानांतर विकृत अभिव्यक्ति का लोकस्वरूप राजनीति में पहले ही अपनी जड़ें स्थापित कर चुका था। अभिव्यक्ति के क्षेत्र में मर्यादा एक ऐसी वर्जना बन गयी जिसे तोड़ना और तोड़ कर छिन्न-भिन्न करना प्रगतिशीलता के मापदण्ड के रूप में स्वीकृत होने लगी।


      मानसिक और वाचिक अभिव्यक्ति की प्रचण्ड स्वतंत्रता के बाद कार्मिक अभिव्यक्ति की प्रचण्ड स्वतंत्रता के आन्दोलन में एक दिन कामक्रीड़ा के उन्मुक्त दृश्यों को राह चलते लोगों ने हकबका कर और टी.वी. दर्शकों ने लजा कर देखा तो लगा कि भारत वस्त्रविहीन होकर पश्चिम-पश्चिम हो गया है। वर्जनायें यहाँ भी तार-तार की गयीं, वे इसे प्रगतिशीलता कहते हैं। परम्पराओं को फूटी आँख न देखने की प्रतिज्ञा करने वाली प्रगतिशीलता नयी परम्पराओं की स्थापना के लिये आसमान में छेद कर देना चाहती है। लिपलॉक चुम्बन के उन्मुक्त प्रदर्शनों और समलैंगिक सम्बन्धों को विधिसम्मत सम्मानजनक स्थान दिलाने का प्रयास इसी प्रगतिशीलता का हिस्सा है जो सम्भवतः आने वाले समय में सम्भोग के उन्मुक्त प्रदर्शनों तक विस्तार पाने वाला है। हम इसे अमर्यादित अभिव्यक्ति का संकट मानते हैं। अभिव्यक्ति की स्वतंत्रता की इस क्रांतिकारी सोच के बाद भी संसार की कोई भी संस्कृति मर्यादाओं और वर्जनाओं का पूरी तरह उन्मूलन नहीं कर सकी है, यह सम्भव भी नहीं है। हम जिसे कल्याणकारी और श्रेयस समझते हैं उसे निरंतर बनाये रखना चाहते हैं। जिसे निरंतर बनाये रखना चाहते हैं वही परम्परा बन जाती है। कोई परम्परा टूटती ही है नयी परम्परा बनने के लिये। प्रगतिवाद पुरानी परम्पराओं को तोड़कर नयी परम्परायें स्थापित करने के लिये क्रांति का उद्घोष करता है, यह उसका सैद्धांतिक द्वैत है। आप इसे अंतरविरोध भी कह सकते हैं। हमने विगत् कुछ वर्षों में देखा है कि जेनुयाई (जे.एन.यू. वाली) प्रगतिशीलता किसी भी मर्यादा के प्रति सहिष्णु नहीं हो पाती। वह उन्मुक्तता और स्वच्छन्दता को आकाश की तरह सीमाविहीन स्वीकार करती है। यहाँ हम अभिव्यक्ति के कुछ और संकटों का सामना करने के लिये बाध्य हैं। व्यक्ति, समाज और राष्ट्र की सारी मर्यादाओं को तोड़कर वैश्विकभीड़, वैश्विकसमाज, वैश्विकसंस्कृति और वैश्विकराष्ट्र की अव्यावहारिक स्थापना के लिये हठ करने वाले लोग मानवीय विविधता और उसके परिणामों की उपेक्षा करते हुये सज्जन और दुर्जन में भेद नहीं करना चाहते। वे सात्विक और तामसिक गुणों में भेद नहीं करना चाहते। वे सूर्य और चन्द्रमा में भेद नहीं करना चाहते और जब वे दो विपरीत प्रकृतियों और गुणों वाले तत्वों में भेद नहीं करना चाहते तो स्पष्ट है कि उनकी दुकान में सब धान बाइस पसेरी ही बिकेगा। आतंकवादी को अपराधी नहीं माना जायेगा, बलात्कारी को दण्ड नहीं दिया जायेगा, तोड़-फोड़ करने वाले और कश्मीरी पंडितों को अमानवीय उत्पीड़न दे-देकर निर्वासित करने वाले सम्मानित किये जायेंगे और हर व्यक्ति किसी भी अपराध के लिये स्वतंत्र होगा। तब चिकित्सा महाविद्यालयों में प्रवेशपरीक्षाओं का भी कोई महत्व नहीं होगा। संघलोकसेवा आयोग और अन्य प्रतियोगी परीक्षाओं का भी कोई महत्व नहीं होगा। प्रतियोगितायें अर्थहीन हो जायेंगी और शास्त्रीयसंगीत एवं सुगमसंगीत के बीच की सीमारेखायें समाप्त हो जायेंगी । साम्यवादी व्यवस्था में कार्मिक अभिव्यक्ति की स्वतंत्रता का यही सम्माननीय स्वरूप माना जायेगा। आज भारत में मर्यादित अभिव्यक्ति पर उंगली उठायी जा रही है। अमर्यादित अभिव्यक्ति अपने आप में संकटों का स्रोत है। जेनुयाई बुद्धिजीवी कुकुरमुत्तों की तरह पूरे देश में उग आये हैं और आम आदमी सदा की तरह प्रतिक्रियाहीन है।

    


    	
      अभिव्यक्ति की स्वतंत्रता


      दिनांक १७ जनवरी २०१६ को हैदराबाद विश्वविद्यालय के पीएच.डी. छात्र रोहित वेमुला ने आत्महत्या कर ली। एक छात्र की मृत्यु पर राजनीतिक रोटियाँ सेंकी जाने की क्रूर प्रतियोगिता प्रारम्भ हो गयी। वामपंथियों और मीडिया द्वारा अन्यपिछड़ावर्ग के पिता और अनुसूचित जाति की माता के दलितपुत्र रोहित की आत्महत्या को मनुवादी यंत्रणा का परिणाम बताते हुये महीनों खूब प्रचारित किया गया।


      ध्यातव्य है कि जुलाई २०१५ में आम्बेडकर छात्र एसोसियेशन द्वारा आयोजित एक कार्यक्रम में रोहित ने भाग लिया था जिस पर हैदराबाद विश्वविद्यालय की अनुशासन समिति ने जाँचकर रोहित को राष्ट्रविरोधी गतिविधियों में लिप्त होने का दोषी पाते हुये उसकी अध्येतावृत्ति रोक दी और चार अन्य छात्रों को निलम्बित कर दिया। पुनः तीन अगस्त २०१५ को याक़ूब मेमन के समर्थन में रोहित ने एक जुलूस निकाला और देशविरोधी नारे लगाये। याक़ूब मेनन १९९३ में मुम्बई बमकाण्ड का दोषी था जिसमें २५७ लोगों की हत्या कर दी गयी थी। याकूब मेमन जैसे राष्ट्रद्रोही की फांसी का विरोध करने वाले रोहित वेमुला की आत्महत्या को “हिन्दुत्ववाद का हमला” माना जा रहा है। ऐसी ही कुछ गतिविधियों के कारण विश्वविद्यालयप्रशासन द्वारा उठाये गये प्रतिबन्धों की कुंठा में रोहित ने आत्महत्या कर ली! इस घटना पर प्रगतिशीलवर्ग, जनवादीवर्ग, साम्यवादीवर्ग और बुद्धिमानवर्ग के लोग चिंतित, दुःखी, आक्रोशित और आन्दोलित हैं। अर्थात् शासन-प्रशासन से यह अधिकारपूर्वक अपेक्षा की जा रही है कि अभिव्यक्ति की स्वतंत्रता के नाम पर उन्हें राष्टविरोधी गतिविधियों में भाग लेने के लिये प्रतिबन्धित नहीं किया जाना चाहिये। और आतंकी गतिविधियों को भारत में स्वतंत्रता मिलनी ही चाहिये। क्या हम निरंकुश स्वेच्छाचारिता को ही अभिव्यक्ति की स्वतंत्रता नहीं मान बैठे हैं?


      यह कैसा प्रगतिवाद है जो अभिव्यक्ति की स्वतंत्रता की इतनी विकृतव्याख्या करता है? यह कैसा दुर्भाग्य है कि विश्वविद्यालय के छात्र अभिव्यक्ति की स्वतंत्रता का सदुपयोग करने की अपेक्षा उसके दुरुपयोग को अपना अधिकार मान बैठे हैं और उनकी सारी क्रांति सैद्धांतिक एवं मर्यादित वर्जनाओं को तोड़ने तक ही केन्द्रित हो कर रह गयी है! हम ऐसी प्रगतिशीलता को समझ पाने में अभी तक असमर्थ रहे हैं। रोहित प्रकरण में प्रगतिशील बुद्धिजीवी अब शिक्षण संस्थाओं से जातिवाद समाप्त करने की माँग कर रहे हैं। हम उनकी इस माँग का पूरा समर्थन करते हैं। किंतु इस विषय में वे अभी भी दिशाहीन हैं। वे जाति आधारित आरक्षण व्यवस्था को तो बनाये रखना चाहते हैं किंतु उस जाति व्यवस्था को समाप्त करना चाहते हैं जिसके आधार पर वे आरक्षण का लाभ ले रहे हैं। लोग वर्गविहीन समाज चाहते हैं, किंतु ब्राह्मणों की लड़कियों से विवाह करना चाहते हैं एक शपथपत्र देकर यह घोषित करते हुये कि वे अब आज से ...तिवारी या चतुर्वेदी या ... के नाम से जाने व पहचाने जायेंगे। वे अपनी संस्कृति को गरियाते रहने की स्वतंत्रता चाहते हैं इस स्वेच्छाचारिता के साथ कि वे साम्यवादी संस्कृति की स्थापना के लिये हिंसा को उचित व अनिवार्य मानते हैं। वे धर्म का अपमान करते रहने की स्वतंत्रता चाहते हैं इस अधिकार के साथ कि माओधर्म से बड़ा और कोई धर्म नहीं है। हे विश्वविद्यालय के अध्येताओ! हे महान प्रगतिवादियो! तुम क्या चाहते हो, यह अभी तक स्पष्ट नहीं हो सका है। हमारी विश्वविद्यालयीन शिक्षा एक बार पुनः शिक्षा के औचित्य पर प्रश्नों का सामना करने के लिये बाध्य है।

    


    	
      बौद्धिक प्रदूषण


      नैतिकताविहीन आधुनिक शिक्षा में चेतना नहीं है, सूचना है। जिस सूचना में चेतना न हो वह केवल विस्फोट ही कर सकती है। हमारे विश्वविद्यालयों में सूचनाओं के भण्डार हैं, वह भी अधकचरी और कूटरचित। स्वातंत्र्योत्तर भारत में बौद्धिक विस्फोट का युग चल रहा है जिसका घातक प्रदूषण भारतीय समाज में बड़ी तीव्रता से व्याप्त होता जा रहा है। दिनांक ०९ फ़रवरी २०१६ को जेनुयायी बौद्धिक विस्फोट से पूर्व भी भारत में बौद्धिक विस्फोट होते रहे हैं जिसमें बड़े-बड़े विद्वान चिंतकों, प्रोफ़ेसर्स, राजनेताओं, सामाजिक कार्यकर्ताओं और संतों की महत्वपूर्ण सहभागिता रही है। वे अपने अद्भुत चिंतन का विस्फोट करने में अग्रणी रहे हैं। उनके बौद्धिक चिंतन का स्तर कुछ इस प्रकार का है –


      समलैंगिक सम्बन्धों से एड्स फैलने के ख़तरे कम नहीं होते किंतु समलैंगिक यौन सम्बन्ध हमारा मौलिक अधिकार है हम उसे छीन कर रहेंगे। भले ही सोडोमी की लत से हम एड्स के शिकार क्यों न हो जायें किंतु हम इसकी कीमत अपनी जान देकर भी चुकायेंगे।


      तिरंगा हमारे दिल में है, उसे दिल से निकालकर बाहर लाने के लिये हमें हार्ट सर्जरी करानी पड़ेगी जिसके लिये हमारे पास पैसे नहीं हैं। इसलिये हम तिरंगे का बहिष्कार करेंगे।


      हम मानते हैं कि नौ फरवरी को जे.एन.यू. में जो राष्ट्रविरोधी नारे लगाये गये वे गलत थे, हम उनकी निन्दा करते हैं किंतु हम अभिव्यक्ति की आज़ादी के हनन की भी निन्दा करते हैं। छात्रों ने जो कहा और किया वह सही है और यह उनका मौलिक अधिकार भी है।


      देश विरोधी नारे लगाने वालों के विरुद्ध कड़ी से कड़ी कार्यवाही होनी चाहिये किंतु उमर ख़ालिद और नौ अन्य आरोपियों के विरुद्ध दण्डात्मक कार्यवाही करना भगवाकरण की साज़िश है और छात्रों के साथ अन्याय है।


      हम मानते हैं कि उमर ख़ालिद ने देशविरोधी कार्यवाही में हिस्सा लिया और उसके लिये उसे कानून के मुताबिक सज़ा दी जानी चाहिये किंतु यह भी ध्यान रखे जाने की आवश्यकता है कि वह एक प्रतिष्ठित विश्वविद्यालय का प्रतिष्ठित छात्र है उसके पीछे पुलिस को लगा देना ग़ैरकानूनी है।


      हम मानते हैं कि आतंक का कोई धर्म नहीं होता किंतु उमर ख़ालिद को सिर्फ़ इसलिये टार्गेट किया जा रहा है क्योंकि वह मुसलमान है।


      हमें भारत के संविधान में भरोसा है किंतु संविधान के ख़िलाफ़ नारेबाजी करना हमारा मौलिक अधिकार है।


      भारत विरोधी नारे लगाना अपराध है किंतु इस देश के हज़ार टुकड़े करना और इसे बर्बाद करने के लिये ज़ंग करना हमारा नैसर्गिक मूल अधिकार है।


      इतना सब ज्ञान प्राप्त करने के बाद मुझे पूरा विश्वास हो गया है कि भारत के एक बड़े बुद्धिजीवी वर्ग ने पकिस्तानी नेताओं की भाषा और संस्कृति को पूरे सम्मान के साथ अपना लिया है। और हम ऐसे बुद्धिजीवियों को मृत्युपर्यंत कारागार में डालने के पक्ष में हैं। भारत में बहुत बौद्धिक कचरा जमा हो गया, इसके गम्भीर प्रदूषण से हमारा जीना मुश्किल होता जा रहा है।

    


    	
      ख़तरनाक होते जा रहे शिक्षित


      दिनांक ३१ जनवरी २०१६, उच्च शिक्षित लोग जब अपने ज्ञान के चश्मे को अपनी कुंठा के रंग से रंग देते हैं तो वे विस्फोटक हो जाते हैं। उनके ज्ञान का सारा उबाल भारतीयता और सवर्णों को गरियाने में प्रकट होने लगता है। वे वर्गभेद को अपनी पूर्वाग्रही घृणा और गालियों की बौछारों से समाप्त करना चाहते हैं। वे इसे प्रगतिशीलता कहते हैं, ऐसी प्रगतिशीलता देखकर लगता है कि शिक्षा की गुरुता को पचा सकना हर किसी के वश की बात नहीं है।


      शोषण, जिसमें यौनशोषण भी सम्मिलित है, के बारे में इन शिक्षितों में एक ख़तरनाक धारणा यह विकसित हो रही कि यह सब कुछ मनुवादियों द्वारा मात्र दलितों और आदिवासियों पर ही घटित होने वाला ऐसा पाप है जिसके लिये भारतीय संस्कृति और ब्राह्मण उत्तरदायी हैं। यह आरोप एक ऐसी विषाक्त ढिठायी है जिसका कोई उपचार फ़िलहाल तो नहीं है। उच्चशिक्षा के अपच से ग्रस्त यह वर्ग भारत को भीतर ही भीतर खोखला करने में लगा हुआ है।


      एक समय था जब भारतीय रजवाड़ों में पारस्परिक वैमनस्यता और शत्रुता का वातावरण था, आर्यावर्त की राष्ट्रीय अवधारणा की धज्जियाँ उड़ायी जा रही थीं और सांस्कृतिक सम्बन्ध छिन्न-भिन्न हो रहे थे। भारतीयों की इन दुर्बलताओं का लाभ उठाते हुये अरब, ईरान और अफ़गानी मुस्लिम शासकों ने भारत में प्रवेश कर अपनी जड़ें अच्छी तरह जमा लेने में सफलता प्राप्त की। हिंदू जनता अपने ही देश में जजिया और ख़रज़ जैसे अन्यायपूर्ण करों से कुचली जाने लगी। किंतु कुभोग और सत्तालिप्सा की प्रचण्ड लालसा थम नहीं सकी और नवाबों, सुल्तानों और भारतीय रजवाड़ों में सत्ता की छीना-झपटी के लिये परस्परिक युद्धों और क्रूर षड्यंत्रों के कुचक्र चलते रहे जिसका लाभ उठाते हुये भारतीय उपमहाद्वीप में योरोपीयों ने पहले व्यापार और फिर सत्ता को हथियाना प्रारम्भ कर दिया, और भारत की जनता एक और पराधीनता में जकड़ गयी।


      “वीरभोग्या वसुन्धरा” सिद्धांत के आगे हथियार डाल चुकी भारतीय जनता किसी अवतार की प्रतीक्षा करती रही और विदेशी क्रूर वीर हमारा भोग करते रहे। हमने अपने इतिहास से कभी कुछ नहीं सीखा (आज भी नहीं सीखना चाहते हैं) इसीलिये स्वातंत्र्योत्तर भारत में नये प्रकार के शोषक वीरों द्वारा शासित होकर क्रूर लोगों को अपना भोग करने दे रहे हैं। ये शोषक वीर अब प्रत्यक्ष युद्ध नहीं करते बल्कि सत्ता के लिये पूरे देश को आपस में लड़वाने में अपनी सम्पूर्ण दुर्बुद्धि का प्रयोग करते हैं। सभी राजनीतिक दल एक दूसरे के घोर शत्रु हैं, छात्र आपस में बंटे हुये हैं, साहित्यकार आपस में शत्रु हैं, बुद्धिजीवियों में मत वैषम्य है। एकता के दर्शन कहीं भी नहीं होते। जिस समाज में इतनी पारस्परिक शत्रुता हो वहाँ किसी नेशनलिज़्म और पैट्रियाटिज़्म की कल्पना भी कैसे की जा सकती है?


      आज आप कल्पना कर सकते हैं कि पृथ्वीराज चौहान से निज़ात पाने के लिये जयचन्द ने गोर के मुहम्मद गोरी से कुछ इसी अन्दाज़ में कहा होगा जिस तरह मणिशंकर अय्यर ने प्रधानमंत्री मोदी से निज़ात पाने के लिये १८ नवम्बर २०१५ को पाकिस्तान जाकर पाकिस्तानियों से कहा – “उन्हें हटाओ हमें लाओ।”

    


    	
      दूषित परम्परा का स्थायी भाव


      दिनांक ०२ जनवरी २०१६, सौ टके की बात तो यह है कि ऐसा कुछ भी नहीं हुआ है जो सर्वथा नया हो। बस इतिहास ने ख़ुद को दोहराया भर ही तो है। चंगेज़ ख़ान और तैमूर लंग यहाँ श्रीमद्भग्वद्गीता पर प्रवचन करने नहीं आये थे। बाबर ने यहाँ आकर सत्यनारायण की कथा का पारायण नहीं किया था। आम्भिदेव जैसे अवसरवादियों के शिथिल चरित्र और जयचन्द जैसे देशद्रोहियों की लिप्सा के दुष्परिणामों को इस देश ने अंतिम बार ही नहीं भोगा है ...यह तो हमारी दूषित परम्परा का एक स्थायी भाव बन चुका है।


      कल्पना कीजिये कि हम चंगेज़ ख़ान के युग में हैं और पाकिस्तानी आतंकी बारबार हमारे ऊपर आक्रमण कर हमारी हत्यायें करके या हमारी फसलें जला कर भाग जाते हैं। हम बाबर के युग में हैं और कुछ गुण्डों द्वारा मन्दिरों को तोड़ा और लूटा जा रहा है। हम जयचन्द के युग में हैं और हमारे ही बीच का कोई व्यक्ति पठानकोट एयरबेस पर आक्रमण करने के लिये कुछ आतंकियों को पाकिस्तान से आमंत्रित करता है ...यहाँ नेशनलिज़्म और पैट्रियटिज़्म की बात का कोई अर्थ ही नहीं है धरती पर शक्ति और सत्ता के लिये लोग हर तरह का पाप करते रहे हैं। पाप करने के लिये कोई एक या दो लोग अधिकृत नहीं हैं, यह एक खुली प्रतिस्पर्धा है जिसके लिये हर व्यक्ति स्वतन्त्रता और स्वच्छन्दता चाहता है। इसी स्वतंत्रता की अभिव्यक्ति है जे.एन.यू. की घटना और पठानकोट एयर बेस में घुसकर सेना पर हमला।


      चंगेज़ ख़ान, तैमूर लंग, बाबर, आम्भिदेव और जयचन्द आदि ने अपने कृत्यों में कभी कोई दोष नहीं देखा। उसी परम्परा में यदि गिलानी, उमर ख़ालिद और कन्हैया जैसे लोग अपने कृत्यों में कोई दोष नहीं देख पाते तो इसमें आश्चर्य की क्या बात!


      दूसरा पक्ष यह भी है कि पाप और अपाप के लिये हमारी स्वाभाविक प्रवृत्तियाँ होती हैं हमारा झुकाव पाप की ओर भी होता है और अपाप एवं पुण्य की ओर भी। इसी तरह पाप और पुण्य के प्रति अपने-अपने दृष्टिकोणों के कारण इनके पक्ष और विपक्ष भी सदा से रहे हैं और इसी कारण इनमें आपसी संघर्ष भी आज तक समाप्त नहीं हो सके। भारत में यह संघर्ष संसद से सड़क तक अपनी पूरी निर्लज्जता, झूठ और कुतर्कपूर्ण हठ के साथ चल रहा है।

    


    	
      स्वेच्छाचारिता की वैश्विक स्वीकार्यता


      दिनांक २४ फ़रवरी २०१६, वैश्विकसमाज के पक्षधर वामपंथी पुरोधाओं द्वारा जे.एन.यू. में छेड़े गये “आज़ादी के लिये बर्बादी” अभियान को वैश्विक स्वीकार्यता दिलाने के लिये प्रयास प्रारम्भ कर दिये गये हैं। जे.एन.यू. परिसर और देश के विभिन्न भागों में विभिन्न आयोजनों के माध्यम से “खण्डराष्ट्रवाद” और “अभिव्यक्ति की स्वतंत्रता” के असीमित विस्तार जैसे विषयों पर बौद्धिक चर्चाओं का आयोजन प्रारम्भ किया गया है जिसका उद्देश्य अपने विचारों को न्यायसंगत ठहराते हुये प्रचारित और स्थापित करना है।


      वामपंथ का सत्तापक्ष पर आरोप है कि उसने राष्ट्रवाद का सैन्यीकरण कर अभिव्यक्ति की स्वतंत्रता को समाप्त कर दिया है और देश में युद्ध और आपातकाल जैसी स्थितियाँ निर्मित कर दी हैं। पूरा विपक्ष एक गन्दे नाले में खड़ा हो गया और नाले की बद्बू से परेशान हो सत्तापक्ष पर कुतर्कों की बौछार के अभियान में लग गया है। सबके निशाने पर विचार नहीं व्यक्ति है, और वह व्यक्ति है भारत का प्रधानमंत्री नरेन्द्र दामोदर दास मोदी।


      साहित्यकारों, कलाकारों, फ़िल्मकारों, प्रोफ़ेसर्स और चिंतकों का एक प्रगतिवादी वर्ग गम्भीर चिंता में है कि १९४७ से चली आ रही उनकी निरंकुश आज़ादी और स्वेच्छाचारिता को कहीं कोई मर्यादित न कर दे इसलिये वे सब हिंदू असहिष्णुता, भगवाकरण और मनुवाद जैसे छ्द्म शब्दों के शस्त्र लेकर रणक्षेत्र में उतर पड़े हैं। इनके निशाने पर प्रधानमंत्री के साथ-साथ सवर्ण हिंदू जनता भी है जो सदा की तरह राग-द्वेष से परे प्रतिक्रियाविहीन हो गहन निद्रा में है।

    


    	
      राष्ट्रवाद की अवधारणा


      राष्ट्रवाद की अभी तक कोई ऐसी परिभाषा सुनिश्चित नहीं की जा सकी है जो पूरे विश्व में सर्वमान्य हो। राष्ट्रवाद को लेकर लोगों की भिन्न-भिन्न अवधारणायें हैं। किसी एक देश की अवधारणा को दूसरे देश पर थोपा नहीं जा सकता। दूसरी ओर यदि हम राष्ट्रवाद की पश्चिमी अवधारणाओं के दृष्टिकोण से भारतीय राष्ट्रवाद की व्याख्या करेंगे तो यह एक बहुत बड़ा बौद्धिक छल होगा। वर्तमान सन्दर्भों में राष्ट्रवाद सांस्कृतिक एकरूपता और लोकनिष्ठा का कम, राजनैतिक महत्वाकांक्षा का अधिक विषय हो कर रह गया है।


      भारतीय राष्ट्रवाद अपने स्वाभाविक भौगोलिक विस्तार, विकसित सांस्कृतिक चेतना, भिन्न-भिन्न दार्शनिक सिद्धांतों की स्वीकार्यता, आध्यात्मिक चिंतन एवं उत्कृष्ट मानवीय मूल्यों की रक्षा के प्रति सजगता को केन्द्र मान कर स्वाभाविकरूप में विकसित हुआ है। इस राष्ट्रवाद में सत्तालिप्सा का स्वार्थ नहीं अपितु वैचारिक विरोधाभासों के होते हुये भी एक स्वाभाविक जनचेतना है। इसमें अपने जीवनमूल्यों के प्रति स्वाभिमान है, लोककल्याण के प्रति निष्ठा की भावना है और अपनी सांस्कृतिक चेतना के प्रति सम्मान का भाव है।


      अमेरिकी और योरोपीय देशों का राष्ट्रवाद राजनीतिक बाध्यताओं से विकसित होने के कारण आलोचकों द्वारा कभी सराहा नहीं जा सका। भारत को वहाँ के राष्ट्रवाद के दृष्टिकोण से नहीं देखा जा सकता। वहाँ तो राष्ट्रों का निर्माण ही भौगोलिक और प्राकृतिक आधार पर कम बल्कि सत्तालिप्सा के आधार पर अधिक हुआ है। भारत की प्राकृतिक सीमा रेखायें इसे अद्वितीय बनाती हैं।


      भारत की सांस्कृतिक और आध्यात्मिक चेतना ने भारतराष्ट्र की अवधारणा के विकास में महत्वपूर्ण भूमिका निभायी है। दुर्भाग्य से एक ही सांस्कृतिक पृष्ठभूमि वाले लोगों में जब व्यक्तिगत स्वार्थों और सत्तालिप्सा के कारण टकराव होता है तो राष्ट्र खण्डित होता है। भारत ने इस विखण्डन की त्रासदी को बारबार भोगा है।


      विश्व के अन्य भागों में राष्ट्रों के विघटन और निर्माण में धर्म की भी एक महत्वपूर्ण भूमिका रही है। यद्यपि भारतीय परम्परा में धार्मिकमूल्यों के प्रति सहिष्णुता और सद्भाव ने भी राष्ट्रवाद के स्वरूप को विकसित किया है तथापि भारतीय उपमहाद्वीप भी धर्म आधारित राष्ट्रनिर्माण की त्रासदी से बच नहीं सका। पाकिस्तान और बांग्लादेश का निर्माण इसका उदाहरण है जिसकी नींव ही धार्मिक असहिष्णुता के कठोर धरातल पर रखी गयी। मध्य एशियायी देशों में राष्ट्रों की सीमायें बनाने और बिगाड़ने में धर्म को साधन बनाया जाता रहा है। वहाँ राष्ट्रवाद की परिभाषा और मर्यादा भारतीय अवधारणा के अनुरूप विकसित नहीं हो सकी।


      पश्चिमी विचारकों के एक वर्ग ने तो राष्ट्रवाद को ही कटघरे में खड़ा कर दिया है। उनकी दृष्टि में राष्ट्रवाद “सत्ता और शोषण को पोषित करने के लिये” गढ़ा गया एक छल है जो जनता को बेवकूफ़ बनाता है। हाँ ! पश्चिमी परिदृश्य में इसमें सत्यता हो सकती है किंतु भारतीय उपमहाद्वीप के परिदृश्य में यह अप्रासंगिक है। जे.एन.यू. में होने वाली परिचर्चाओं और व्याख्यानों में यदि पश्चिमी राष्ट्रवाद और भारतीय राष्ट्रवाद को एक ही दृष्टि से देखा जायेगा तो यह प्रज्ञापराध ही हो सकता है। कोई भी एकदेशज या एकांगी सिद्धांत सार्वदेशज और व्याप्त नहीं हो सकता।


      महाद्वीपों की संरचना राजनीतिक नहीं प्राकृतिक है जिनकी सीमायें समुद्रों और पर्वतों से प्रकृति द्वारा निर्धारित की गयी हैं। आधुनिक युग में भारत एक उपमहाद्वीप के रूप में जाना जाता है किंतु इससे पहले इसकी पहचान एक राष्ट्र के रूप में हुआ करती थी। पश्चिम में राष्ट्र की अवधारणा जो भी रही हो किंतु प्राचीन काल में समुद्र और पर्वतों से सीमांकित एक विशाल भूभाग, जिसकी एक विशेष सांस्कृतिक पहचान थी, विभिन्न रजवाड़ों और उनके पारस्परिक युद्धों के बाद भी एक प्राकृतिक भौगोलिक राष्ट्र के रूप में जाना जाता था। जम्बूद्वीप के आर्यावर्त या भारत के निर्माण में प्राकृतिक भौगोलिक सीमाओं का बहुत बड़ा योगदान रहा है। जहाँ तक संस्कृति और सभ्यता की बात है तो ये वे घटक हैं जो किसी भूभाग में एक बड़े समुदाय द्वारा संस्कारित और विकसित किये जाते हैं। एक ही संस्कृति और सभ्यता वाले समुदाय में पारस्परिक सहयोग और नैकट्य एक स्वाभाविक स्थिति है। सामुदायिक विकास और समृद्धि के लिये यह स्वाभाविक स्थिति न केवल वरदान है बल्कि राष्ट्रीय एकता के लिये भी सहयोगी है। संस्कृति और सभ्यता मनुष्य के वे गुण हैं जिन्हें वह स्वयं विकसित करता है और जिसके विकास में कई युगों का समय अपेक्षित होता है।


      प्राकृतिक सीमाओं से आबद्ध किसी भी राष्ट्र को खण्डित कर पृथक राष्ट्र का निर्माण एक विशुद्ध राजनैतिक आवश्यकता है। इस प्रकार से निर्मित हुये खण्डित राष्ट्र पारस्परिक संघर्षों में उलझकर रह जाते हैं। आर्यावर्त को खण्डित कर बनाये गये नेपाल, भूटान, अफ़गानिस्तान, पाकिस्तान और बांग्लादेश इसके उदाहरण हैं। इन सभी देशों की एक जैसी सांस्कृतिक पहचान भी इन्हें संगठित नहीं रख सकी। आज ये सभी कृत्रिम राष्ट्र पारस्परिक संघर्षों में अपनी शक्ति को ही क्षीण करने में लगे हुये हैं। सत्ता की लिप्सा ने ...केवल सत्ता की लिप्सा ने एक राष्ट्र को खण्ड-खण्ड कर दिया। किंतु संतोष अभी भी नहीं है, कश्मीर, पञ्जाब, बंगाल, असम, केरल, आदि सभी राज्यों को पृथक राष्ट्र बनाने का संघर्ष प्रारम्भ हो चुका है(९फ़रवरी२०१६)। यह सब लोककल्याण के लिये नहीं वरन सत्ता लिप्सा के लिये है। लोककल्याण के लिये स्वयं को लोक के लिये समर्पित करने की आवश्यकता होती है और इसके लिये किसी नये राष्ट्र की आवश्यकता नहीं होती। क्या भारत को पुनः खण्डित करने की विचारधारा सन् उन्नीस सौ सैंतालीस से पूर्व के भारत को पुनर्जीवित करने करने का स्वप्न देख रही है? क्या इसके पीछे पुराने रजवाड़ों की छिन्न शक्ति भी अपना कोई खेल रचा रही है?


      प्राकृतिक संसाधनों पर आधिपत्य के लिये पूरी दुनिया में होते रहने वाले सतत संघर्षों के परिप्रेक्ष्य में भी राष्ट्रवाद को देखा जाना चाहिये। कावेरी, गंगा, सिंधु, ब्रह्मपुत्र आदि नदियों के जलविवाद को भी घरेलू विवाद मानकर छोड़ा नहीं जा सकता। राजनीतिक लिप्साओं ने लोककल्याण की चिंता की ही कब है?


      और आज, जबकि खण्डित भारतीय उपमहाद्वीप के और भी खण्ड किये जाने की माँग की जा रही है, हमें यह भी विचार करना होगा कि यदि ऐसा हो भी जाय तो क्या प्राकृतिक संसाधनों के बटवारों को लेकर आगे अब और कोई संघर्ष नहीं होंगे? क्या सभी खण्डित देशों के विकास की दर में वृद्धि होने लगेगी? क्या सर्वहारा वर्ग अपने लक्ष्य को पा सकेगा? क्या वर्गभेद समाप्त हो जायेगा? क्या सत्तायें लोककल्याण के प्रति निष्ठावान हो जायेंगी? क्या शोषणमुक्त समाज का स्वप्न सच हो जायेगा? वास्तविकता तो यह है कि तब ये सारे संघर्ष और भी बढ़ जायेंगे। नये राष्ट्रों की शक्ति क्षीण होगी और एक नये प्रकार की अराजक स्थिति का जन्म होगा।


      आज राष्ट्रवाद की कई परिभाषायें सामने आ रही हैं, और जिस रूप में आ रही हैं उससे यह आभास थोपा जाने लगा है कि कि राष्ट्रवाद एक बहुत निन्दनीय विचार है, इतना निन्दनीय कि अब एक ख़ूनी क्रांति होनी ही चाहिये।


      हमारा राष्ट्रवाद ...तुम्हारा राष्ट्रवाद ...उनका राष्ट्रवाद ...देशी राष्ट्रवाद ...विदेशी राष्ट्रवाद। भारत में कई राष्ट्रवाद आपस में युद्ध के लिये तैयार हैं। ईंटभट्टे पर काम करने वाला मज़दूर भकुआया खड़ा है ...यह राष्ट्रवाद क्या इतना ख़तरनाक विषय है कि लोग इतने उत्तेजित हो रहे हैं!


      वैचारिक छिछियाहट के साथ वामपंथी और उच्चशिक्षित जेनुयाई विद्वान जनता से शिकायत कर रहे हैं ...देखो देखो ...मैं बीफ़ खाता हूँ तो ये मुझे राष्ट्रद्रोही कहते हैं, मैं आतंकवादियों की मृत्युदण्ड का विरोध करता हूँ तो ये भगवायी मुझे राष्ट्रद्रोही कहते हैं, मैं पुलिस और सेना के जवानों पर पथराव करने वाले मासूम युवकों पर कोई पुलिस कार्यवाही किये जाने का विरोध करता हूँ तो ये भाजपा वाले हमें राष्ट्रद्रोही कहते हैं, मैं खुले आम किसी लड़की का चुम्बन लेता हूँ तो ये फासीवादी लोग मुझे राष्ट्रद्रोही कहते हैं, मैं बापू के हत्यारे की पूजा नहीं करता हूँ तो ये संघी मुझे राष्ट्रद्रोही कहते हैं ...। क्या हमें बोलने की आज़ादी नहीं है? क्या हम किसी लड़की से प्यार करने का अधिकार नहीं रखते?


      संसद पर आक्रमण करने वाले और देश की सम्प्रभुता को चुनौती देने वाले षड्यंत्रकारियों को दिये जाने वाले मृत्युदण्ड को मानवाधिकार का उल्लंघन मानने वालों किंतु युद्ध में होने वाली सैनिक हत्याओं पर मौन रहनेवालों को बुद्धिवादी माना जाय या कुटिलबुद्धिवादी!


      वैश्विकसमाज और न्याय की वकालत करने वाले लोग, जो बस्तर की झीरमघाटी में नेताओं और सैनिकों की नृशंस हत्या कर उनके शवों पर नृत्य करने वाले माओवादियों के विरोध में एक शब्द नहीं कहते, उनकी बौद्धिकता को क्या संज्ञा दी जाय! ये लोग मृत्यु-मृत्यु में इतनी विभेदक दृष्टि क्यों रखते हैं? क्या उन्हें सबसे पहले युद्धों के विरुद्ध ही नहीं खड़े होना चाहिये?


      भारतीय राष्ट्रवाद किसी प्रतिक्रिया का तात्कालिक परिणाम नहीं है, बल्कि भारतीय राष्ट्रवाद अपने स्वाभाविक भौगोलिक विस्तार, विकसित सांस्कृतिक चेतना, भिन्न-भिन्न दार्शनिक सिद्धांतों की स्वीकार्यता, आध्यात्मिक चिंतन एवं उत्कृष्ट मानवीय मूल्यों की रक्षा के प्रति सजगता को केन्द्र मान कर स्वाभाविकरूप में विकसित हुआ है। इस राष्ट्रवाद में सत्तालिप्सा का स्वार्थ नहीं अपितु वैचारिक विरोधाभासों के होते हुये भी एक स्वाभाविक जनचेतना है। इसमें अपने जीवनमूल्यों के प्रति स्वाभिमान है, लोककल्याण के प्रति निष्ठा की भावना है और अपनी सांस्कृतिक चेतना के प्रति सम्मान का भाव है।


      जवाहरलाल नेहरू विश्वविद्यालय में दिनांक ०९ फ़रवरी २०१६को हुयी घटना के समर्थन में वैचारिक विस्फोट की एक श्रंखला प्रारम्भ हुयी जिसमें विश्वविद्यालय परिसर में अभिव्यक्ति की स्वतंत्रता और राष्ट्रवाद जैसे विषयों पर विद्वानों और चिंतकों को अपने विचार प्रस्तुत करने के लिये आमंत्रित किया जाने लगा। देश-विदेश के विद्वानों को साम्यवाद के परिप्रेक्ष्य में तत्कालीन समस्याओं पर अपने विचार प्रकट करने का अवसर मिला और विकृतबुद्धिवाद का एक नया स्वरूप भारतवासियों के सामने उभर कर आया। इसी क्रम में दिनांक ०९. ०३.२०१६ को प्रोफ़ेसर प्रभात पटनायक का भाषण हुआ, विषय था – “What it means to be National?”


      राष्ट्रवाद पर बोलते हुये उन्होंने बताया कि भारतीय राष्ट्रवाद पश्चिमी उपनिवेशवाद की प्रतिक्रिया से उपजा राष्ट्रवाद है। आज का भारतीय राष्ट्रवाद पूँजीवाद का महिमामण्डन करता है, जबकि पश्चिमी राष्ट्रवाद की पृष्ठभूमि आज के भारत की पृष्ठभूमि से भिन्न है।


      पटनायक जी मृत्युदण्ड के विरोधी हैं भले ही वह कितना भी बड़ा अपराधी क्यों न हो। इस तरह उन्होंने वाम-आदर्शवाद के अनुरूप एक आमआदमी के मन में मानवता के रक्षक बनकर और जघन्य अपराधियों के मन में मुक्तिदाता बनकर अपनी बौद्धिक प्रतिभा की छाप छोड़ने का प्रयास किया। वे राष्ट्रवाद को गोमांस खाने और आतंकवादियों के समर्थन के मौलिक अधिकार से जोड़ने के पक्षधर नहीं हैं।


      वामपंथी एक बात बड़ी दृढ़ता से कहते हैं – “कुछ लोगों ने राष्ट्रवाद की अपनी परिभाषा बनायी है। उनकी बात और उनके सिद्धांतों को स्वीकार करना ही राष्ट्रवाद है और स्वीकार न करना ही राष्ट्रद्रोह है।”


      पटनायक जी ने हिटलर और गांधी के राष्ट्रवाद की चर्चा की। महोदय जी! भारतीय राष्ट्रवाद हिटलर और गांधी से सहस्रों वर्ष पूर्व ही विकसित हो कर प्रतिष्ठित हो चुका था, उस राष्ट्रवाद को आपने कैसे विस्मृत कर दिया?


      आज मैं देश के सभी नागरिकों से ही नहीं बल्कि पूरी दुनिया के लोगों से कहना चाहूँगा कि “एकांगी चिंतन” और “अर्धसत्य” बुद्धिवाद का वह संकट है जो सत्य और लोककल्याण की हत्या कर देता है। आयातित साम्यवाद एक ऐसा ही बुद्धिवाद है। भारत को इस लाल जादू से सावधान रहना होगा!


      हमें यह स्वीकार करना होगा कि स्वातंत्र्योत्तर भारत की शासन व्यवस्था से अराजक तत्वों, ताजनीतिज्ञों और अवसरवादियों के अतिरिक्त कोई संतुष्ट नहीं हो सका है। किंतु प्रश्न यह है कि व्यवस्था में सुधार किया जाना चाहिये या व्यवस्था की हत्या कर दी जानी चाहिये?


      घर का बटवारा क्यों? इसीलिये न कि अपने हिस्से वाले घर की व्यवस्था अपने अनुसार की जा सके! किंतु हम मानते हैं कि पृथक राष्ट्र का स्वप्न देखने की अपेक्षा हमें अपने अन्दर की कमियों को दूर करने का प्रयास इसी घर में कर लेना चाहिये। किसी पूर्णत्रुटिविहीन आदर्श राज्य की स्थापना की कल्पना कभी पूरा न होने वाला स्वप्न है किंतु हम आपेक्षिक सुधार के लिये निष्ठापूर्वक प्रयास कर सकते हैं।


      जहाँ तक समाज और उसकी संतुष्टि की बात है तो समाज का हर व्यक्ति किसी भी व्यवस्था से पूर्ण संतुष्ट कभी नहीं हो पाता। मनुष्य समाज का यही इतिहास रहा है। स्थापित व्यवस्था के विरुद्ध नयी व्यवस्था के लिये क्रांति की घटनाओं से विश्व इतिहास भरा पड़ा है। हर क्रांति के बाद आयी नयी व्यवस्था ने ऐसा क्या कुछ नया किया जो उसे स्थायी रख सकने के लिये पर्याप्त हो सका?


      पाकिस्तान और बांग्लादेश ने पृथक होकर अपनी-अपनी नयी व्यवस्थायें लागू कीं। कश्मीर की व्यवस्था भी पृथक है। क्या ये सभी सुखी और सम्पन्न हो गये? क्या वहाँ का सर्वहारावर्ग संतुष्ट हो गया? संतुष्ट कौन हुआ? केवल मुट्ठी भर लोग। सोवियत रूस खण्डित हो गया, सबने अपनी-अपनी व्यवस्था से अपने-अपने देश को चलाने का सपना पूरा कर लिया, किंतु क्या अब वहाँ कोई समस्या नहीं रही? एक ओर पृथकदेश का स्वप्न और दूसरी ओर वैश्विकसमाज एवं वैश्विकसंस्कृति का आदर्श! क्या यह वैचारिक विरोधाभास और सरासर धोखा नहीं है?

    


    	
      स्वतंत्रता के लिये देश की बर्बादी


      दिनांक २८ फ़रवरी २०१६ को जे.एन.यू. परिसर में भाषण देते हुये प्रोफ़ेसर राकेश बातब्याल ने पूछा – “फ़्रीडम ऑफ़ स्पीच विश्वविद्यालयों में नहीं होगी तो कहाँ होगी ?”


      जे.एन.यू. के छात्रों और शिक्षकों को अभिव्यक्ति की स्वतंत्रता चाहिये और इसके लिये वे भारत को बर्बाद कर देने तक अपनी जंग जारी रखेंगे। प्रोफ़ेसर बातब्याल के विचारों पर चर्चा करने से पहले यह बताना आवश्यक है कि विश्व के शीर्ष २०० विश्वविद्यालयों की सूची में भारत का एक भी विश्वविद्यालय सम्मिलित नहीं है जबकि शीर्ष दो विश्वविद्यालयों में चीन के विश्वविद्यालयों को सम्मिलित किया गया है। प्रोफ़ेसर बातब्याल के भाषण के बाद भारत के लोग “फ़्रीडम ऑफ़ स्पीच” के सन्दर्भ में चीनी विश्वविद्यालयों की उत्कृष्ट शिक्षा के बारे में प्रोफ़ेसर साहब के विचार जानने के लिये उत्कंठित है।


      अभिव्यक्ति की स्वतंत्रता के प्रकरण पर प्रोफ़ेसर राकेश बातब्याल ने तर्क दिया कि दुनिया में वे ही विश्वविद्यालय सफल हुये हैं, जिन्होंने विचारों पर बन्दिशें नहीं लगायीं, जहाँ किसी भी विषय पर परिचर्चा की जा सकती हो। जिस विश्वविद्यालय का अकादमिक स्तर जितना अच्छा होगा वहाँ के छात्र भी उतने ही मुखर होंगे। उन्होंने अपने तर्क की पुष्टि में पाकिस्तान के विश्वविद्यालयों और भारत के जे.एन.यू., उस्मानिया और जाधवपुर विश्वविद्यालयों की तुलना करते हुये भारत के इन तीनों विश्वविद्यालयों के अकादमिक स्तर को सबसे अच्छा बताया।


      प्रोफ़ेसर ने अपने वक्तव्य में मुखरता और अभिव्यक्ति की सीमा या मर्यादा पर कोई चर्चा नहीं की है जबकि यह चर्चा आवश्यक है। हम मानते हैं कि अमर्यादित अभिव्यक्ति अराजकता को आमंत्रित करती है। हम यह भी मानते हैं कि जे.एन.यू. प्रकरण में भारत की बर्बादी तक जंग ज़ारी रखने का संकल्प किया जाना अमर्यादित अभिव्यक्ति की श्रेणी में आता है। यह गम्भीर चिंता का विषय है कि इक्कीसवीं शताब्दी में मर्यादाविहीन अभिव्यक्ति की वकालत की जा रही है वह भी उन प्रोफ़ेसर्स के द्वारा जिन्हें हम प्रखर बुद्धि का स्वामी मानते हैं और यह भी कि वे समाज को एक अच्छी दिशा देने की क्षमता से युक्त हैं। क्या मनुष्य समाज इतना असभ्य हो गया है कि वह उचित-अनुचित और मर्यादा-अमर्यादा के बीच की सीमा रेखायें समाप्त कर देने पर आमादा हो गया है ?


      कुछ विद्वान तो राष्ट्रवाद को ही “बन्दिश” बताते हुये उसकी आवश्यकता को ख़ारिज़ कर रहे हैं। तब हम जानना चाहेंगे कि क्या वे किसी राष्ट्रविहीन और सत्ताविहीन समाज की कल्पना कर रहे हैं? उनके सपनों का समाज कैसा होगा? यह कहना कि राष्ट्रवाद एक कृत्रिम अवधारणा है जिसने आदिमयुग के स्वतंत्र मनुष्य की स्वतंत्रता का अपहरण कर लिया है, उस युग की ओर वापस जाने की वांछना का द्योतक है जब समाज अपने अस्तित्व में भी नहीं आया था। क्या आप आदिमयुग में वापस जाना चाहते हैं? तब तो तन ढ़कने के लिये आधुनिक वस्त्रों की आवश्यकता भी एक कृत्रिम आवश्यकता है जिसने वस्त्रउद्योग को जन्म दिया है। और क्योंकि कोई भी उद्योग पूँजी और लाभ केन्द्रित होता है जिसमें जनहितों की पर्याप्त चिंता नहीं की जाती इसलिये अब हमें पेड़ों की छाल और केले के पत्तों से अपना काम चलाना चाहिये। तब हमें सहकारिता, संगठन और समाज की भी आवश्यकता क्यों होनी चाहिये? पूर्ण प्राकृतिक स्वतंत्रता के लिये हमें आदिम युगीन जीवन जीने के लिये जंगलों की ओर वापस लौट जाना चाहिये।

    


    	
      मृत्युदण्ड के औचित्य पर एक अनावश्यक चर्चा


      वे नहीं चाहते कि किसी जघन्य अपराधी को मृत्युदण्ड दिया जाय । उनका तर्क है कि जीवन अनमोल है जो ईश्वर की देन है, हम जीवन उत्पन्न नहीं कर सकते तो हमें किसी का जीवन लेने का अधिकार क्यों होना चाहिये? ऐसा तर्क देने वालों में उन लोगों की संख्या अधिक है जो मांसाहारी हैं और जीवहत्या के समर्थक हैं।


      समाज को अधोगामी होने से बचाने के लिये शासन के माध्यम से अंकुश की आवश्यकता दुर्बलचरित्र वाले मनुष्य के लिये एक अनिवार्य व्यवस्था है। न्याय व्यवस्था इसी समाज व्यवस्था का भाग है जिसके लिये न्यायाधीश अधिकृत किया जाता है कि वह न्याय की परिधि में अपने सम्पूर्ण विवेक का उपयोग करते हुये समाजव्यवस्था को निरंकुश हो जाने से बचाये रखने के लिये उपयुक्त दण्ड सुनिश्चित करे।


      जहाँ तक न्यायव्यवस्था द्वारा अपराधी को दी गयी मृत्यु का प्रश्न है तो हम जानना चाहते हैं कि सीमा पर सैनिक हत्यायें क्यों करते हैं? हर सैनिक अपनी मातृभूमि की रक्षा के लिये लड़ता है, वह किसी भी पक्ष का क्यों न हो उसे भी जीने का उतना ही अधिकार है जितना कि एक सामान्य नागरिक को। दो देशों के सैनिक आपस में व्यक्तिगतरूप से शत्रु नहीं होते, वे अपराधी भी नहीं होते, वे धरती पर बोझ भी नहीं होते बल्कि वे अपने देश के लोगों के लिये उत्कृष्ट नायक होते हैं फिर भी वे एक-दूसरे की हत्या कर देते हैं, जो बच जाता है उसे हम सम्मानित करते हैं। एक युद्ध, एक मृत्युदण्ड – दो व्यवस्थायें, दोनों में मनुष्य द्वारा मनुष्य की हत्या। एक प्रशंसनीय, दूसरी विवादास्पद। युद्ध के लिये सहमति, मृत्युदण्ड के लिये असहमति, यह कैसा मानवीय चिंतन है? यह कैसी व्यवस्था है?


      जघन्य अपराधी का जीवन समाज, देश और मानवीयता के लिये कलंक है ...बोझ है। वह समाज को दुःखी और पीड़ित करता है फिर भी सहानुभूति का पात्र? एक सैनिक का बलिदान स्वागतेय है किंतु जघन्य अपराधी को दिया गया मृत्युदण्ड अमानवीय! यह कैसा विद्रूप चिंतन है?


      समाज अनुशासन से चलता है और अनुशासन के लिये कठोरता आवश्यक है। जघन्य अपराधी को मृत्युदण्ड मिलना ही चाहिये। युद्ध राजनैतिक महत्वाकांक्षाओं के अतिवाद और राजनीतिज्ञों के अहंकार के परिणाम हैं जिन्हें रोका जाना चाहिये। जो लोग मृत्युदण्ड के विरोधी हैं उन्हें मानवीय आधार पर सैन्ययुद्धों के विरोध में विश्वजनमत के लिये अपनी शक्ति का उपयोग करना चाहिये। हम मृत्युदण्ड को एक अनुशासित और अपराधरहित समाज के लिये अनिवार्य आवश्यकता स्वीकार करते हैं।

    


    	
      वैश्विक संस्कृति एवं वैश्विक समाज


      फ़रवरी २०१६, भारत में वामपंथी चिंतन की जड़ें मार्क्स, लेनिन, स्टालिन और माओवाद से पोषित होती रही हैं। वामपंथी विचारधारा की नयीपौध तैयार करने के उद्देश्य से उच्च शैक्षणिक संस्थानों के उपयोग ने एक नये युग का सूत्रपात किया है। दिल्ली का जवाहरलाल नेहरू विश्वविद्यालय इसमें अग्रणी रहा है। जे.एन.यू. का चिंतन अपने विस्फोटक स्वरूप के कारण कई बार चर्चा में आता रहा है। उसकी इस विशिष्टता के कारण हम उसे “जेनुयाई चिंतन” कहना चाहते हैं। जेनुयाई चिंतन को भारतीय चिंतक विरोधाभासी चिंतन मानते हैं। किंतु किसी निष्कर्ष पर पहुँचने से पूर्व जेनुयाई चिंतन के कुछ प्रमुख बिन्दुओं पर तार्किक विमर्श करना उचित होगा। इस चिंतन के प्रमुख आधार तत्व हैं –


      
        	मानव-मानव में कोई भेद नहीं होता इसलिये जाति, धर्म या अन्य किसी आधार पर विश्वमानवसमाज का वर्गीकरण असमानता और शोषणजनक होने से निन्दनीय और त्याज्य है।


        	गाय-भैंस की तरह मनुष्य भी अपने आप में एक जाति है इसके अतिरिक्त मनुष्य की अन्य कोई जाति या उपजाति हो ही नहीं सकती। एक ही जाति होने के कारण उसका केवल एक ही समाज है। मानव समाज का वर्गीकरण कृत्रिम है, प्राकृतिक नहीं अतः अवैज्ञानिक होने से स्वीकार्य नहीं है।


        	सम्पूर्ण धरती के मनुष्य एक ही वैश्विकपरिवार के सदस्य हैं, मनुष्यों का केवल एक ही वैश्विकसमाज है, मनुष्य की केवल एक ही वैश्विकसंस्कृति है, पूरी धरती पर केवल एक ही वैश्विकराष्ट्र है। मनुष्य का स्वाभाविक अधिकार पूरी धरती पर है इसलिये वैश्विकराष्ट्र की अवधारणा ही नैसर्गिक है। विभिन्नराष्ट्रों की अवधारणा का मूल शासन और शोषण करने की प्रवृत्ति में स्थित है इसलिये यह अन्यायपूर्ण है।


        	ईश्वर एक अवैज्ञानिक विचार है जिसका कोई प्रामाणिक अस्तित्व नहीं है। ईश्वर की अवधारणा व्यक्ति को भाग्यवादी बनाती है जिससे वह अपने दुःखों के लिये सत्ता और समाज की व्यवस्था को नही बल्कि किसी अदृश्य शक्ति को उत्तरदायी मानकर अपने साथ होने वाले अन्याय को बिना किसी विरोध के स्वीकार कर लेता है।


        	धर्म एक ऐसी अवधारणा है जिसकी मानव को उसके व्यावहारिक जीवन में कोई आवश्यकता नहीं होती। दूसरी ओर धर्म समाज को विखण्डित करता है और व्यक्ति को पाखण्डपूर्ण कर्मकाण्डों में उलझा देता है।


        	राष्ट्रवाद युद्धों की पृष्ठभूमि तैयार करता है जिसमें निर्बलजन, जो कि सदा ही शासित होते हैं, अन्यायपूर्ण हिंसा और मृत्यु के शिकार होते हैं। राष्ट्रवाद एक ऐसी धूर्ततापूर्ण चाल है जो शासकों को शासन और शोषण करने के लिये सतत सुरक्षा उपलब्ध करवाती है।


        	सबल और दबंग व्यक्ति ही शासक बनने के लिये संघर्ष करते हैं जिनमें निर्बलों का सामग्री की तरह उपयोग किया जाता है। शासन का उद्देश्य आम आदमी की समस्यायों का समाधान करना नहीं बल्कि सत्ता की आवश्यकताओं को बनाये रखना होता है। इससे एक ऐसे तंत्र का विकास होता है जो शोषणमूलक सत्ता की रक्षा करता है।

      


      यह चिंतन जेनुयाई संस्कृति के पुरोधा उच्चशिक्षित शिक्षकों का है जिसके प्रति नई पीढ़ी का आकर्षण बढ़ता ही जा रहा है। इस चिंतन को एकबारगी ही नकार देने की अपेक्षा इस आकर्षण के कारणों पर मंथन करने की आवश्यकता है। ईश्वर और धर्म के अस्तित्व की उपेक्षा करने वाला जेनुयाई चिंतन विज्ञान और वैज्ञानिक प्रमाणों पर ही भरोसा करना चाहता है इसीलिये ये लोग बारम्बार विज्ञान की बात करते हैं। यहाँ हम सबसे पहले वैज्ञानिक प्रमाणों की वैज्ञानिकता पर ही चिन्तन करना उचित समझते हैं।


      जेनुयायी चिंतन दृष्टव्य भौतिकजगत और इन्द्रियग्राह्य अनुभूतियों के अतिरिक्त सत्ता के अन्य किसी भी अस्तित्व को नकारता है। इसलिये यहाँ हम व्यक्त (मैनीफ़ेस्ट) के “पूर्व एवं पश्चात्” की अव्यक्त (अनमैनीफ़ेस्ट) स्थिति की वैज्ञानिकता पर चिंतन करने से पूर्व इसबात पर विचार करना चाहेंगे कि वैज्ञानिक प्रमाणों की अल्प उपलब्धता और पारस्परिक वैज्ञानिक खण्डनों से उत्पन्न अनिश्चय एवं विरोधाभास की स्थिति के कारण भौतिक जगत के वे बहुत से तथ्य जो प्रश्नों के घेरे में हैं, क्या अस्तित्वहीन मान लिये जायेंगे?


      भौतिक जगत सीमित है, उसकी ग्राह्यता और भी अधिक सीमित है और उसकी वैज्ञानिकता के प्रमाण तो अत्यल्प हैं तो क्या सम्पूर्ण भौतिक जगत के अस्तित्व को अस्वीकार कर दिया जाना उचित होगा? चलिये, अब हम प्रामाणिकता की बात करते हैं। भौतिकवादी लोगों द्वारा सीमित भौतिक जगत के सीमित वैज्ञानिक प्रमाणों के लिये आधुनिक वैज्ञानिक विश्लेषणजन्य परिणामों को ही मान्य किया जाता है। किंतु ऐसा करते समय वे एकांगी परिणामों के स्वाभाविक दोषों को भी आमंत्रित करते हैं। मनुष्य की अपनी सीमायें हैं, वह जगत से ऊपर नहीं है, उसी का एक भाग है इसलिये उसका सर्वज्ञाता होने का विश्वास ही अवैज्ञानिक है। भौतिकजगत की प्रायोगिक विश्लेषणात्मक प्रक्रिया ही विघटनात्मक होती है तब उससे प्राप्त परिणामों पर विश्वास कैसे किया जा सकता है? कहीं न कहीं, कभी न कभी आप्तोपदेशों और ऐतिह्य प्रमाणों पर भरोसा करना ही पड़ेगा। ब्राउनियन मूवमेण्ट को कितने छात्रों ने प्रत्यक्ष देखा है? फ़ोटॉन्स को कितने भौतिकशास्त्रियों ने देखा है? ब्लैक होल्स को किसने देखा है? माइटोकॉंड्रियल फ़ंक्शन्स, ब्रेन और जीन्स के गूढ़ रहस्य को कितना प्रत्यक्ष किया जा सका है? किंतु क्या हम इन सब पर विश्वास नहीं करते? हममें से हर व्यक्ति ने इसका प्रत्यक्ष नहीं किया है फिर भी हम सब इन पर भरोसा करते हैं क्योंकि अन्य लोगों ने इस पर भरोसा किया है। अन्य लोगों ने भरोसा इसलिये किया है क्योंकि उन तथ्यों पर कई वैज्ञानिकों ने भरोसा किया है और यही तो आप्तोपदेश एवं ऐतिह्य प्रमाण है, तब ऋषियों के ही आप्तोपदेश के प्रति इतना दुराग्रह क्यों?


      हम सब जानते हैं कि प्रयोगशालाओं के विश्लेषणात्मक परिणाम सदा एक जैसे नहीं होते। उनमें प्रायः भिन्नता और अपूर्णता की सम्भावनायें बनी रहती हैं, तब यह सब कितना वैज्ञानिक है? क्या ऐसी वैज्ञानिकता संदेह से परे है? दृष्टव्य जगत की विविधतायें इसे जटिल बनाती हैं, इस जटिलता के रहस्य को जान पाना मनुष्य के वश की बात नहीं है। हम भौतिक विज्ञान के न्यूनतम अंश को ही जान सके हैं। इसलिये जेनुयाई भौतिकवाद की वैज्ञानिकता एकांगी होने से अव्याप्त दोष से ग्रस्त है।


      अभी हमने जेनुयाई चिंतन के भौतिकवाद और उसके वैज्ञानिक पक्ष पर चिंतन का प्रयास किया जिसका सारांश यह कि वैज्ञानिक प्रमाणों और उनकी व्याख्या के लिये मनुष्य की सीमायें व क्षमतायें बहुत सीमित हैं। भौतिक जगत् के सभी रहस्यों को जान पाना और वैज्ञानिक प्रमाणों के आधार पर उनकी व्याख्या कर पाना अभी पूरी तरह सम्भव नहीं हो पाया है किंतु अपनी इस सीमा के कारण हम भौतिक जगत के शेष अज्ञात रहस्यों की सत्ता और अस्तित्व की उपेक्षा नहीं कर सकते। ऐसा करना सत्य को नकारना होगा इसलिये कई बार हमें सत्य को ज्ञात भौतिक प्रमाणों के अतिरिक्त अन्य प्रमाणों के आधार पर जानने और मानने के लिये कोई मार्ग खोजना होता है। पराभौतिक एवं मनोवैज्ञानिक प्रमाणों के आधार पर ऐसे मार्ग खोजे जाने के प्रयास विश्व की सभी सभ्यताओं में न जाने कबसे किये जाते रहे हैं। आशय यह है कि किसी तथ्य और उसके अस्तित्व को वैज्ञानिक प्रमाणों के अभाव में असत्य घोषित कर दिया जाना एक अ-वैज्ञानिक आचरण है।


      जेनुयाई चिंतन के अनुसार मानव-मानव में कोई भेद नहीं होता इसलिये जाति, धर्म या अन्य किसी आधार पर विश्वमानवसमाज का वर्गीकरण असमानता और शोषणजनक होने से निन्दनीय और त्याज्य है। यदि हम उनके इस कथन की वैज्ञानिक व्याख्या करें तो पायेंगे कि यह एक बहुत बड़ा वैचारिक छल है जिसे बड़ी कुशलता से परोसा गया है। हम मानते हैं कि “मानव” अन्य प्राणियों से भिन्न गुणों वाली एक भिन्न प्रजाति है, इस प्रजाति में कोई भेद नहीं किंतु भौगोलिक स्थितियों एवं वातावरण के कारण उनके रहन-सहन, भोजन, चिंतन और आचरण आदि में विविधतायें पायी जाती हैं। उनकी क्षमता, सहनशीलता और दक्षता आदि में भी विविधता पायी जाती है। मानव रक्त के चार समूह होते हैं, कोई आवश्यक नहीं कि एक समूह का रक्त दूसरे समूह के रक्त के प्रति सहनशील हो। ब्लड-ट्रांस्फ़्यूजन से पूर्व ब्लड-ग्रुप की मैचिंग में हुयी असावधानी से किसी की मृत्यु सम्भव है। अंगप्रत्यारोपण के अनुभव हमें बताते हैं कि एक मनुष्य का अंग दूसरे मनुष्य के लिये उपयुक्त हो भी सकता है और नहीं भी। सेल्युलर रिज़ेक्शन एक सामान्य घटना है जिससे आज हम सभी परिचित हो चुके हैं। कुछ प्रकार की जेनेटिक व्याधियाँ विशेष प्रकार के एथिकल समूहों में ही मिलती हैं, सभी में नहीं। सिकलसेल और थैलेसीमिया जैसी व्याधियाँ कुछ जाति समूहों और रेसेज़ में ही पायी जाती हैं। ये वैज्ञानिक तथ्य यह प्रमाणित करते हैं कि एक ही प्रजाति होते हुये भी मनुष्य का शरीर और मन विविधताओं का भण्डार है जिसके कारण कई प्रकार के स्वाभाविक वर्ग अपने अस्तित्व में आते हैं। तथापि सामाजिक सुविधाओं एवं अधिकारों को लेकर उनमें कोई विभेद किया जाना अन्यायपूर्ण है। इसीलिये हम आरक्षण को भी मनुष्य के विकास मार्ग का अवरोध मानते हैं। वहीं हमें यह भी स्वीकार करना होगा कि सब धान बाइस पसेरी नहीं तौला जा सकता। हम मनुष्य के सामाजिक-राजनैतिक वर्गीकरण का विरोध करते हैं किंतु स्वाभाविक क्षमताओं, दक्षताओं और रुचियों के कारण उनमें वर्गीकरण होना एक सामाजिक आवश्यकता है।


      जेनुयाई चिंतन ईश्वर और धर्म को लेकर अपने हठीले स्वभाव के लिये जाना जाता है। ईश्वर की सत्ता को नकारने के पीछे उनके अपने तर्क हैं किंतु भारतीय चिंतन (जिसे वे परम्परावादी चिंतन कहकर हेय दृष्टि से देखने के अभ्यस्त हैं) ईश्वर के अनादि, अनंत, अखण्ड, निर्विकार, निर्गुण और सनातन स्वरूप को स्वीकार करता आया है। ब्रह्माण्ड की उत्पत्ति और विलय की घटनाओं ने हमें मैटर और इनर्जी के पारस्परिक वैज्ञानिक सम्बन्धों के चिंतन के लिये सदा ही प्रेरित किया है। भौतिक विज्ञान की दृष्टि से इनके पारस्परिक रूपांतरण के सत्य को स्वीकारा जा चुका है। भारतीय चिंतनपरम्परा ‘व्यक्त’ और ‘अव्यक्त’ के मध्य एक निश्चित वैज्ञानिक सम्बन्ध की व्याख्या करती है। यह व्याख्या हमें अभिभूत करती है, हमें किसी इन्द्रियातीत परम व्यवस्था के अस्तित्व को स्वीकारने के लिये तैयार करती है। किंतु भारतीय मनीषा यहाँ भी हठ करती प्रतीत नहीं होती, व्यक्त-अव्यक्त को समझने के लिये यदि आपके पास कोई अन्य सिद्धांत है तो आप उसकी व्याख्या करने और स्वीकारने के लिये स्वतंत्र हैं।


      धर्म को लेकर मनुष्य समाज में कई धारणायें हैं। कुछ इसे अफ़ीम के रूप में देखते हैं तो कुछ इसे विज्ञान के रूप में भी देखते और स्वीकार करते हैं। धर्म का पाखण्ड उसे विकृत बनाता है जबकि नैसर्गिक स्व-भाव का बोध उसे आचरणीय बनाता है। गुड़ का मीठा होना उसका धर्म है, ब्लैक होल का अद्भुत् गुरुत्वाकर्षण उसका धर्म है, ब्रह्माण्डीय पिण्डों का परिभ्रमण उनका धर्म है, ब्राउनियन मूवमेण्ट पदार्थ का धर्म है, शांति और सुख के लिये प्रयत्न करना मनुष्य का धर्म है। क्या धर्म का यह स्वरूप अफ़ीम प्रतीत होता है?


      हम सिद्धांतों और शब्दों की भ्रामक और जानबूझकर मिथ्या व्याख्यायें करते रहे हैं। भारतीय चिंतन “स्व” “भाव” को धर्म मानता है। यह धर्म किसी भौतिक पिण्ड के अस्तित्व के लिये अपरिहार्य है। ग्रीष्म ऋतु में प्यास लगना शरीर का धर्म है। ग़र्मियों में हल्के और सफ़ेद कपड़े पहनना और सर्दियों में भारी और रंगीन कपड़े पहनना ग़र्म देशों के लोगों का धर्म है। मर्यादित स्वतंत्रता हम सबका धर्म है। अनुशासन समाज का धर्म है। एकता राष्ट्र का धर्म है और बन्धुत्वभाव का आचरण विश्व का धर्म है। दूसरे के धर्म को बाधित किये बिना अपने अस्तित्व को सात्विक तरीके से बनाये रखना धर्म है। और ऐसे धर्म का पालन न करना ही अधर्म है। दूसरों के धर्म पालन के मार्ग में अवरोध उत्पन्न करना अधर्म है। समाज को धर्म विखण्डित नहीं करता, कर ही नहीं सकता। समाज को जो विखण्डित करता है वह है वर्चस्व का हठ, विचार थोपने की उग्रता और स्वयं को सर्वश्रेष्ठ मानकर अन्य लोगों को हेय समझते हुये उनका उपहास करने की प्रवृत्ति।


      हम स्वीकार करते हैं कि धर्म और ईश्वर को लेकर अभी तक जितनी भी व्याख्यायें की गयी हैं उन्हें परवर्ती कालों में विकृत किया जाता रहा है। प्रकृति से विकृति और विकृति से प्रकृति की ओर गमन मनुष्य का स्वभाव है। स्थानीय स्तर पर समाज और वृहत स्तर पर राष्ट्र मनुष्य के नकारात्मक स्वभाव को अनुशासित करने का प्रयास करते रहते हैं। क्या हम इन प्रयासों को आवश्यक नहीं समझते? वस्तुतः व्यक्ति और समाज बहुत ही जटिल व्यवस्थाओं के बीच अपना अस्तित्व बनाये रखने के लिये बाध्य होते हैं। यह जटिलता ही हमें सहनशीलता, सद्भाव और सहकारिता के लिये प्रेरित करती है।

    


    	
      श्रेष्ठतावाद


      श्रेष्ठता की ओर निरंतर अग्रसर होना मनुष्य का उदात्त भाव है किंतु श्रेष्ठतावाद मनुष्य समाज की सबसे बड़ी समस्या है। श्रेष्ठ होने के लिए किसी व्यक्तिविशेष द्वारा बताये गये उपायविशेष के प्रति पूर्वाग्रह और शेष लोगों को उसका अनुकरण करने के लिए बलपूर्वक आग्रह करना ही श्रेष्ठतावाद है। यह श्रेष्ठतावाद ही समुदायों को जन्म देता है और वैचारिक हठधर्मिता ऐसे समुदायों को कठोर एवं हिंसक बना देती है।


      भारत की धरती पर अनेक समुदाय अस्तित्व में आते, मिटते और पुनः आते रहे हैं। दैत्य, दानव, राक्षस आदि ऐसे ही समुदाय हैं। छल-बल से अपने समुदाय की सांख्यिकीय वृद्धि करने में निपुण ये समुदाय सदा ही मानवता के शत्रु रहे हैं। श्रेष्ठतावादी समुदाय अभी तक यह समझ पाने में असफल रहा है कि गुणात्मक श्रेष्ठता के लिए सांख्यिकीय वृद्धि का कोई महत्व नहीं होता। हाँ, हिंसा और पतित कार्यों के लिए संख्या का होना कुछ महत्वपूर्ण हो सकता है।


      भारत ने अपनी धरती पर विभिन्न धर्मों को अपनी पहचान बनाने और अस्तित्व में बने रहने का अवसर उपलब्ध कराया है। किंतु अपने-अपने धर्मों की महिमा की श्रेष्ठता से ग्रस्त लोगों ने श्रेष्ठतावाद को अभियान के रूप में लेकर पूरे विश्व को एक जैसा ...एक ही पथ का अनुयायी बना देने का संकल्प कर लिया है। यह संकल्प अप्राकृतिक है, विघटनकारी है और मनुष्य की प्रकृति के विरुद्ध है।


      आज के परिदृश्य में हम यह विचार करने के लिए विवश हुये हैं कि समाज को विशेषणयुक्त धर्मों से मुक्ति पाने पर क्यों नहीं चिंतन करना चाहिये। जिस तरह हम अपने घर में कई प्रकार के कार्यों के लिए स्वतंत्र होते हैं उसी तरह सामाजिक जीवन में भी एक सीमा में रहते हुये हमें किसी भी पथ का अनुसरण करने के लिए पूर्वाग्रहों से मुक्त होने की आवश्यकता है। हम क्या पहनें या खायें यह हमारी रुचि और ऋतु की मांग के अनुसार होना चाहिये, इसी तरह हमारा सार्वजनिक और वैयक्तिक जीवन हमारी और समाज की आवश्यकता के अनुरूप होना चाहिये। इससे मनुष्य जीवन की सामाजिक और व्यक्तिगत स्वतंत्रता का मार्ग प्रशस्त होगा।


      हम एक ऐसे समाज की कल्पना करने में सुख का अनुभव करते हैं जिसमें लोग धर्म विशेष के अनुयायी न होकर केवल मनुष्य धर्म के अनुयायी हों; पूरी धरती के लोगों की केवल एक ही नागरिकता हो; पूरे विश्व की केवल एक ही संसद हो; पूरे विश्व का एक ही संविधान हो और मनुष्य केवल मनुष्य हो ...किंतु क्या यह सम्भव है?

    


    	
      पुरस्कार वापसी अभियान


      दिनांक ०७ नवम्बर २०१५, पिछले कुछ दिनों से बुद्धिजीवियों के एक वर्ग ने अपने पुरस्कार वापस कर भारत में असहिष्णुता व्याप्त हो जाने का कूटसंदेश पूरे विश्व को देना प्रारम्भ किया है। पुरस्कार वापस करने की एक प्रतिस्पर्धा सी प्रारम्भ हो गयी है जिसे पूरा विश्व आश्चर्यचकित होकर देख रहा है। यह एक बहुत गम्भीर हलचल है जिस पर मंथन किये जाने की आवश्यकता है कि ये असहिष्णु लोग कौन हैं, इनकी विचारधारा क्या है, ये असहिष्णु कब से हैं, ये असहिष्णु क्यों हो गये हैं?


      ऐसा प्रचारित किया जा रहा है कि हिंदू विचारधारा के असहिष्णु लोगों द्वारा हिंदूविरोधी कन्नड़ विचारक और लिंगायती लेखक कलबुर्गी की हत्या किये जाने के विरोध में देश के बुद्धिजीवियों ने अपने पुरस्कार वापस करने का निर्णय लिया है। बुद्धिजीवियों का यह विरोध हिंदूअसहिष्णुता के विरोध में है।


      भारतीय संस्कृति, सभ्यता और धार्मिक अनुष्ठानों के विरुद्ध चिंतन करने वाले लिंगायती लेखक कलबुर्गी की हत्या का समर्थन नहीं किया जा सकता किंतु ऐसा प्रतीत होता है कि पुरस्कार वापसी का निर्णय इस हत्या के विरोध में नहीं बल्कि यह विरोध हिंदूविरोधी नकारात्मक मानसिकता बनाये रखने के समर्थन में है। वास्तव में कलबुर्गी के बहाने साहित्यकारों, वैज्ञानिकों और अब कलाकारों द्वारा पुरस्कार वापस करने की क्षुद्र प्रतिस्पर्धा के द्वारा सरकार की नीतियों का विरोध किया जा रहा है जो निश्चित ही दुःखद है। सहिष्णुता की एकांगी और सीमित परिभाषा के साथ भारतीयताविरोधी वातावरण में जीने के अभ्यस्त विदेशी संस्कृतिप्रेमी भारतीयों के एक वर्ग ने अपनी पूर्वाग्रही बौद्धिकक्षमता का परिचय दे दिया है। हम, माँग कर लिये हुये सम्मान को वापस करना सम्मान की अवहेलना और पूरे राष्ट्र का अपमान मानते हैं।


      उग्र भीड़ द्वारा हिंसा की घटनाओं पर कोई निर्णयात्मक अभिमत बनाने से पहले उसका विश्लेषण किया जाना आवश्यक है। भीड़ और स्टेटिस्टिक्स में एक सम्बंध है, दोनों के कार्य करने का तरीका एक जैसा होता है इसीलिये दोनों के निर्णय एक जैसे होते हैं। सहिष्णुता और असहिष्णुता न्यूनाधिक सभी समाजों (सभ्यासभ्य) में किसी न किसी कारण से फलित होती देखी जाती है। देखना यह है कि यह फलित किस रूप में हो रही है और इसका कारण क्या है। यहाँ सहिष्णुता को वैचारिक संस्कृति के संदर्भ में विश्लेषित किया जाना प्रासंगिक है। हमारे देश में कुछ लोग एन-केन प्रकारेण सत्ता हथियाने के प्रयास में लगे रहते हैं। इन्हें देश की सम्प्रभुता या जनकल्याण से कोई सरोकार नहीं होता। ऐसे लोग वैचारिक दृष्टि से सदा असहिष्णु होते हैं। असहिष्णुता ही उनकी विस्तारवादी रणनीति है और विस्तारवादी रणनीति ही उनकी संस्कृति है। आठवीं शताब्दी के प्रारम्भ में विदेशी आक्रमणकारी मुहम्मद बिन कासिम के साथ इस संस्कृति का प्रवेश आर्यावर्त में हुआ जिसे परवर्ती भारतीय अवसरवादी समूहों द्वारा अपना लिया गया। इस संस्कृति के पोषक स्वयं तो असहिष्णु होते हैं किंतु दूसरों से सहिष्णुता की अपेक्षा करते हैं। असहिष्णुता के लिये आवश्यक है कि एक पक्ष सहिष्णु बना रहे क्योंकि एक पक्ष की सहिष्णुता दूसरे पक्ष की असहिष्णुता के लिये पोषकभोज्य है। एक पक्ष जब-जब भोज्य बनने के विरुद्ध अपने अस्तित्व की रक्षा के लिये उठ खड़ा होता है तो उसे वास्तविक असहिष्णु वर्ग द्वारा ‘असहिष्णु’ घोषित कर लांछित किया जाने लगता है। यह कुछ उसी तरह है जैसे चोरी करते हुये पकड़े जाने पर कोई चतुर चोर “चोर-चोर” चिल्लाता हुआ किसी आभासी चोर को पकड़ने का स्वांग करते हुये भागने लगता है। ये बुद्धिजीवी क्या वास्तव में लोककल्याण के लिये चिंतित हैं या फिर किन्हीं अन्य निहित उद्देश्यों के लिये?


      सन् ७१२ से विदेशी आक्रमणकारियों द्वारा भारतीयता को निरंतर कुचला जाता रहा है। देश की स्वाधीनता के बाद भी हम छद्मधर्मनिरपेक्षता और आयातित प्रगतिशीलता के थोपे हुये वैचारिक संहार के शिकार होते रहने के लिये बाध्य रहे हैं। आज जब हमारी चेतना को जाग्रत होने के लिये एक उपयुक्त वातावरण निर्मित हो रहा है तो विघटनकारी तत्वों में हड़कम्प मच गया है। आवेदन करके भिक्षा की तरह माँगे गये पुरस्कार को वापस करने का कोई औचित्य समझ में नहीं आता। स्वाभिमानी व्यक्ति कभी सम्मान नहीं माँगता, उसका आचरण ही उसे सहज सम्मान के योग्य बनाता है। बस्तर के साहित्यकार लाला जगदलपुरी को उनके गोलोकवासी होने के बाद भी जो सहज लोकसम्मान प्राप्त हो रहा है वह किसी पुरस्कार के कारण नहीं बल्कि उनके व्यक्तित्व और कृतित्व के कारण है। यहाँ यह स्पष्ट करना आवश्यक है कि कुछ चतुर लोगों ने अपने कुत्सित विचारों को “धर्मनिरपेक्षता”, “प्रगतिशीलता” और “सहिष्णुता” जैसे आकर्षक शब्दों की खाल ओढ़ा दी है जिससे वे शब्द तो विकृत हुये ही हैं देश में छद्मबुद्धिजीविता का वातावरण भी निर्मित होता रहा है। ऐसी कूट चतुरता को बौद्धिकता का पर्याय नहीं माना जा सकता।


      स्वाधीनता प्राप्ति के साथ ही हमें उपहार में खण्डित भारत और धार्मिक हिंसा आधारित ख़ूनी ताण्डव भोगने को मिला। भारत को खण्डित करने वाली धार्मिक विषाक्तता वहीं तक नहीं रुकी बल्कि उसने शेष भारत को भी अजगर की तरह धीरे-धीरे दबोचना प्रारम्भ कर दिया। आज भारतीयता की बात करना असहिष्णुता का पर्याय बना दिया गया है। निश्चित् ही देश की स्थितियाँ अच्छी नहीं हैं, स्वतंत्र भारत को कई अंतरसंघर्षों और आतंकवाद से जूझना पड़ रहा है। कश्मीरी पण्डित जब अपने ही देश में शरणार्थी हो रहे थे, तब ये तथाकथित बुद्धिजीवी चुप रहे। असम के कई जिले बांग्लादेशी शरणार्थियों से भर गये, तब ये छद्म बुद्धिजीवी चुप रहे। देश के कई हिस्से हिंदू-मुस्लिम दंगों में जलते रहते हैं, तब किसी को असहिष्णुता दिखायी नहीं देती। देश इस्लामिक आतंकवाद से जूझ रहा है, किंतु ये बुद्धिजीवी चुप हैं। अब आज अचानक ऐसा क्या हो गया कि बुद्धिजीवियों को देश में असहिष्णुता दिखायी देने लगी? निश्चित ही यह असहिष्णुता कूटरचित है जिसमें से राष्ट्रद्रोह की स्पष्ट ध्वनि सुनायी दे रही है।


      हमारे तथाकथित प्रगतिशील बुद्धिजीवियों की चिंतायें भारतीयता के लिये नहीं बल्कि माओ, मार्क्स, स्टालिन, चीन, येरुशलम, फ़िलिस्तीन, वेटिकन सिटी और मक्का-मदीना के लिये ही सदा मुखरित होती रही हैं। भारतीय चिंतनधारा का विरोध प्रगतिशीलता का प्रतीक बना दिया गया है। किंतु हम इस प्रकार के प्रज्ञापराधों का सामना करने के लिये कटिबद्ध हैं। हम एकांगी सहिष्णुता और थोपी हुयी कूटरचित असहिष्णुता का दृढ़ शब्दों में विरोध करते हैं। ऐसे समय में जबकि भारत के छद्म बुद्धिजीवी पाकिस्तान की धरती पर जाकर भारत के विरुद्ध षड्यंत्र करने के अपराधी कसूरी के समर्थन में वहाँ के पूर्वराष्ट्राध्यक्ष से मंत्रणा कर रहे हैं, हम देश की सम्प्रभुता की रक्षा और भारतीयता के अस्तित्व की रक्षा के लिये देश के साथ खड़े होने का संकल्प लेते हैं। आइये, हम भारत राष्ट्र को सबल और समर्थ बनाने के लिये चिंतन और मंथन करें।

    


    	
      पुरस्कार और विरोध का सैलाब


      दिनांक १९ अक्टूबर २०१५, साहित्यकारों द्वारा सम्मान वापसी अभियान! भारत विरोधी पाकिस्तानी लेखक कसूरी की पुस्तक के लिये भारत में व्यापारिक पृष्ठभूमि का निर्माण करते सुधीर कुलकर्णी! गोमांस भोज के आयोजन से राशिद की खुली चुनौती! कुलकर्णी और राशिद के मुंह पर कालिख! कालिख के बाद राशिद की मीडिया के समक्ष अमर्यादित प्रतिक्रिया! इन घटनाओं ने दुनिया को क्या संदेश दिया है? भारत की आंतरिक कलह, मतभेद और द्विविधा से भारत की कैसी छवि निर्मित हो रही है?


      हम दुनिया को ढोल पीट-पीटकर यह बता रहे हैं कि भारत दुर्बल मानसिकता वाले लोगों से भरपूर एक दुर्बल देश है। भारत के साहित्यकारों, कलाकारों और वैज्ञानिकों के एक वर्ग ने पुरस्कार वापसी अभियान से सरकार, देश और दुनिया को प्रथम दृष्ट्या यह संदेश देने का प्रयास किया है कि देश के बुद्धिजीवी वर्तमान व्यवस्था से चिंतित हैं और व्यवस्था में परिवर्तन चाहते हैं। बुद्धिजीवियों द्वारा सरकार के विरोध के सैलाब ने कुछ प्रश्न खड़े कर दिये हैं जिन पर देशव्यापी मंथन आवश्यक है।


      पहले तो यह स्पष्ट कर दूँ कि व्यक्तिगतरूप से मैं स्वयं देश और समाज की कुव्यवस्था से व्यथित हूँ, किंतु यह तो सदा से है। जब से मैंने होश संभाला है सत्ता और समाज की बढ़ती दूरियों और स्वार्थों की राजनीति ने मुझे आहत किया है। देश की व्यवस्था कभी अच्छी नहीं रही, आर्थिकभ्रष्टाचार, मानवाधिकार हनन, हत्या, अपराध, बलात्कार, नैतिकपतन, रिश्वतखोरी, झूठेवायदे, वर्गभेद …कुछ भी तो नहीं बदला बल्कि सभी में वृद्धि ही होती रही है। लोकनायक जयप्रकाश नारायण जी की समग्रक्रांति के अपवाद को छोड़ दिया जाय तो इससे पूर्व या इसके पश्चात् देश के बुद्धिजीवियों ने कभी ऐसे तेवर नहीं दिखाये। तेवर तो छोड़िये कभी सामान्य विरोध भी नहीं किया और करते भी क्यों वे तो स्वयं उसी व्यवस्था में रच-बस जाना ही उचित समझते रहे हैं। आज हमें बुद्धिजीवियों की इस विरोधीसेना में कोई प्रेमचंद, निराला, फणीश्वर नाथ रेणु या अब्दुल कलाम नहीं दिखता। जयप्रकाश नारायण की समग्र क्रांति के समय हुये जनआंदोलन में जिन बुद्धिजीवियों ने तत्कालीन कुव्यवस्था के विरोध में अपनी सक्रिय और दृढ़ भूमिका का निर्वहन किया वे वास्तव में देश और व्यवस्था के प्रति चिंतित थे। उनकी चिंता आत्मस्फूर्त चेतना से प्रेरित थी, उनमें सच्चीनिष्ठा थी, कहीं कोई कृत्रिमता नहीं थी। आज के बुद्धिजीवियों द्वारा किये जा रहे विरोध प्रदर्शन में उस चेतना और निष्ठा के दर्शन नहीं होते। यह एक सुविधाजनक विरोध है जिसे मैं एक नकारात्मक विरोध की संज्ञा देना चाहूँगा। भिक्षा में प्राप्त सम्मान वापस करने की क्षुद्रता से कुव्यवस्था के प्रति निष्ठापूर्ण चिंता प्रकट नहीं होती। यदि वे किसी क्रांति की पृष्ठभूमि निर्मित कर रहे हैं तो इस यज्ञ में उनकी अपनी समिधा क्या है? इनका विरोध एक काकस्वर से अधिक कुछ और नहीं प्रतीत होता। हम इस प्रकार के सुविधाजनक पाखण्डपूर्ण विरोध का समर्थन नहीं कर सकते। वास्तव में इन तथाकथित बुद्धिजीवियों का यह पाखण्डपूर्णकृत्य भर्त्सना के योग्य है। हमें निष्ठावान और अवसरवादी बुद्धिजीवियों में विभेद कर उन्हें पहचानना होगा। हम व्यवस्था में परिवर्तन नहीं चाहते, कुव्यवस्था में परिवर्तन चाहते हैं जिसके लिये देश को भगत सिंह और चंद्रशेखर आज़ाद जैसे निष्ठावान और समर्पित क्रांतिकारियों की आवश्यकता है।


      यह देश का दुर्भाग्य है कि इन अवसरवादी बुद्धिजीवियों ने इससे पूर्व देश की व्यवस्था को सुधारने के लिये कोई ठोस और रणनीतिपूर्वक कदम नहीं उठाया। निर्भयाकाण्ड को लेकर हुआ विरोधप्रदर्शन एक स्वस्फूर्त आंदोलन था, अपनी लड़कियों की सुरक्षा को लेकर एक तात्कालिक प्रतिक्रिया थी। यह आंदोलन निष्फल रहा, यौन अपराध होते रहे, उसी क्रूरता के साथ होते रहे, सामूहिकरूप में होते रहे और अब तो ३-४ वर्ष की बच्चियों के साथ भी ऐसी वीभत्स और पाशविक घटनायें बढ़ती जा रही हैं। आंदोलन एक उबाल के बाद बुझ गया। एक रस्म अदायगी हुयी और फिर सब कुछ पूर्ववत् होने लगा। यह बुद्धिजीवियों का आंदोलन नहीं बल्कि एक जनआंदोलन था जिसमें बुद्धिजीवी भी सम्मिलित हो गये थे। उस आंदोलन को क्रांति तक ले जाने में बुद्धिजीवियों की रुचि क्यों नहीं हुयी? इसलिये नहीं हुयी क्योंकि तेजपाल जैसे बुद्धिजीवी पत्रकार अवसरवादी होते हैं। वे जनसमूह के साथ विरोध में भी खड़े हो जाते हैं और अवसर मिलते ही भेड़िया बन कर नोच खाने के लिये भी तत्पर हो जाते हैं। जिस तरह देश को बाबाओं, बाइयों, भगवानों, देवियों और नेताओं से सावधान रहने की आवश्यकता है उसी तरह अब ऐसे अवसरवादी और छद्मबुद्धिजीवियों से भी सावधान रहने की आवश्यकता है।

    


    	
      निर्णायक कौन?


      १९५० में फ़णीश्वर नाथ रेणु जी का एक रिपोर्ताज़ प्रकाशित हुआ था “हड्डियों का पुल” । इसका एक अंश आज भी बहुत प्रासंगिक और महत्वपूर्ण है –


      और जो कांग्रेस में नहीं – वह गलत आदमी है। जो चोरी नहीं करे – वह गद्दार है। जो घूसखोरी रोकने की बात करे – वह देशद्रोही है। “भूख लगी है, रोटी दो” कहने वाला – भिखारी है। भूख से दम तोड़ने वाला – बीमार है। सब गलत – एक गद्दी सत्य!


      हमारे बीच राष्ट्रवाद और अभिव्यक्ति की स्वतंत्रता की अपनी-अपनी परिभाषायें और सीमायें हैं, जिनमें परस्पर टकराव है। एक पक्ष दूसरे पक्ष के विचार को थोपा हुआ निर्णयात्मक विचार मानता है। सर्वोच्चन्यायालय का निर्णय अन्यायपूर्ण मान लिया गया है। क्या यह एक समानांतर सर्वोच्चन्यायालय की महत्वाकांक्षा की ध्वनि नहीं है? जब विधि द्वारा स्थापित स्वीकार्यता समाप्त हो जाय और असहिष्णुता ही क्रांति का पर्याय बन जाय तो किसी भी विवाद का निर्णय कौन कर सकेगा? जब यह पहले से तय हो जाय कि दूसरे का विचार त्रुटिपूर्ण और हमारा ही विचार एकमात्र सत्य और पूर्ण है तब निर्णय कौन करेगा? कहाँ से वह न्यायाधीश लाया जायेगा जिसका निर्णय दोनो पक्षों को स्वीकार्य हो? निश्चित ही यह एक अंतहीन विवाद है जो केवल और केवल संघर्ष को ही जन्म दे सकता है।


      किसी राष्ट्र के अस्तित्व या उसके विखण्डन के कारक तत्वों पर गम्भीरता से चिंतन करें तो पायेंगे कि सहिष्णुता, समान विचार, समृद्धि के लिये परस्पर सहयोग, सुनिश्चित् सुरक्षा, सद्भाव, समानता और देशप्रेम वे तत्व हैं जो किसी राष्ट्र के अस्तित्व के लिये आवश्यक हैं। इसी तरह पृथकसत्ता लिप्सा, स्वेच्छाचारिता, भीरुजनता की अवसरवादी उदासीनता और राष्ट्रीय एकता का अभाव वे तत्व हैं जिन्हें हम राष्ट्रीयविखण्डन के लिये उत्तरदायी मान सकते हैं।

    


    	
      अपने आनन्द में अपूर्वानन्द


      भाषण का विषय – “गांधी का देश” ; वक्ता – दिल्ली वि.वि. में हिंदी के प्रोफ़ेसर अपूर्व आनन्द ; मंच संचालन – श्रीमती जानकी नायक । संचालिका के संबोधन की भाषा – अंग्रेज़ी ; हिंदी प्रोफ़ेसर की भाषा – नेहरूआनी हिन्दुस्तानी स्थान – जे.एन.यू. परिसर ; दिनांक – 4 मार्च 2016 ; भाषण की कुल अवधि 1 घण्टा 15 मिनट ; श्रीमती जानकी नायक ने अपूर्वानन्द का परिचय देते हुये बड़े गर्व से बताया कि उन्होंने उमर ख़ालिद का “हार्ट टचिंग इण्टरव्यू” लिया था ।


      हिंदी के प्रोफ़ेसर अपूर्वानन्द ने उर्दू ज़ुबान में अपनी तक़रीर पेश करने से पहले बताया कि उन्होंने कन्हैया की चिंता में११दिन ११रातें कुछ लोगों के साथ गुज़ारी हैं तब उन्हें अचानक पता चला कि कन्हैया को ज़मानत मिल गयी है जिससे उन्हें ख़ुशी से ज़्यादा राहत का अहसास हुआ। व्यंग्य के धनुष पर कटाक्ष के बाण छोड़ते हुये अपूर्वानन्द की तक़रीर के तरीके और विषय ने मेरे मन में गुरु की गुरुता पर सवाल खड़े किये। ख़ैर, जब सारे तीर चलाये जा चुके तो शरविहीन हुये गुरुजी ने गांधी का पोस्टमार्टम करना शुरु किया। हम अभिव्यक्ति की स्वतंत्रता का सम्मान करते हुये गुरुजी के भाषण का स्वागत करते हैं इस प्रतिफल की आशा में कि वे भी हमारी अभिव्यक्ति की स्वतंत्रता को स्वीकार कर लेंगे। प्रस्तुत हैं अपूर्वानन्द के कुछ तीर आप सबके लिये –


      भाषण का प्रारम्भ कन्हैया और उसकी ज़मानत के किस्से से हुआ। गुरुजी ने कन्हैया पर लगाये गये आरोपों को “बौद्धिकता और विवेक पर हमला” निर्णीत किया। कार्ल मार्क्स के हवाले से कह गया कि उन्होंने “भौतिक यथार्थ को एक ख़्याल में तब्दील करने” की बात की थी इसलिये जे.एन.यू. को एक ख़्याल में तब्दील हो जाना चाहिये क्योंकि यही ख़्याल दुनिया को बदल कर रख सकता है।


      गुरुजी ने कन्हैया को ज़मानत देने वाली जज साहिबा पर शरसन्धान करते हुये फ़रमाया कि जब उन्होंने कुछ विद्वानों से अंतरिम ज़मानत के बारे में जानकारी चाही तो उनके एक जजमित्र द्वारा इसे “इन्नोवेशन” बताते हुये ज़ूडिशियरी में इस नितांत नयी पहल के लिये कन्हैया को मुबारकवाद देने का सुझाव दिया गया। जज महोदया का जमकर परिहास बनाते हुये गुरु जी ने यह प्रमाणित कर दिया कि उनके पास अभिव्यक्ति की पूरी आज़ादी है और वे न्यायपालिका का सम्मान न करने के लिये भी स्वतंत्र हैं। उनकी आज़ादी देखकर हमको यह समझने में बड़ी कठिनाई हुयी कि वह कौन सी आज़ादी है जो उनके पास नहीं है और वे किस आज़ादी के लिये जंग जारी रखना चाहते हैं?


      कटाक्षसत्र जब कुछ मद्धिम हुआ और तक़रीर में गम्भीरता के पुट का प्रवेश हुआ तो दिसम्बर सन् १९३१ में प्रेमचन्द के प्रकाशित एक आलेख का उल्लेख करते हुये इलाहाबाद और लख़नऊ वि.वि. के दीक्षांत समारोहों में सी.वी. रमन और राधाकृष्णन के भाषणों के प्रमाण प्रस्तुत किये गये जिसमें राष्ट्र, क्रांति और छात्रधर्म के बारे में इन दोनो वक्ताओं के परस्पर विरोधी वक्तव्यों का पोस्टमार्टम किया गया। बताया गया कि गांधी बहुत ईमानदार राष्ट्रीय नेता थे जिन्हें आग से खेलने और बहुत सारे आश्रम खोलने का शौक था और यह भी कि गांधी की मुस्कराहट दुष्टता से भरी हुयी होती थी। गांधी के हवाले से भारत के लोगों द्वारा “पाकिस्तान ज़िन्दाबाद” का नारा लगाने में कोई हर्ज़ न होने की वकालत की गयी। इतिहास को खंगालते हुये जे.एन.यू. के शोधार्थियों को बताया गया कि गांधी के अनुसार एक ही नारा ऐसा था जो सबके लिये अनिवार्य होना चाहिये था और वह था “आल्लाह-हो-अकबर” किंतु “वन्दे मातरम” और “भारत माता की जय” जैसे नारों के लिये गांधी ने सोच कर निर्णय करने की बात कही थी जबकि गांधी अपने अगले नारे “हिंदू-मुसलमान की जय” के लिये पूरी तरह सहमत थे।


      राष्ट्र के बारे में गांधियन थॉट की झलक प्रस्तुत करते हुये गुरु जी द्वारा बताया गया कि गांधी राष्ट्र की भावना से परे “देस” और “वतन” के लिये लड़ रहे थे। गांधी की व्यवस्था में स्पष्ट कहा गया था कि आज़ाद भारत में मुसलमानों के सरपरस्त हिंदू नहीं रहेंगे। जबकि ज़िन्ना के हवाले से यह स्पष्ट किया गया कि “मुस्लिम का प्रतिनिधित्व केवल मुस्लिम ही” कर सकता है।


      गुरु जी के अनुसार गांधी ने अफ़्रीका में रहते समय अपने किसी मित्र से यह ज्ञान प्राप्त किया था कि जब शक़ की बात हो तो हमेशा अल्पसंख्यक का ही पक्ष लेना चाहिये बहुसंख्यक का नहीं। गांधी कहते थे कि भारत में हिंदू मुसलमानों के बड़े भाई नहीं हैं, दोनों के अधिकार समान हैं। गांधी की हत्या करने वाला व्यक्ति ब्राह्मण वर्ण से सम्बन्धित है और गांधी ने भारत में गोवध पर प्रतिबन्ध लगाये जाने को अनुचित माना था।


      हमारी प्रतिक्रिया – हम कुछ नहीं कहेंगे सिवाय इसके कि जब देश इतने बड़े वैचारिक संकट से गुज़र रहा हो तो किसी प्रतिष्ठित विश्वविद्यालय के शिक्षक से व्यंग्य और कटाक्ष के स्थान पर हमें गम्भीर चिंतन की अपेक्षा थी। यह इसलिये भी आवश्यक है कि इस उत्तेजनापूर्ण वातावरण में व्यंग्य और कटाक्ष से स्थिति को और भी अनियंत्रित करने में तो मदद मिलती है किंतु किसी सकारात्मक समाधान की बिल्कुल भी नहीं। क्या हम नई पीढ़ी को “सीख” के नाम पर यही सब देना चाहते हैं?

    


    	
      ‘जेनुयाई’ परम्परा में सहिष्णुता


      दिनांक ०९ मार्च २०१६, प्रकाश फैलाकर अंधकार दूर करने वाले शिक्षक समुदाय का एक वर्ग प्रकाश बुझाकर अंधकार फैलाने में व्यस्त है। मृदुला मुखर्जी इतिहास की प्रोफ़ेसर हैं और जे.एन.यू. की जंग को ज़ारी रखना चाहती हैं। जे.एन.यू. आज़ादी की जंग लड़ रहा है। भारत की बर्बादी तक जंग ज़ारी रखने का ऐलान किया जा चुका है। कपिल सिब्बल कहते हैं कि जे.एन.यू. को हक़ है कि वह बन्दिशों के ख़िलाफ़ जंग लड़ता रहे। भारत सरकार के पास इस जंग के ऐलान होने से लेकर ज़ारी होने तक के कोई सबूत नहीं हैं, क्योंकि जंग अभी ज़ारी है।


      मृदुला को आज़ादी चाहिये, कपिल सिब्बल को आज़ादी चाहिये, मल्लिकार्जुन खड़गे को आज़ादी चाहिये, राहुल को आज़ादी चाहिये, मायावती को आज़ादी चाहिये, सबको आज़ादी चाहिये ...मोदी से।


      आज़ादी हमें भी चाहिये ...वह आज़ादी जो अभी तक अधूरी है। किंतु हमारे साथ कोई नहीं है, मृदुला, कपिल, खड़गे, राहुल, माया ...कोई भी हमारे साथ नहीं है। यहाँ तक कि कन्हैया, उमर ख़ालिद, अपराजिता, गिलानी ...कोई भी नहीं है हमारे साथ। क्या उनकी आज़ादी हमारी आज़ादी से अलग है? आज़ादी के रंग अलग-अलग क्यों हैं? उनकी आज़ादी का हमारी आज़ादी से झगड़ा क्यों है?


      पाखण्ड को विघटित करना जहाँ समाजसुधार की प्रक्रिया का एक अनिवार्य अंग है वहीं वर्जनाओं को तोड़ने का दुराग्रह मर्यादाओं को नष्ट कर निरंकुश व्यवस्था स्थापित करने की प्रक्रिया का एक अनिवार्य अंग है। हर वर्जना को पाखण्ड घोषित कर उसके विरुद्ध उठ खड़े होना एक अविवेकपूर्ण और अनावश्यक प्रतिक्रिया है। सार्वजनिक स्थानों में सामूहिकरूप से लिपलॉक जैसी रतिक्रीड़ाओं का प्रदर्शन, लिव इन रिलेशनशिप जैसी सामाजिक अव्यवस्था का आचरण, समलैंगिकता जैसी अप्राकृतिक क्रियाओं के समर्थन में निर्लज्ज प्रदर्शन जैसी घटनाओं का आयोजन भारतीय समाज परम्परा की सुस्थापित वर्जनाओं के विरुद्ध विद्रोह के प्रतीक हैं।


      यह चीख-चीखकर कहा जा रहा है कि “सीख” और “क्रांति” विद्यार्थी का धर्म है। पूछा जा रहा है कि यदि छात्र विश्वविद्यालयों में नहीं सीखेंगे तो और कहाँ सीखेंगे ...और सीखने के बाद यदि वे सामाजिक परिवर्तन के लिये क्रांति पथ पर अग्रसर नहीं होंगे तो और किस पथ पर अग्रसर होंगे?


      सीखना ...यानी कुछ नवीन ग्रहण करना। कुछ नवीन ग्रहण करने के लिये पात्र का रिक्त होना आवश्यक है। जे.एन.यू. में कोई भी रिक्त नहीं है, सारे घड़े भरे हुये हैं ...एक विशिष्ट विचारधारा के आसव से। वहाँ पहले से सुनिर्धारित विचारधारा की कृषि हो रही है जिसका विषाक्त उत्पाद मानवीयता के लिये गम्भीर संकट बन गया है।


      वे बड़े गर्व से जे.एन.यू. की संस्कृति को शेष भारत से विशिष्ट बताते हुये छात्र के ज्ञानवर्द्धन के लिये तर्क और प्रश्न को आवश्यक मानते हैं। वास्तव में यह भारत की प्राचीन गुरुकुलसंस्कृति है किंतु जे.एन.यू. से यह कई अर्थों और उद्देश्यों में भिन्न है। गुरुकुल की ज्ञान परम्परा में जहाँ तर्क और प्रश्नशैली के साथ विनम्रता, जिज्ञासा, अन्य विचारों के प्रति सहिष्णुता और लोक उन्नयन की भावनायें सन्निहित हुआ करती थीं वहीं जे.एन.यू. में उद्दण्डता, अविनय, पूर्वाग्रह, असहिष्णुता, विघटन और दलगत हितों की भावनायें सन्निहित हैं। छात्र यदि पूर्वाग्रही हो तो वह जिज्ञासु कैसे होगा? साम्यवाद एक जिज्ञासा नहीं सुस्थापित विचारधारा है जिसको लेकर जे.एन.यू. में दुराग्रह है। आग्रह तो निर्णीत होता है इसमें ज्ञानपिपासा की जिज्ञासा कहाँ है?


      जे.एन.यू. विगत कई दशकों से एक ही विचारधारा को प्रचारित-प्रसारित करने का कार्य कर रहा है। हम ज्ञान की पिपासा तो तब मानते जब वहाँ कोई निष्पक्ष चिंतन की परम्परा होती। कम्युनिज़्म के अतिरिक्त अन्य किसी विचारधारा के लिये वहाँ कोई स्थान नहीं है। ज्ञान की विनम्र जिज्ञासा की मुक्तपरम्परा के प्रति उग्रतापूर्वक असहिष्णु है जे.एन.यू.। कम से कम जे.एन.यू. के छात्रों और शिक्षकों के आचरण से तो अभी तक यही प्रमाणित होता रहा है।


      देश की आमजनता जानना चाहती है कि जे.एन.यू. ने अभी तक कितनी भिन्न-भिन्न विचारधाराओं का प्रतिपादन किया या उन पर शोध किया है? क्या वहाँ साम्यवादी विचारधारा के अतिरिक्त अन्य किसी विचारधारा के छात्र नहीं पढ़ते? क्या इस शिक्षण संस्थान में अन्य विचारों के पल्लवित-पुष्पित होने के लिये मुक्त वातावरण निर्मित किया गया है?


      जे.एन.यू. एक विघटनात्मक प्रतिक्रियावादी विचारधारा का शिकार हो कर रह गया है जो किसी भी शैक्षणिक संस्थान की गरिमा और शिक्षणधर्म के विरुद्ध है। जब हम विभिन्न विचारधाराओं के विभिन्न पक्षों पर चिंतन की बात करते हैं तो ‘जेनुयाई’ परम्परा भारतीय संस्कृति को वर्ज्य मानते हुये शेष सभी विचारधाराओं के प्रति उदारतापूर्वक पलक-पाँवड़े बिछाये तैयार मिलती है। जेनुयाई परम्परा ने भारतीयता और प्राचीन भारतीय ज्ञानकोष के साथ सदा ही अस्पर्श्यता का व्यवहार किया है। उन्हें तर्क नहीं वितण्डा रुचिकर लगता है और वही उनका वैचारिक अस्त्र है जिसे वे भारत के विरुद्ध प्रयुक्त करते हैं। यदि जे.एन.यू. के लोग वास्तव में ज्ञान के प्रति लेश भी उत्कण्ठा रखते हैं तो हम वैचारिक सहिष्णुता के लिये जे.एन.यू. के लोगों का आव्हान करते हैं ...और यह भी कि वे वितण्डा को छोड़कर तर्कशास्त्र की प्रशस्त परम्पराओं का अनुकरण करें।

    


    	
      शिक्षा, शोध और छात्रराजनीति


      छात्रसमस्यायों के समाधान के लिये छात्रराजनीति की आवश्यकता का तर्क दिया जाता है। ठीक है, तब संस्थान के प्रशासन और सरकारों का दायित्व क्या है? छात्रराजनीति की आवश्यकता निश्चित् ही प्रशासन और सरकारों की असफलता का प्रमाण है। और फिर यह कैसी समस्या है जो आज तक सुलझ नहीं पायी? क्या प्रतिवर्ष कुछ नये प्रकार और प्रकृति की समस्यायें उत्पन्न होती रहती हैं जिनके समाधान के लिये निरंतर छात्रराजनीति की आवश्यकता बनी ही रहती है? यदि ऐसा है तो यह प्रशासन और सरकारों के औचित्य और उनकी कार्यशैली पर बहुत बड़ा प्रश्नचिन्ह है। भारत में पिछले कई दशकों से छात्रराजनीति की जाती रही है, क्या इन राजनीतिक संघर्षों और उनके परिणामों का कोई लेखा-जोखा रखा गया है जो देश को यह बता सके कि छात्रराजनीति द्वारा शिक्षासंस्थानों और देश को कोई शैक्षणिक, नीतिगत या सैद्धांतिक लाभ हुआ है?


      छात्रराजनीति का उद्देश्य यदि छात्रसमस्याओं के समाधान की दिशा में काम करना है तो अब तक किन-किन समस्याओं का समाधान किया जा सका है? छात्रराजनीति का उद्देश्य यदि देश और समाज की विभिन्न समस्यायों पर चिंतन करना और समाधान के मार्ग खोजना है तो अभी तक इसके क्या उल्लेखनीय परिणाम रहे हैं? हम मानते हैं कि कुछ छात्रनेता सक्रिय राजनीति में महत्वपूर्ण पदों को पाने में सफल होते रहे हैं किंतु देश और समाज को उन्होंने क्या दिया है अभी तक? वे किन अर्थों में उन राजनेताओं से भिन्न प्रमाणित हुये हैं जिनकी पृष्ठभूमि में छात्रराजनीति का कोई योगदान नहीं रहा है? हम छात्रराजनीति को सक्रिय राजनीति का अभ्यासमंच मानते हैं जहाँ परम्परागत स्क्रिप्ट का अभ्यास तो किया जाता है किंतु किसी नयी स्क्रिप्ट पर कोई बात नहीं होती। यह मंच कभी राजनीति की प्रयोगशाला का मंच भी नहीं बन सका। हमारे अनुभव यह बताते हैं कि छात्रराजनीति ने शिक्षण संस्थाओं के शैक्षणिक वातावरण को विषाक्त किया है। हम अभी तक यह समझने में असमर्थ रहे हैं कि विभिन्न विषयों और समस्याओं पर चिंतन-मंथन के लिये राजनीति का मंच ही क्यों होना चाहिये? क्या इनके लिये बौद्धिक मंच नहीं होना चाहिये? क्या छात्रसंघ का अध्यक्ष बने बिना बौद्धिक विमर्श नहीं किया जा सकता? जिन छात्रों को सक्रिय राजनीति में जाना है उन्हें छात्रराजनीति किये विना भी तो अपनी राजनैतिक प्रतिभा दिखाने का अवसर प्राप्त हो सकता है। वे कोई समाज सुधार का कार्य करके अपनी क्षमता का प्रदर्शन क्यों नहीं करते?


      मुझे नहीं लगता कि शिक्षण संस्थानों में छात्रराजनीति का कोई भी औचित्य है। शिक्षणसंस्थानों का स्तर निरंतर गिरता जा रहा है। अपसंस्कृति निरंतर फैलती जा रही है और राष्ट्रद्रोही कुविचार आकार ग्रहण करते जा रहे हैं। राज्य सरकारों को चाहिये कि वे छात्रराजनीति को पूरी तरह प्रतिबन्धित करें और यदि वे ऐसा नहीं करतीं है तो केन्द्र शासन को इसके लिये विधिक उपाय करने ही चाहिये।

    


    	
      बदलते संदर्भ बदलते अर्थ


      दिनांक २८ नवम्बर २०१५, भारत के कुछ लोग आतंकियों को आतंकवादी नहीं मानते, कुछ लोग संविधान संशोधन का अधिकार केवल एक वंश की बपौती मानते हैं, कुछ लोग संविधान की व्याख्या अपने तरीके से करना अपना जन्मसिद्ध अधिकार मानते हैं तो कुछ लोग शरीयत को संविधान से ऊपर मानते हैं।


      भारतीय संस्कृति में सहिष्णुता कभी एक सकारात्मक गुण हुआ करता था जो आज निरंकुश अपराध और अन्याय सहन करने की क्षमता से जुड़ गया है। भारत को निरंतर अपमानित किये जाने और राष्ट्रद्रोह की घटनाओं को चुपचाप सहन करते रहने को ही सहिष्णुता का मापदण्ड मान लिया गया है। कश्मीर में भारतीय ध्वज जलाने और पाकिस्तान ज़िन्दाबाद के नारे लगाने की घटनाओं के साथ आतंकवादी घटनाओं की निरंतरता पर अंकुश नहीं लग पा रहा है। पी.डी.पी. का तर्क है कि कश्मीर में भारत विरोधियों के विरुद्ध यदि कोई कार्यवाही की जायेगी तो पूरे कश्मीर के युवा विद्रोह पर उतर आयेंगे जिससे मुश्किलें और बढ़ जायेंगी। यह एक ऐसा कुतर्क है जो युद्ध को लड़े बिना ही हार जाने की घोषणा करता है।


      सत्तायें विधि और दण्ड के बिना अराजकता का कारण बनती हैं, अपराधी को दण्डित करने में यदि सत्ता को भय लगता है तो इसका सीधा सा अर्थ यह है कि सत्ता अघोषित रूप से विद्रोहियों के हाथों में सौंप दी गयी है। हम ऐसी औचित्यहीन सत्ता का विरोध करते हैं। क्या किसी सम्प्रभु देश की सत्ता को चुनौती देने वालों के विरुद्ध केवल भय के कारण कोई कार्यवाही करने से पीछे हट जाना चाहिये? जब हम राष्ट्रद्रोहियों को दण्ड देने की बात करते हैं तो हम पर मनुवाद और भगवाकरण का आरोप लगाया जाना शुरू कर दिया जाता है।


      यह भारत ही है जहाँ के नागरिक पूरी स्वतंत्रता के साथ भारत की सम्प्रभुता को चुनौती दे सकते हैं, राष्ट्रीय ध्वज का बारम्बार अपमान कर सकते हैं, किसी शत्रुदेश का ध्वज लहरा सकते हैं, राष्ट्रद्रोहियों की शवयात्रा में हज़ारों की संख्या में सम्मिलित हो सकते हैं, सेना पर आक्रमण कर सकते हैं और अमरजवान ज्योति को अपने जूतों से रौंद सकते हैं।


      कश्मीर के युवाओं द्वारा विद्रोह कर दिये जाने के भय से राष्ट्रविरोधी गतिविधियों को निरंतर सहते रहना यदि भारत की विवशता है तो यह सत्ता की अक्षमता ही नहीं बल्कि सत्ता के औचित्य पर एक ज्वलंत प्रश्न भी है। जो राज्य या देश अपने नागरिकों को केवल एक समुदाय के भय के कारण सुरक्षा दे पाने में असमर्थ हो तो राज्य को ऐसी सत्ता की कोई आवश्यकता नहीं है। क्या क्रूरतापूर्वक किये जा रहे अत्याचारों को सहते रहना ही सहिष्णुता का मापदण्ड है? क्या भारतीय संस्कृति की बात करना या हिन्दू अधिकारों के संरक्षण की बात करना भारत में अपराध है? ये प्रश्न हैं जिनके उत्तर सत्ता और विपक्ष दोनों को देना ही होगा।

    


    	
      युवाशक्ति की दिशा


      भारत का युवा यदि भारत से दूर होने लगे तो इसे देश का दुर्भाग्य माना जाना चाहिये। आर्थिक दृष्टि से निम्न एवं मध्य वर्ग की विवश पीड़ा सत्ताव्यवस्था की एक ऐसी गहरी गुफा है जो इन वर्गों से जुड़े युवावर्ग को भारत से दूर ले जाती है, इतनी दूर कि फिर वहाँ से वापस आ पाना उनके लिये सम्भव नहीं हो पाता। वे भारत से दूर मार्क्स, लेनिन, स्टालिन और माओ के वैचारिक देशों में पहुँच जाते हैं जहाँ वर्गहीन और धर्महीन समाज का सुखद स्वप्नलोक उनकी प्रतीक्षा करता मिलता है। निश्चित् ही हम इसके लिये निरंकुश पूँजीवाद, राजनीति के अपराधीकरण और छद्म राष्ट्रवाद को उत्तरदायी मानते हैं। भारत में जब तक इन तीनों घटकों को समाप्त नहीं किया जाता तब तक विघटनकारी तत्वों और आयातित विचारधाराओं को भारत में प्रवेश करने से रोका जा सकना सम्भव नहीं हो सकेगा।


      हम लोग राष्ट्रवाद के आदर्श को व्यावहारिक धरातल पर अनूदित नहीं करने का षड्यंत्र कर रहे हैं। राष्ट्रप्रेम हमारी वाणी में है किंतु आचरण में उसकी कहीं झलक तक नहीं मिलती। यह स्थिति वाममार्ग को अपना लालजादू दिखाने का अवसर उपलब्ध करवाती रही है।


      भारतीय वाममार्ग जाति आधारित आरक्षण व्यवस्था को बनाये रखते हुये जातिविहीन मानवसमाज के निर्माण के स्वप्न का, भारत में आयातित धर्मों के विस्तार अभियान को बनाये रखते हुये धर्ममुक्त समाज के निर्माण के स्वप्न का और पूँजीवाद का विरोध करते हुये समान पूँजी वितरण के स्वप्न का पाखण्ड परोसता रहा है।


      धार्मिक पाखण्ड, जातीय घृणा और आथिक विषमता हमारी समस्यायें रही हैं जिनका समाधान किया जाना चाहिये किंतु इससे पूर्व हमें कुछ प्रश्नों के उत्तर निष्ठापूर्वक देने ही होंगे। हमें स्वयं से यह पूछना ही होगा कि आरक्षण का यह अपंग बीज बोया किसने? धर्म अराजक ठेकेदारों के हाथों खेला कैसे? भ्रष्टाचार इतना निरंकुश हुआ कैसे? वर्गभेद की खाइयाँ इतनी चौड़ी हुयीं कैसे? कौन है जो किसानों के श्रम का अन्यायपूर्ण मूल्य तय करता है? कौन है जो इन सबके लिये उत्तरदायी है?


      हमने सत्ताव्यवस्था का उल्लेख किया, किंतु क्या वास्तव में सत्तायें जनहित के लिये व्यवस्था करती हैं? हमने अपने अनुभवों से यह जाना है कि सत्ता अपने आप में एक ऐसी व्यवस्था है जो केवल अपने लिये चिंता करती है, यह वो व्यवस्था है जो अव्यवस्थाओं की खेती करती है जिसमें अराजकता और अन्याय के विषैले फल लगते हैं। इन फलों से जनता डरती है। सत्ता फिर प्रकट होती है और जनता को डर से मुक्ति दिलाने का आश्वासन देती है। जनता इन्हीं आश्वासनों के पूर्ण होने की प्रतीक्षा में पाँच-पाँच साल करके पूरी ज़िन्दगी नहीं बल्कि कई पीढ़ियाँ बिता देती है।


      सत्ताओं को चेहरा नहीं अपना चरित्र बदलना होगा। और सत्ता के चरित्र को बदलने के लिये जनता को अपना चरित्र बदलना होगा। और जनता को अपना चरित्र बदलने के लिये पहले भारतीय होना होगा ताकि वह कर्म योग में विश्वास कर सके और अवसरवादिता को नहीं बल्कि कर्मयोग को अपने आचरण और पुरुषार्थ का माध्यम बना सके। भाग्यवाद कर्मयोग के मार्ग का रोड़ा है जिसे हटाकर एक ओर करने की आवश्यकता है। जब तक छद्म बुद्धिवाद का मायाजाल तोड़ कर फेक नहीं दिया जाता तब तक आयातित बुद्धिवाद का मायाजाल भारत की युवा पीढ़ी को आकर्षित करता रहेगा।

    


    	
      झुलसता देश


      दिनांक २५ नवम्बर २०१५, बड़े ही आश्चर्यजनकरूप से वर्ष २०१५ में असहिष्णुता की व्याप्ति से तत्कालीन सत्ता को आरोपित किया जाता रहा। भाषण, विरोधप्रदर्शन, हस्ताक्षर अभियान, टी.वी. डिबेट्स आदि की बाढ़ आ गयी । पिछले ६६वर्षों से सोया भारत अचानक जैसे जाग गया हो। और पिछले ६६ ही क्यों सातवीं शताब्दी से असहिष्णुता और अत्याचार का शिकार होता रहा भारत, जजिया और ख़रज़ का शिकार होता रहा भारत, बलात धर्मांतरण का शिकार होता रहा भारत, मंदिरों को ढहाया जाता हुआ देखने का अभ्यस्त रहा भारत, लूट के माल के साथ स्त्रियों और बेटियों को बन्दी होकर भारत से बाहर जाते हुये देखने का अभ्यस्त रहा भारत जैसे अचानक सहिष्णुता और असहिष्णुता के अंतर को समझ गया हो।


      वरिष्ठ पत्रकारों का तर्क है कि पहले भी ख़राब रहे हालातों को लेकर यह तर्क नहीं दिया जा सकता कि यह विरोध अभी तक क्यों नहीं हुआ, अब क्यों हो रहा है । आख़िर कहीं से तो शुरुआत करनी ही थी, तो आज से ही क्यों नहीं !


      भारत के वरिष्ठ पत्रकार जब यह कहें कि देश में वाकई असहिष्णुता के हालात हो गये हैं और वरिष्ठ टिप्पणीकार विष्णु नागर जब यह कहें कि –“अभिनेता आमिर ख़ान असहिष्णुता को लेकर यदि अपनी पीड़ा व्यक्त न करते तो एक प्रकार से देशद्रोह ही करते। साहित्यकारों के बाद अब कलाकारों ने भी अपनी असुरक्षा को लेकर चुप्पी तोड़ी है तो इसका स्वागत किया जाना चाहिये”, तो ऐसे चिंतकों के वक्तव्यों के आलोक में पूरे राष्ट्र को एक बार फिर चिंतन करने की आवश्यकता है।


      असहिष्णुता, अभिव्यक्ति की स्वतंत्रता, राष्ट्रद्रोह, धर्मनिरपेक्षता और प्रतिक्रिया जैसे शब्द जितने गम्भीर हैं उतना ही सतही उनका राजनैतिक व्यवहार हो गया है जो कि अपने आप में एक गम्भीर चिंता का विषय है। इन विषयों पर अपने विचार रखते समय हम हिंदू या मुसलमान होने और न होने की दृष्टि से चिंतन करते हैं और यही सर्वाधिक त्रुटिपूर्ण बात है। कोई हिन्दू बात करता है तो वह असहिष्णु और सम्प्रदायवादी मान लिया जाता है। कोई मुसलमान बात करे तो वह राष्ट्रद्रोही मान लिया जाता है। इन सबसे ऊपर उठकर हमने अभी तक राष्ट्र की दृष्टि से सोचना प्रारम्भ ही नहीं किया है। यहाँ एक संकट यह भी है कि तटस्थभाव से किया हुआ चिंतन दोनों पक्षों में से किसी को भी अच्छा नहीं लगेगा। किंतु हमें पक्ष या विपक्ष की दृष्टि से नहीं बल्कि एक भारतीय की दृष्टि से चिंतन करना ही होगा।


      हम मानते हैं कि राजनैतिक दृष्टि से सत्ता में भले ही परिवर्तन होते रहे हैं किंतु कार्यप्रणाली और अधिकारों के दुरुपयोग की परम्परा में कोई परिवर्तन नहीं हुआ है। सत्ता में अपराधियों का वर्चस्व आज भी है, दूषित कार्यप्रणाली आज भी है इसीलिये भ्रष्टाचार में ज़ीरो टॉलरेंस की बात हवा में उड़ गयी है।


      हमें यह भी स्वीकार करना होगा कि भारत में हिन्दू और मुसलमान नामक दो धड़े सदा से रहे हैं। वहीं यह भी सच है कि रोजी-रोटी के लिये संघर्ष करते आम आदमी के लिये इन धड़ों का कोई विशेष अर्थ तकनीकीमीडिया क्रांति से पहले तक नहीं था। अब चूँकि तकनीकी संसाधनों की उपलब्धता के कारण वैचारिक संक्रमण फैलने में विलम्ब नहीं होता इसलिये पूरे देश का वातावरण विषाक्त होता जा रहा है।


      यहाँ यह स्पष्ट करना आवश्यक है कि हिन्दुओं को यह स्वीकार करना होगा कि अपनी सारी दुर्दशाओं के लिये वे स्वयं अधिक उत्तरदायी हैं। राजनैतिक अदूरदर्शिताओं, सांगठनिक अक्षमताओं और राष्ट्रीयचारित्रिक दुर्बलताओं के कारण ही वे बारम्बार पराधीन होते रहे हैं। अब उन्हें अपने गुणात्मक और चारित्रिक उत्थान पर ध्यान देना होगा। वहीं मुस्लिमों को भी यह स्वीकार करना होगा कि उनकी सामाजिक दुर्दशा, निर्धनता, अशिक्षा और राष्ट्रीयनिष्ठा के प्रति अविश्वास की स्थिति के लिये वे स्वयं उत्तरदायी हैं। यह सब किसी ने थोपा नहीं है उनपर, बारबार इस्लामिक विस्तार की बात करना, धार्मिक सुधार और पुनर्रचना की आवश्यकता से इंकार करना, आतंकियों के ज़नाज़ों में हज़ारों की भीड़ की उपस्थिति, इतिहास को अस्वीकार करने का हठ और भारतीय संस्कृति के प्रति उनके अविश्वास ने जो खाइयाँ उत्पन्न की हैं उन्हें भरने का दायित्व भी उन्हीं का है। पूरे विश्व में उपलब्ध ऐतिहासिक और पुरातात्विक तथ्यों के आधार पर उन्हें स्वीकार करना होगा कि इस्लामिक विस्तार की नींव में भयानक नरसंहार और अमानवीय दुष्कर्म किये जाते रहे हैं। उन्हें यह भी स्वीकार करना होगा कि जब हम शरीयत कानून लागू करने की बात करते हैं तो भारतीय संविधान के प्रति अविश्वास प्रकट करते हैं। यदि मलेशिया और इण्डोनेशिया के लोग प्राचीन परम्पराओं में आवश्यक सुधार कर सकते हैं तो हम क्यों नहीं कर सकते? भारतीय मुस्लिमों को भारतीय संस्कृति के प्रति आदर का भाव विकसित करना होगा। यह काम ज़बरन नहीं हो सकता, आदर या प्रेम थोपा नहीं जा सकता इसे संस्कारित और विकसित करना होता है जो कालापेक्षी है।


      आपराधिक राजनीति ने भारतीय समाज को बारम्बार अपूरणीय क्षति पहुँचाने का कार्य किया है। पहले तो हम सबको “गंगा-जमनी तहज़ीब” जैसे औचित्यहीन राजनैतिक शब्दजाल से निकलकर मुक्त होना होगा। गंगा और जमुना में सांस्कृतिक भिन्नतायें हैं ही कहाँ? दोनो की तहज़ीब भारत की तहज़ीब है। इनमें से कोई संस्कृति आयातित नहीं है। समन्वय की बात तो उनमें होना चाहिये जो एक भारतीय है और एक आयातित। मोहम्मद-बिन कासिम के नरसंहार से लेकर मुम्बई काण्ड तक हमें किस प्रकार की तहज़ीब नज़र आती है? हम यह कहकर मुक्त नहीं हो सकते कि “आतंक का कोई धर्म नहीं होता”। यद्यपि सैद्धांतिक दृष्टि से यह बिलकुल सच है किंतु व्यावहारिक दृष्टि से सच यह भी है कि पूरे विश्व में फैले ख़ूनीआतंक में उम्मा (इस्लामिक मुल्क) स्थापित करने का नारा दिया जा रहा है। पूरे विश्व में फैले आतंकी समूहों में कौन लोग हैं, यह बताने की आवश्यकता नहीं है। भारत के गृह मंत्रालय की एक अधिकृत जानकारी के अनुसार वर्ष २०१५में भारत से ८०युवक इस्लामिक स्टेट की सेना में भर्ती होने गये जिनमें से ६को युद्ध के दौरान विदेशों में मारा जा चुका है। सीरिया के इस्लामिक युद्ध में ग़ैरइस्लामिक स्त्रियों और बच्चों के साथ सन् २०१२ से जो भी किया जा रहा है वह रूह को कँपा देने वाला है।


      किसी को लगता है कि हिंदू असहिष्णु और प्रतिक्रियावादी हैं। किसी को लगता है कि मुसलमान असहिष्णु और कट्टरधार्मिकविस्तारवादी हैं। हमारी अनुभूतियों में यह पारस्परिक विरोधाभास हमें कभी सही दिशा में नहीं ले जा सकेगा। दोनों ही समुदायों द्वारा जब तक मानवीय मापदण्डों को स्वीकार नहीं किया जायेगा तब तक हमारे दृष्टिकोणों और अनुभूतियों में परिवर्तन नहीं हो सकेगा। असदुद्दीन और कबरुद्दीन ओवेसी जैसे उग्र मुसलमानों को अपनी धार्मिक विस्तारवादी नीति का हठ छोड़ना ही होगा। हिंदुओं को १५मिनट में काट डालने और “यदि भारत ने पाकिस्तान पर हमला किया तो भारत के मुसलमान पाकिस्तान के साथ मिलकर युद्ध करेंगे”जैसी बातों को छोड़कर भारत के प्रति अपनी निष्ठा व्यक्त करनी ही होगी।

    


    	
      पहचान पर आक्रमण


      भारतीय वामपंथ भारतविरोधी राजनीति का वाहक है। यह विरोध साम्यवादी सिद्धांतों के परिप्रेक्ष्य में समझा जाना चाहिये। यह विरोध चीन की उस सांस्कृतिक क्रांति के परिप्रेक्ष्य में समझा जाना चाहिये जिसमें माओ त्से तुंग ने चीन को उसकी जड़ों से अलग करने के लिये हिंसक दमन चक्र चलाया। आज चीन की मौलिक संस्कृति, मौलिक जीवनशैली, मौलिक दर्शन और मौलिक धर्मों का अस्तित्व नाममात्र का बचा रह सका है। चीन ने आज भले ही एक विशाल देश के रूप में अपने अस्तित्व को स्थापित कर लिया है किंतु अपनी सांस्कृतिक आत्मा को खोकर वह इस स्थिति को अधिक समय तक बना कर नहीं रख सकेगा। चीन का भौतिक उत्थान, भौगोलिक विस्तार और राजनैतिक महत्वाकांक्षा अपनी आत्मा के अभाव में दीर्घजीवी नहीं हो सकेगी।


      भारत की जेनुयायी वामपंथी संस्कृति माओ त्से तुंग की उस वैकारिक संस्कृति की पोषक है जो अपने पूर्वजों के प्रति दुराग्रह और घृणापूर्ण द्रोह से भरी हुयी है, जो स्थापित सत्य का विरोध करती है, जो अपने पूर्वजों की संस्कृति से घृणा करती है, जो अपने हर प्राचीन गौरव का उपहास करती है और प्रचलित पाखण्डों के विरोध में नये पाखण्डों के प्रचलन की प्रबल पक्षधर है।


      समाज में आयी कुरीतियों, लोकाचारों में प्रविष्ट हुये पाखण्डों, लोकजीवन में व्याप्त भ्रष्टाचारों और राजनैतिक पतन की स्थितियों का संगठित विरोध होना चाहिये। विरोध सफल न हो तो क्रांति करनी चाहिये। हर स्थिति में इन विकारों को समाप्त कर शुचिता स्थापित किये जाने के प्रयास किये ही जाने चाहिये। किंतु इसके लिये अपनी संस्कृति को ही नष्ट करने का कुविचार कदापि स्वीकार्य नहीं हो सकता।


      हम क्रांति के समर्थक हैं किंतु अपनी संस्कृति और अपने वैदिक जीवनमूल्यों के विरोधी नहीं हैं, बल्कि उसके प्रबल समर्थक हैं। जेनुयायी कुवैचारिक क्रांति भारत की पहचान पर आक्रमण करती रही है, वह भारत की संस्कृति को समाप्त कर संस्कृतिविरोधी चीन के साम्यवादी पथ को ही भारत का आदर्श बना देना चाहती है। जेनुयायी सभ्यता अपनी अमर्यादित और उच्छ्रंखल स्वतंत्रता के लिये शेष लोगों की स्वतंत्रता का अपहरण करने के पथ पर योजनाबद्ध रूप से हो अग्रसर हो चुकी है। यह सभ्यता अपनी अभिव्यक्ति की स्वतंत्रता के लिये तो लड़ने का संकल्प करती है किंतु अन्य विचारों की अभिव्यक्ति की स्वतंत्रता के प्रति आक्रामक रूप से असहिष्णु रहती है। साम्यवादी जीवनशैली की स्थापना के लिये हम भारतीय मूल्यों की बलि चढ़ाने के लिये बिल्कुल तैयार नहीं हैं। भारत के लोगों के समक्ष ईरानी ज़ोरोष्ट्र के पराभव और इज़्रेली यहूदियों के संघर्ष के प्रत्यक्ष उदाहरण हैं। इन उदाहरणों के परिप्रेक्ष्य में हमें अपना मार्ग तय करना होगा।


      सभ्यताओं और संस्कृतियों पर आक्रमण सभ्ययुग के मनुष्य का आसुरी गुण रहा है। इस आक्रमण का उद्देश्य किसी विशिष्ट विचारधारा और जीवनमूल्यों का समूल उच्छेद कर अपनी विचारधारा और अपने जीवनमूल्यों को प्रतिस्थापित करना रहा है। संस्कृतियों-सभ्यताओं का यह पारस्परिक संघर्ष मनुष्य की दुर्दम ऐषणाओं में से एक है जिसे सभ्यता के शीर्षकालखण्डों में भी समाप्त नहीं किया जा सका। यह अस्तित्व और उसके विस्तार का आक्रामक संघर्ष है।


      हम सब जानते हैं कि ईरानी ज़ोरोष्ट्र और इज़्रेली यहूदियों पर विनाशकारी आक्रमण होते रहे हैं। ज़ोरोष्ट्र सभ्यता अब नाम मात्र की शेष रही है। यहूदियों ने अपने अस्तित्व को बचाने के लिये जब एकजुट होकर संघर्ष का निर्णय किया तभी वे अपने लिये अपने होमलैण्ड का एक भाग ले सकने में सफल हो सके। ज़ोरोष्ट्र ऐसा नहीं कर सके इसलिये उनके एक बहुत बड़े समुदाय को इस्लामिक संस्कृति में समाहित हो जाना पड़ा। इनमें से बहुत थोड़े से लोगों ने भारत आकर अपने अस्तित्व को बचाने में सफलता पायी। इस सफलता का सबसे बड़ा कारण उनकी भारतभूमि के प्रति प्रतिबद्धता और निष्ठा है। वे अपने पूर्वजों और महापुरुषों के प्रति श्रृद्धा बनाये रखते हुये भारत के प्रति समर्पित हुये। भिन्नधर्म, भिन्नसंस्कृति और भिन्नराष्ट्र के सहअस्तित्व के ऐसे उत्कृष्ट उदाहरण ज़ोरोष्ट्र के अतिरिक्त केवल भारतवंशियों द्वारा ही पश्चिमी देशों में स्थापित किये गये हैं अन्यथा अन्यत्र दुर्लभ हैं। भारत पर विदेशी आक्रमणकारियों की सूची में यवन, शक और हूण आदि भी हैं जो अंततः भारतीय संस्कृति में मिश्री की तरह घुलकर एकाकार हो गये। विदेशी आक्रमणकारियों में अरबों और योरोपियन्स ने बड़ी कुटिलता से भारत में अपने भौगोलिक और राजनैतिक विस्तार के लिये सांस्कृतिक विस्तार को अपना माध्यम चुना। इस विस्तार की प्रकृति कैंसरस है जिसका सामना कर पाने में भारत समर्थ नहीं हो पा रहा है। इस विस्तार के पीछे वर्चस्व की मानसिकता है जो क्रूर हत्याओं के सहारे आगे बढ़ती है।


      अरब में मनुष्य की हत्या से जी नहीं भरा तो प्रारम्भ कर दी इतिहास की भी हत्या। यह अरब है जहाँ का नहीं मिलता प्राचीन इतिहास। अरब दो हज़ार साल पहले भी था, आज भी है, केवल नहीं मिलता है तो उसका इतिहास। ये कौन लोग हैं जिन्होंने हत्या की है अरबी सभ्यता की, जिन्होनें हत्या की है अरब के इतिहास की, जिन्होंने हत्या की है ईरान के ज़ोरोस्ट्रियंस और पैगंस की, जिन्होंने हत्या की है गांधार के आर्यों की, जिन्होंने हत्या की है पाकिस्तान और बांगलादेश के हिंदुओं की और अब हत्या कर रहे हैं पाकिस्तान में सोये आर्यावर्त के इतिहास की? मनुष्य की मनुष्य के प्रति इतनी घृणा!


      अब तक विश्व की न जाने कितनी सभ्यतायें और संस्कृतियाँ काल की भेंट चढ़ चुकी हैं। संस्कृतियों के अस्तित्व का यह संघर्ष निरंतर तीव्र और क्रूरतम होता जा रहा है। भारत के सन्दर्भों में देखें तो भारत की सनातन वैदिक सभ्यता पर अब तक न जाने कितनी बार सुनियोजित आक्रमण होते रहे हैं। भारत पर यूनानी और अरबी आक्रमणों से प्रारम्भ करें तो योरोप और अमेरिका के पश्चात् अब भारत स्वयं भी इस आक्रमण में सम्मिलित हो चुका है। अपने कन्धों पर विदेशी शक्ति का समर्थन लिये और मस्तिष्क में विदेशी विचारों का गरिष्ट बोझ लिये भारत का ही एक वर्ग भारत पर निरंतर आघात करता जा रहा है। यह एक कैंसर की स्थिति है जिसमें अपने ही शरीर की कुछ कोशिकायें अपने ही शरीर की अन्य कोशिकाओं के प्रति अनियंत्रित हो कर शत्रुवत् व्यवहार करने लगती हैं। भारत की संस्कृति पर हुये इस कैंसरस आक्रमण का उपचार एक निष्ठापूर्ण निदान एवं दीर्घकालिक चिकित्सा की अपेक्षा करता है।

    


    	
      शासन के समाज-मनोवैज्ञानिक तत्व


      अभी तक मनुष्य समाज ने कई प्रकार की शासन प्रणालियाँ देखी हैं। सबके अपने-अपने स्वर्णिम और पराभव काल रहे हैं किंतु आज तक कोई भी प्रणाली कितनी भी अच्छी या बुरी होने के पश्चात् भी स्थायी नहीं रह सकी। सत्ताधीशों और उसके प्रशासनिक सहयोगियों की मानसिकता सदैव एक सी नहीं रह पाती। कालांतर में उनके चरित्र और विचारों में आयी शिथिलता से वे नैतिक पतन, लोभ, अकर्मण्यता आदि दुर्गुणों के शिकार होने लगते हैं। मनुष्य चरित्र की यह एक स्वाभाविक स्थिति है।


      प्राचीन काल में इस शिथिलता को रोकने के लिये राजनीति पर धर्म का अंकुश आवश्यक माना जाता था। यह एक प्रभावकारी उपाय था किंतु पश्चिम में एक समय ऐसा भी आया जब धर्म स्वयं अधर्म के प्रतीक बनने लगे। धर्म जब भी अपने प्रतीकों में जीने लगता है तो वह पाखण्ड बन जाता है। पश्चिम में यही हुआ, तब तत्कालीन सामाजिक क्रांतियों ने राजनीति पर धर्म के नैतिक अंकुश को समाप्त कर दिया। इसके साथ ही राजनीति से नैतिकता ही समाप्त होने लगी। सत्तायें निरंकुश और अवसरवादी होने लगीं। एन-केन-प्रकारेण धन-संग्रह करना ही सत्ताधीशों का लक्ष्य बनता गया। भारतीय राजतांत्रिक व्यवस्थायें और संघीय लोकतांत्रिक राजतंत्र भी इससे अछूते नहीं रह सके और ये व्यवस्थायें भी नैतिक पतन का शिकार होती रहीं। फिर एक ऐसा समय भी आया जब भारतीय उपमहादीप को अपनी सांस्कृतिक समृद्धता के पश्चात् भी पराधीन होना पड़ा। सत्ताधीशों और उनकी प्रजा के मध्य असंतुलन, अविश्वास और धार्मिक पाखण्ड की बहुलता की स्थिति ही वे प्रमुख कारण घटक थे जिनके कारण भारत को एक दीर्घकाल तक विदेशियों के अधीन रहना पड़ा।


      पश्चिमी पराधीनता के समय में भारत की शासन प्रणाली को पश्चिमी राजनैतिक विचारों और सिद्धांतों ने विस्थापित किया। पश्चिम में राजनीति ने स्वयं को धर्म से स्वतंत्र कर लिया और वह चारित्रिक एवं नैतिक दृष्टि से निरंकुश होती चली गयी। इस बीच आधुनिक औद्योगीकरण और सत्ता पर पूँजी के नियंत्रण ने राजनीति को प्रभावित किया। राजनीति एक नये कलेवर में प्रकट हुयी जिसे पश्चिमी लोकतंत्र के रूप में जाना गया। किंतु औद्योगीकरणजन्य श्रमशोषण की एक नवीन स्थिति ने एक और क्रांति का सूत्रपात किया। मार्क्स, लेनिन और स्टालिन इसके सूत्रधार हुये किंतु सैद्धांतिक अतिवाद का शिकार होने के कारण इनकी सुझायी साम्यवादी व्यवस्था भी शोषणमुक्त समाज की स्थापना कर पाने में अंततः विफल ही सिद्ध हुयी।


      यहाँ एक स्वाभाविक जिज्ञासा यह उत्पन्न होती है कि निरापद शासन प्रणाली के समाज-मनोवैज्ञानिक तत्व क्या होने चाहिये जो उस व्यवस्था को स्थायित्व दे सकें। वास्तव में कोई भी समाज-व्यवस्था स्थायी नहीं हो सकती। उसकी दीर्घजीविता इस बात पर निर्भर करती है कि उस समाज के चिंतन की दिशा और दशा कैसी है? उस समाज ने धर्म को किस रूप में समझा और उसका अनुशीलन किया है? धर्म के तत्वों की सामाजिक व्यावहारिक उपादेयता क्या और कितनी हो सकी है? कोई भी शासन व्यवस्था सैद्धांतिक दृष्टि से कितनी भी अच्छी क्यों न हो व्यावहारिक धरातल पर जब तक उसके संचालकों, व्यवस्थापकों और जनता में उन सिद्धांतों के प्रति निष्ठा और व्यक्तिगत नैतिकता का अभाव बना रहेगा वह व्यवस्था लोककल्याणकारी नहीं हो सकती। कोई भी व्यवस्था जो लोककल्याणकारी नहीं है वह अधिक समय तक टिक नहीं सकती, एक दिन उसे मरना ही होगा।


      परहितदमन, धनसंग्रह की लालसा, ईर्ष्या, कर्मविमुखता, वर्चस्व भावना आदि ऐसे वैकारिक तत्व हैं जो मनुष्य को अपनी दासता में जकड़ने के लिये सदा प्रयत्नशील रहते हैं । सतयुग, त्रेतायुग और द्वापरयुग के अंत का कारण मनुष्य के भीतर छिपे यही वैकारिक तत्व रहे हैं। उन-उन युगों की समाज और शासन व्यवस्थायें भी इन्हीं विकारों के कारण समाप्त हो गयीं ।


      वास्तव में देखा जाय तो साम्यवाद एक तीव्र सामाजिक प्रतिक्रिया का परिणाम है जो शोषण और असमान सामाजिक-आर्थिक व्यवस्था के गहरे कूपों से उबलकर उफनते हुये चीन, रूस, पोलैण्ड आदि देशों में सामने आया। लाओ त्से, टालस्टाय, फ़्रेडरिक एंगेल्स और कार्ल मार्क्स ने अपने-अपने तरीकों से सामाजिक असमानता और शोषण को समझने और उनके निराकरण के चिंतन का प्रयास किया। माओ-त्से और ब्लादीमीर लेनिन ने साम्यवाद की अवधारणा को अपने-अपने तरीकों से स्थापित और संचालित करने का प्रयास किया। निश्चित् ही कोई भी न्यायप्रिय व्यक्ति सामाजिक असमानता और शोषण का समर्थन नहीं कर सकता। साम्यवाद भी एक न्यायिक व्यवस्था की आदर्श कल्पना का दावा करता है। फिर टकराव कहाँ है ?


      पूँजीवादी व्यवस्था साम्राज्यवाद का ही एक आधुनिक स्वरूप है। इसे हम औद्योगिक साम्राज्यवाद भी कह सकते हैं। यह व्यवस्था श्रम और लाभ के असंतुलित वितरण पर आधारित है और समाज में वर्गभेद की शातिर समर्थक है। आज पूरे विश्व में जितने भी शासनतंत्र अस्तित्व में हैं उनमें से कोई भी वर्गहीन एवं शोषणमुक्त समाज की स्थापना का दावा नहीं कर सकता। साम्यवादी प्रयोग भी स्थायी राहत नहीं दे सके। हिंसा से समानता लाने का प्रयोग असफल हो चुका है। समाज में आज भी विषमता और शोषण की छटपटाहट है किंतु सिद्धांतों के अतिवाद ने मनुष्य को और भी उलझाकर रख दिया है।


      हमें अपनी सांस्कृतिक विरासत में इस समस्या का हल खोजना होगा। मैं सबको सावधान कर देना चाहता हूँ ... साम्यवाद ने सर्वाधिक क्षति अपने-अपने देशों की मूल संस्कृतियों की की है। चीन में माओत्से तुंग ने साम्यवाद लाने के लिये सांस्कृतिक क्रांति का सूत्रपात किया था जिसमें चीनी संस्कृति को हर तरह से विनष्ट करने का प्रयास किया गया। आख़िर क्यों साम्यवाद का चुम्बकीय आकर्षण इतनी ज़ल्दी क्षीण होने लगता है? साम्यवादीतंत्र धरातल पर आते ही उसी राह पर क्यों चल पड़ता है जिसका वह सदा विरोध करता रहा है और जिसके लिये उसने न जाने कितना रक्तपात किया है? यह हमारे लिये चिंतन का विषय होना चाहिये।


      रक्तपात से पायी गयी सत्ता अपने संचालकों को निरंकुश बना देती है। यह निरंकुशता सत्ता की नीतियों के विरोध, विमर्श और विकल्पों के प्रति असहिष्णु होती है जो साम्यवादीतंत्र को अंततः अधिनायकतंत्र की ओर ढकेल देती है। अब साम्यवादी देशों की जनता की मानसिकता का भी तनिक विश्लेषण कर लिया जाय। साम्यवाद व्यक्तिगत सम्पत्ति की एक सीमा निर्धारित करता है, उस सीमा के बाद सारी सम्पत्ति राष्ट्र की होती है जिसकी रक्षा और अभिवृद्धि का दायित्व जनता और सरकार दोनों का होता है। दायित्व को निष्ठा की अपेक्षा होती है जो मानवीय स्वभाव के कारण क्रमशः क्षीणता की ओर अग्रसर होती जाती है। आम आदमी धीरे-धीरे उस सम्पत्ति की उपेक्षा करने लगता है जो उसकी व्यक्तिगत नहीं है बल्कि सरकार की है। यह वैकारिक मानसिकता राष्ट्रीयभावना को दुर्बल और राष्ट्रीयदायित्वों को शिथिल करती है। बस यही कारण है कि साम्यवादीतंत्र ढहना प्रारम्भ हो जाता है। सामूहिक दायित्वों के निर्वहन के लिये साम्यवादी सरकारें कठोर कानून बनाती हैं जिससे आमजनता दबाव में आ जाती है और एक समय के पश्चात् यह दबाव जनविद्रोह के रूप में फूट पड़ता है। साम्यवादीतंत्र स्वयं भी भ्रष्टाचार की ग़िरफ़्त से स्वयं को बचा नहीं पाता, और वह मानव सुलभ विकृतियों का शिकार हो जाता है। रूस, चीन, पोलैंड आदि इसके उदाहरण हैं जबकि भारत में पश्चिम बंगाल और केरल इसके प्रत्यक्ष प्रमाण हैं। साम्यवाद की सबसे बड़ी शक्ति और दुर्बलता उसकी असहिष्णुता है और कोई भी समाज अधिक समय तक किसी असहिष्णुता को झेल नहीं पाता।


      आत्मशासित समाज की कल्पना एक ऐसा आदर्श है जो व्यावहारिक धरातल पर सम्भव नहीं है। साम्यवाद जिस वैश्विकसमाज, वैश्विकभाषा, वैश्विकसंस्कृति और वैश्विकराष्ट्र की कल्पना करता है वह भी एक आदर्श किंतु अव्यावहारिक कल्पना है। यहाँ हमें “साम्यवादी वैश्विकसमाज” और भारतीय “वसुधैव कुटुम्बकम्” के अंतर को भी समझना होगा। साम्यवादी वैश्विकसमाज विस्तारवाद का सहज शिकार हो जाता है जबकि भारत में वसुधैव कुटुम्बकम् की कामना पारस्परिक सहिष्णुता और सबको साथ लेकर चलने की आदर्श कल्पना है जो विश्व को विनाशकारी युद्धों से बचाने की पृष्ठभूमि तैयार करने में महत्वपूर्ण भूमिका निभाती है। यहाँ यह समझना भी आवश्यक है कि राजनीति का संचालन मनुष्य के रजोगुण से सम्भव हो पाता है किंतु रजोगुण के साथ सतोगुणी संयोग राजनीति को निरंकुश होने से बचाने के लिये आवश्यक है। सतोगुण का प्रकट स्वरूप धर्म है जिसे पश्चिमी चिंतकों ने राजनीति से विलग कर दिया जबकि भारतीय परम्परा राजनीति पर धर्म के अंकुश को प्रशस्त मानती है। यहाँ धर्म से हमारा आशय लोककल्याणकारी कर्तव्यों से है, प्रचलित पाखण्डों से नहीं।

    


    	
      साम्यवाद से प्रतिसाम्यवाद तक


      पश्चिमी देशों के समाज ने कम्युनिज़्म के सिद्धांत को जितने प्यार और अपनत्व से अपनाया उतनी ही घृणा से फेक भी दिया। मार्क्स, लेनिन, माओ ...आदि से समाज-मनोविज्ञान को समझने में कहाँ भूल हुयी, कहाँ त्रुटि हुयी!


      सत्ता की तृष्णा के साथ जब शक्ति का संयोग होता है तो शोषण की क्रिया उत्पन्न होती है। यह समाज का आभिजात्य मनोविज्ञान है। शोषित वर्ग जब अपनी मुक्ति के लिये छटपटाता है तो उसकी चेतना उसे स्थितिवाद से लड़ने को प्रेरित करती है और वह तत्कालीन सभी वर्जनाओं को तोड़ता हुआ मुक्तिसंग्राम के पथ पर अग्रसर होता है, वर्जनायें तोड़ना उसका स्वभाव बन जाता है। वर्जनाओं को तोड़ना और नये प्रतिमान स्थापित करना उसका लक्ष्य बन जाता है। नये प्रतिमान जैसे-जैसे पुराने होते जाते हैं वैसे-वैसे समूह का अगुआ शक्ति अर्जित करता जाता है और फिर प्रारम्भ होती है शोषण की एक और दीर्घकालीन श्रृंखला। कम्युनिज़्म की यही इटिनिरेरी है।


      सदा से ऐसा ही होता आया है, शोषित जबतक स्वयं में सक्षम नहीं हो जाता तबतक वह शोषितसमाज को अपना परिवार मानता है, अपने परिवार के लिये जीता है, अपने परिवार के लिये मरता है। किंतु लिप्सा से कोई मुक्त नहीं हो सका आज तक, जो मुक्त हो जाते हैं वे संतोषी हो जाते हैं, उनकी कुटिया गाँव के बाहर या किसी निर्जन स्थान में बन जाती है।


      साम्यवाद एक लुभावना स्वप्न है। यथार्थ तो यह है कि कुछ भी साम्य नहीं होता, होता है तो रह नहीं पाता, कुछ समय बाद विषम हो जाता है। मनुष्य की लिप्सा उसे सम नहीं रहने देती। किसी कम्युनिस्ट की यात्रा में यदि कोई ऐसा पड़ाव आ जाय कि वह शक्तिशाली बन जाय तो फिर वह मानसिक परिवर्तनों और सिद्धांतों के विभिन्न स्तरों से होता हुआ एक ऐसा जीव बन जाता है जिसका विश्वास विस्तारवाद में दृढ़ होने लगता है और वह प्रतिसाम्यवाद का पोषक बन जाता है। चीन साम्यवाद से प्रतिसाम्यवाद की यात्रा का प्रत्यक्ष उदाहरण है।


      हम यह नहीं कहेंगे कि कम्युनिस्ट ग़रीब आदमी होता है, बल्कि यह कहेंगे कि ग़रीब आदमी अपने अधिकार का स्वप्न देखते-देखते जब सारी स्थापित वर्जनाओं को अपना शत्रु स्वीकार करने लगता है तो वह कम्युनिस्ट हो जाता है, और जब हर वांछित वर्जना (मर्यादा) को भी तोड़ने लगता है तो वह असामाजिक हो जाता है। उसे यह आभास होने लगता है कि वह क्रांतिकारी हो गया है। हरियाणा में जाट आरक्षण के लिये की गयी क्रूरहिंसा इसका ताज़ा उदाहरण है।


      ग़रीब आदमी जब ग़रीब नहीं रहता तो वह अमीर हो जाता है, अमीर होते ही वह शक्तिशाली हो जाता है, शक्तिशाली होते ही वह सत्ता के स्वप्न देखने लगता है। कोई भी व्यक्ति जन्म से कम्युनिस्ट नहीं होता, और एक बार कम्युनिस्ट हो जाने पर वह सदा ऐसा ही बना रहेगा यह निश्चित नहीं होता। शक्ति यह तय करती है कि कोई कम्युनिस्ट सदा कम्युनिस्ट रहेगा या नहीं। शक्तिशाली होने के बाद कोई व्यक्ति कम्युनिस्ट नहीं रह जाता, शक्ति उसे कम्युनिस्ट रहने नहीं देती। तब वह कम्युनिज़्म को ओढ़ता है, पहनता है, बिछाता है ...किंतु कम्युनिज़्म को अपने अन्दर प्रवेश नहीं करने देता। वह उद्योगपति बनता है, नेता बनता है, पूँजीपति बनता है ...वह सब कुछ बन जाता है किंतु कम्युनिस्ट नहीं रहता। कलीबोसा कम्युनिस्ट होते-होते उद्योगपति बन गया। सोनी कम्युनिस्ट होते-होते सत्ता की अंग बन गयी और चन्द्रकांत? छोड़िये, यहाँ ऐसे न जाने कितने चन्द्रकांत हैं जो आज भी कम्युनिस्ट हैं और दो समय की रोटी के लिये संघर्षरत हैं।

    


    	
      विविधता और बहुलता


      हमारे गाँव में कुछ पाकिस्तानी और बांग्लादेशी भेड़िये घुस आये हैं। भेड़ियों ने गाँव के कुछ मोहल्लों को वीरान कर दिया है। गाँव की अपूरणीय क्षति के बाद भी हम भेड़ियों को मारना नहीं चाहते किंतु इतना अवश्य चाहते हैं कि वे वापस अपने-अपने जंगल में चले जायँ। हमने उन्हें भगाने का विचार किया ही था कि हमारे गाँव के कुछ लोग हमारे ऊपर टूट पड़े। उन्होंने हमारे ऊपर आरोप गढ़ना प्रारम्भ कर दिया कि हम गाँव की विविधता और बहुलता को आग लगाने का काम कर रहे हैं।


      तेरहवीं शताब्दी से गाँव में घुसे इन भेड़ियों ने गाँव के कुछ मोहल्लों में १९४७ में अपना जंगलराज स्थापित कर लिया। अब वे कुछ और मोहल्लों में जंगलराज स्थापित करना चाहते हैं। हम चाहते हैं कि भेड़िये की विस्तारवादी दुष्टता से हम अपने बचे-खुचे गाँव को बचा लें किंतु “विविधता और बहुलता” के छद्मसिद्धांत आड़े आ रहे हैं। हमारे गाँव के कुछ लोगों को भेड़ियों से गहरी मोहब्बत हो गयी है। ये लोग मनुष्य से अधिक भेड़ियावाद को महत्व देते हैं। अब वे भेड़ियों के साथ मिलकर हमारे ऊपर आक्रमण करने लगे हैं। जब हम अपनी रक्षा के उपायों पर मंथन करते हैं तो हमें मनुष्यता का अपराधी घोषित करने में वे लेश भी विलम्ब नहीं करते।


      अंततः आज हम यह मंथन करने के लिये विवश हुये हैं कि आख़िर यह “विविधता और बहुलता” है क्या? समाज और राष्ट्र के लिये इसका औचित्य क्या है? सामाजिक संरचना और शांति में इसकी क्या उपादेयता है? हमारे गाँव के कुछ लोग इसे इतना महत्वपूर्ण क्यों मानते हैं?


      कल तक विविधता और बहुलता का अर्थ था ब्राह्म, शैव, वैष्णव, जैन, बौद्ध, सिख आदि। कल तक विविधता और बहुलता का अर्थ था अरुणांचल प्रदेश से सिंध तक, कन्याकुमारी से कंधार तक और कच्छ से लेह तक। कल तक विविधता और बहुलता का अर्थ था द्रविणभाषाओं से लेकर डोंगरी और सिंधी से लेकर संस्कृत तक। कल तक विविधता और बहुलता का अर्थ था ध्रुपद से लेकर लोकगीत तक और कलियरिपट्टु से लेकर कत्थक और मणिपुरी तक। कल तक विविधता और बहुलता का अर्थ था जौं की रोटी से लेकर पंचगव्य तक। इस विविधता और बहुलता में अरब कहीं नहीं था, उसके लिये कोई स्वाभाविक स्थान नियत नहीं था। अरब ने भारत में आकर अपने लिये स्थान हमसे छीना है। छीने हुये स्थान में स्थापित की गयी आयातित विविधता और बहुलता भारत का स्वाभाविक अंश नहीं है। जो स्वाभाविक नहीं है वह हमारे लिये अहितकर है, दुर्भाग्यजनक है। यह अस्वाभाविक और असात्म्य अंश हमारे अस्तित्व के लिये संकट है। हम इस प्रकार की आक्रामक, विस्तारवादी, परजीवी और हिंसामूलक विविधता और बहुलता को स्वीकार करने के लिये तैयार नहीं हैं। केर-बेर की स्वाभाविक प्रकृतियों की उपेक्षा कर उनकी सामीप्यता का छद्मआदर्श केर के अस्तित्व की हत्या का षड्यंत्र है। हमारे गाँव के छद्मबुद्धिजीवियों को अपना आचरण बदलना होगा। या फिर हमें ही गाँव छोड़कर एक बार फिर कहीं और जाना होगा। हम पहले ही सप्तसैंधव, गांधार और पूर्वीबंगाल को छोड़ चुके हैं। छद्मबुद्धिजीवी इस बात पर चिंतन क्यों नहीं करते कि आख़िर किन परिस्थितियों ने हमें हमारे गाँव के पारम्परिक मोहल्लों को छोड़ने के लिये विवश किया है? उनकी मिलावटी विविधता और बहुलता ने अभी तक इस आर्यावर्त को क्या दिया है? हाँ! हमने बहुत कुछ खोया अवश्य है इस विविधता और बहुलता के कारण। हमारी विविधता-बहुलता की थाली में पारम्परिक व्यञ्जनों के साथ संखिया और धतूरे को भी सम्मिलित कर दिया गया है। व्यञ्जनों के समकक्ष संखिया और धतूरे की विषाक्तता को महिमामण्डित करने का कुचक्र भारतीय जनता को समझना होगा। छद्मबुद्धिजीवियों द्वारा नवगढ़ित परिभाषाओं और तत्व में अतत्व की मिलावट ने भारत का बहुत कुछ अमूल्य लूट लिया है। हम यदि अब भी अपनी कुम्भकर्णी नींद से नहीं जागे तो भारत को ईरान, अफ़गानिस्तान, पाकिस्तान, बांग्लादेश और तिब्बत बनने से कोई नहीं रोक सकेगा।


      एक समय था जब राज्य एक-दूसरे पर आक्रमण किया करते थे और जन-जीवन बहुत ही अस्थिर था। साम्राज्यों के उदय से युद्धों का स्थान महायुद्धों ने ले लिया, नरसंहार पूर्वापेक्षा अधिक होने लगा। फिर वह समय भी आया जब साम्राज्य टूटने और नये-नये आकार लेने लगे। राज्यों और साम्राज्य के मध्य संघटन और विघटन ने दुनिया को सत्ताओं की क्षणभंगुरता का सन्देश दिया। अनाज, पशु और कीमती धातुओं के लालच ने अतिक्रमण और आतंक को जन्म दिया। आर्यावर्त, मिस्र और बेबीलोन जैसे समृद्ध साम्राज्यों पर आक्रमण बढ़ते गये। इस बीच नये-नये प्राकृतिक संसाधनों का पता लगा और उनका दोहन प्रारम्भ हुआ। साम्राज्यों ने फिर अपना रूप परिवर्तित किया और राष्ट्र अस्तित्व में आये किंतु प्राकृतिक संसाधनों के लालच ने अतिक्रमण और विस्तार की परम्परा को यथावत् रखा। इस बीच लालची और अधार्मिक लोगों के हाथ एक नया हथियार लगा और यह था “रिलीज़न”। इस एक हथियार से मध्य एशिया ही नहीं पूरा विश्व अस्थिर हो गया। अस्थिरता के इस युग में कुछ और नये रिलीज़न्स का उदय हुआ और समाज में धर्म के चोले में रिलीज़न्स का नया व्यापार प्रारम्भ हुआ।


      तीन महाद्वीपों में विस्तृत दारियस महान का साम्राज्य खण्ड-खण्ड हो गया। अंतरमहाद्वीपीय साम्राज्यों में ब्रिटिशसाम्राज्य अस्तित्व में आया और बिखर गया। आर्यावर्त खण्ड-खण्ड हो गया और सोवियत रूस काँच की तरह चूर-चूर हो गया। इस बीच पेट्रोलियम और यूरेनियम की खोज ने युद्धों के लिये एक और नया कारण उत्पन्न किया। पूरी दुनिया को खाड़ी देशों का तेल चाहिये। तेल के लिये दुनिया फिर खेमों में बंट गयी। अमेरिका स्वयं को प्राकृतिकसम्पदाओं का स्वयम्भू स्वामी मानता है। उसने धार्मिकआतंक को अपने हाथ का खिलौना बना लिया है। इस्लाम, अमेरिका के हाथों खेलते-खेलते एक अद्भुत् सपने में खो कर ख़ुद को तबाह करने पर आमादा है। नरसंहार और प्राकृतिक संसाधनों की बर्बादी का खेल जारी है। इसबीच विकसित देशों की सभ्यता ने इन युद्धों में स्त्रियों और बच्चों की ज़िन्दगी को नरक बनाने में अपनी महत्वपूर्ण भूमिका निभायी है। इतिहास साक्षी है इस बात का कि जब भी कोई युद्ध होता है तो सारी पीड़ा और सारा नर्क जिनके हिस्से में आता है वे हैं स्त्रियाँ और बच्चे। हम अब भी विविधता और बहुलता की आत्ममुग्धता में खोये हुये हैं।

    


    	
      ख़ुरासान


      सावधान! एक नया आतंकी मुल्क "ख़ुरासान" आकार ग्रहण करने की तैयारी में है। यदि भारत, अमेरिका और रूस ने मिलकर इस्लामिक मुल्क के नाम पर आतंक क़ायम करने में माहिर इन ज़ेहादियों का मुक़ाबला समय रहते नहीं किया तो दुनिया को तबाह होने और कलियुग का अंत होने में अब अधिक समय नहीं लगेगा।


      हमने दैत्यों-दानवों और राक्षसों की कहानियाँ पढ़ी हैं। महाशक्तिसम्पन्न ये आसुरी शक्तियाँ सदा ही मानवता के लिए अभिषाप की तरह फलित होती रही हैं। बीते कुछ महीनों में असुरदेश सीरिया में दानवीशक्तियों के रौद्ररूप से पूरा विश्व न केवल परिचित बल्कि भयभीत भी हुआ है। इन दानवों ने मानवता के विरुद्ध युद्ध छेड़ दिया है। उनकी कल्पना का एक साम्राज्य “ख़ुरासान” आकार लेने की तैयारी में है। इस हाइपोथेटिकल विराट इस्लामिक देश की उत्तरी सीमायें भारत-चीन की सीमा तक विस्तृत होने वाली हैं। भारत के कुछ दानव इस्लामिकमहाराष्ट्र के स्वागत की तैयारी में कश्मीर में झण्डे लहरा रहे हैं और कश्मीर का प्रधानमंत्री इस सत्य को छिपाने के लिए बाध्य है।


      हम जिस सांस्कृतिकभिन्नता और अनेकता में एकता की बात करते नहीं थकते उसका वास्तविक स्वरूप अब पूरा विश्व देख पा रहा है। वह बात अलग है कि भारत के लोग अभी भी उस स्वरूप को देख पाने में समर्थ नहीं हो पा रहे हैं। भारत के लोगों में दृष्टिमान्द्यता की व्याधि व्याप्त है ...इस दृष्टिमान्द्यता की चिकित्सा कौन करेगा? इसका उत्तरदायित्व किस पर है?


      हम बताते हैं, इसकी चिकित्सा कोई नहीं करेगा क्योंकि इसका उत्तरदायित्व किसी के पास नहीं है। क्यों नहीं है उत्तरदायित्व? भारत क्यों बारंबार विदेशियों के द्वारा पददलित होता रहा है? भारत पर सुदूरपश्चिम के लोग सदियों तक क्यों हुक़ूमत करने में सफल रहे? भारत की प्रजा अपने किन पापों के लिये जजिया, ख़राज़, नमक कानून, कपास कानून और नील कानून जैसे आतंकीकानूनों का पालन करने के लिए बाध्य होती रही है? इन सारे प्रश्नों के उत्तर खोजने की परवाह तो भारत की निरीह प्रजा को भी नहीं है। चलिये ...हम और आप भी मुँह ढक कर सो जायें।

    


    	
      प्रमाण राष्ट्रभक्ति का


      उनकी आशंकायें निर्मूल नहीं हैं। तुम कहते हो कि ज़रा-ज़रा सी बात पर तुमसे तुम्हारी राष्ट्रभक्ति का प्रमाण देने की अपेक्षा की जाती है। हम पूछते हैं कि संदेह का यह वातावरण निर्मित ही क्यों और कैसे हुआ? हमारे सन्देह के घेरे में पारसी, जैन, बौद्ध और सिख क्यों नहीं हैं? क्या यह सच नहीं है कि भारत की तबाही का एक बहुत बड़ा कारण वह समुदाय है जो अपने हर सिद्धांत क्रूरतापूर्वक दूसरों पर थोपने का अभ्यस्त रहा है?


      भारत के राजा-महाराजा आपस में एक-दूसरे से लड़ते-झगड़ते रहे हैं किंतु ऐसा कोई इतिहास नहीं मिलता कि भारत ने अपनी सीमाओं से आगे बढ़कर कभी किसी पर आक्रमण किया हो। भारत में धार्मिक पुनर्जागरण एवं मत-मतांतरों का इतिहास मिलता है किंतु सनातनियों, जैनों, बौद्धों और सिखों द्वारा अन्य धर्मावलम्बियों के धर्मांतरण का कोई इतिहास नहीं मिलता।


      उपलब्ध इतिहास इस बात का साक्षी है कि आर्यावर्त की सीमाओं पर लगभग पूरे विश्व द्वारा बारम्बार आक्रमण किये जाते रहे हैं। भारत की थलसीमायें ही नहीं बल्कि जलसीमायें भी विदेशियों से आक्रांत होती रही हैं। मंगोलिया हो या उज़्बेकिस्तान, बैक्ट्रिया हो या ईरान, ग्रीस हो या पुर्तगाल, डच, स्पेन, फ़्रांस और इंग्लैण्ड जैसे अन्य योरोपीय देश सभी ने भारत की धरती को बारम्बार आक्रांत किया है और भारतीयों पर अमानवीय अत्याचार किये हैं। क्या कभी भारत ने इन देशों पर आक्रमण किया? हमने न जाने कितनी बार और कितने विदेशियों द्वारा बर्बरतापूर्वक अपनी मातृशक्तियों के अपहरण और बलात्कार का दंश झेला है। आज हमारे रक्त में यवन, शक, हूण, मंगोल, ग्रीक, अरबी, ब्रिटिश ...पता नहीं कितनी बर्बरजातियों का रक्त सम्मिलित है। और फिर भी तुम कहते हो कि हम असहिष्णु हैं!


      कलियुग के प्रभाव से सनातनधर्म के अनुयायियों में जब सामाजिक विकृतियाँ पनपने लगीं तो जैन, बौद्ध और सिख धर्मों का नवनिर्माण हुआ किंतु धर्म को लेकर आपस में कभी किसी ने रक्तपात नहीं किया। भारत में एक-दो नहीं छह दर्शन अस्तित्व में आये और सभी को बड़े आदर के साथ स्वीकार किया गया। जगत्गुरु शंकराचार्य, स्वामी दयानन्द सरस्वती, स्वामी विवेकानन्द जैसे महापुरुषों ने समय-समय पर धार्मिक जागरण के कार्य किये किंतु कभी किसी को धर्मांतरण के लिये प्रेरित तक नहीं किया।


      भारत से बाहर के लोग भारत पर आक्रमण कर न केवल भारत के लोगों को बारम्बार लूटते रहे बल्कि धर्मांतरण के लिये लूट, नरसंहार और बलात्कार जैसी जघन्य और क्रूर घटनाओं को अपना शस्त्र बनाते रहे। हम ऐसी विदेशी बर्बर सभ्यताओं को भी सहस्रों वर्ष तक सहते रहे, फिर भी तुम कहते हो कि हम असहिष्णु हैं!


      विदेशी आयातित धर्मों ने भारत में क्रूरतापूर्वक अपना स्थान बनाया और देश खण्ड-खण्ड हो गया। हम अपने ही घर में शरणार्थी होने लगे, फिर भी तुम कहते हो कि हम असहिष्णु हैं! निश्चित ही सूफ़ीवाद को उसकी पवित्रता के कारण हमने स्वीकारा, पारसियों को उनकी मानवीयता के कारण हमने स्वीकारा। हम कभी इनसे आतंकित नहीं हुये; सूफ़ियों ने भारत को भक्ति के रंग में रंगा तो पारसियों ने भारत की धरती से बेपनाह मोहब्बत की और हरदृष्टि से भारत को समृद्ध करने में अपनी पूरी शक्ति लगा दी। भारत की धरती ने इन्हें अपनी कोख के जाये जैसी ममता दी और सिर आँखों पर रखा। हम कभी इनके प्रति संशकित क्यों नहीं हुये?


      हमें नहीं पता कि तुम्हारे धर्म में ऐसा क्या है कि तुम विश्व में हर जगह अधिसंख्य होने का प्रयास करते हो फिर गान्धार, पाकिस्तान और बांगलादेश बन जाते हो! सीरिया में तुम हर उस लड़की (और छोटे लड़कों) से सामूहिक बलात्कार करते हो जो मुसलमान नहीं है और फिर उसे दासमण्डी में ले जाकर बेच देते हो। हमें नहीं पता कि आतंक का धर्म क्या होता है किंतु इतना अवश्य पता है कि पूरे विश्व को जिन लोगों ने तबाह करना शुरू किया है वे स्वयं को इस्लाम का अनुयायी कहते हैं। उनमें से आजतक किसी ने नहीं कहा कि वे यज़ीदी, ज़ेब्स या ज़ोरोस्ट्रियन हैं। जिस तरह तुमने कश्मीरीपण्डितों के साथ बर्बरता की और अपनी जनसंख्या बढ़ाने के लिये उन्हें बेघर करते रहे उसी तरह अब असम और पश्चिमीबंगाल में तुम अपनी जनसंख्या बढ़ाते जा रहे हो और स्थानीय लोगों को वहाँ से पलायन करने पर विवश करते जा रहे हो। पाकिस्तान और बांगलादेश के मूलहिन्दुओं की जनसंख्या निरंतर कम क्यों होती जा रही है, इस ज्वलंत प्रश्न का तुम्हारे पास कोई तार्किक उत्तर नहीं है। धर्म के आधार पर ही कश्मीर के पंडित क्रूरतापूर्वक बेघर कर दिये गये अन्यथा क्या कारण था कि आज वे अपने ही देश में शरणार्थी बन कर रहने को विवश हैं, फिर भी तुम कहते हो कि हम असहिष्णु हैं!


      हमें पता है कि हम अपने जयचन्दों से हमेशा हारते रहे हैं। सुधीर कुलकर्णी, मणिशंकर अय्यर और मल्लिकार्जुन खड़गे जैसे जयचन्द हमारी दुर्बलतायें हैं फिर भी हम ईश्वर से प्रार्थना करते हैं कि वह इन्हें सन्मति प्रदान करे। भले ही वे भारत के राजनैतिक और सांस्कृतिक कैंसर हैं किंतु वे भी हमारे ही अंग हैं इसलिये हमें उनसे भी प्यार है।


      अब यह मत कहना कि हम रसखान कवि, रहीम दास, अब्दुल हमीद और ए.पी.जे. अब्दुल कलाम के योगदान की उपेक्षा कर रहे हैं या फ़िल्मों में भक्तिगीत गीत रचने और गाने वालों की उपेक्षा कर रहे हैं। ये वे लोग हैं जिन्होंने भारत की संस्कृति को अपनी आत्मा से अपनाया। उनके लिये धर्म से बड़ी है मानवता और फिर भारत की संस्कृति और सभ्यता जिसकी हम आपसे भी अपेक्षा करते हैं।


      एक बार अब्दुल हमीद और रसखान बनकर तो देखिये, यह देश तुम्हें भी सर-आँखों पर उठा लेगा।

    


    	
      विद्वानों के निर्लज्ज वक्तव्य


      दिनांक १७ नवम्बर २०१५, मणिशंकर अय्यर के अनुसार फ़्रांस की आतंकी घटना “मुस्लिमों पर हो रहे अत्याचार की प्रतिक्रिया” है। अर्थात् अय्यर कहना चाहते हैं कि दुनिया भर में जहाँ भी इस प्रकार के नरसंहार हुये हैं वे सब मुस्लिमों पर हो रहे अत्याचार की प्रतिक्रिया हैं। अर्थात् अय्यर सिद्धांतानुसार भारत में हिन्दुओं ने मुस्लिमों पर अत्याचार किया जिसके कारण भारत को आये दिन प्रतिक्रियाओं से जूझना पड़ रहा है। कश्मीर में हिन्दुओं ने मुस्लिमों पर अत्याचार किया जिसकी प्रतिक्रिया में कश्मीरी पंडितों को अपने ही देश में शरणार्थी होना पड़ा और कश्मीर अभी तक धधकता चला जा रहा है। अमेरिका ने मुस्लिमों पर अत्याचार किया जिसकी प्रतिक्रिया में वर्ल्डट्रेड सेण्टर की मासूम सी घटना हुयी। फ़्रांस ने मुस्लिमों पर अत्याचार किया जिसके कारण कंसर्ट हॉल में नरसंहार की जलियाँवालाबाग जैसी मासूम सी प्रतिक्रिया हुयी। टर्की ने मुस्लिमोंपर अत्याचार किया जिसके कारण वहाँ भी फ़िदायीन प्रतिक्रिया हुयी।


      निष्कर्ष यह कि पूरी दुनिया के मुसलमान मासूम प्रतिक्रियावादी हैं, वे इतने कमज़ोर हैं कि किसी भी मुल्क में घुस कर उसे तबाह करने की मासूम सी हैसियत रखते हैं और दुनिया के हर मुल्क में अपनी सुरक्षा के लिये एक सुरक्षित इस्लामिक मुल्क के लिये माँग कर सकते हैं।


      महान नेताओं के ऐसे महान वक्तव्यों पर “पार्टी” की राय कुछ और होती है और व्यक्ति के रूप में “पार्टी सदस्य” की राय कुछ और होती है। यह एक अच्छा तालमेल है। हम ऐसे महान तालमेल की पूरी निष्ठा के साथ प्रशंसा करने के लिये बाध्य हैं। हम उस चरवाहे की भी प्रशंसा करते हैं जो भयानक आत्मविश्वास के साथ घने जंगल से होते हुये अपने दोस्तों को सुरक्षित राजमहल तक ले जाने का वादा पूरा न कर पाने के लिये स्वयं को लेश भी उत्तरदायी नहीं मानता, क्योंकि अब यही परम्परा है। भारतीय राजनीति में मुस्लिमों के प्रति सहानुभूति प्रदर्शित करने के लिये काल्पनिक एवं अनर्थकारी वक्तव्य देने का फ़ैशन है। सहानुभूति से यह प्रदर्शित किया जाता है कि भारत के मुस्लिम बेचारगी का जीवन जी रहे हैं जिसके लिये हिंदू लोग उत्तरदायी हैं। फ़ैशन में यह संदेश भी है कि भाजपा सरकार भारत का भगवाकरण करना चाहती है जबकि भारत का शरीयतीकरण किया जाना चाहिये।

    


    	
      अपराध का अधिकार


      दिनांक २७ अप्रैल २०१६, भारत में अपराध और अधिकार की साम्यवादी शैलियाँ अपने वर्चस्व के लिये संघर्षरत् हैं। कन्हैया ब्रिगेड का कहना है कि किसी के (गोमांस) खाने, (शराब) पीने, (सड़क किनारे खड़े होकर या पार्क में बैठकर) प्यार करने, राखी बाँधने, (राष्ट्रविरोधी) नारे लगाने, वंदे मातरम् कहने और भारतमाता की जय बोलने का फ़ैसला करने वाले मोदी और आर.एस.एस. वाले कौन होते हैं?


      उधर, न्यूयार्क के ब्राउन विश्वविद्यालय में पढ़ने वाले भारतीयछात्रों के कामरेड वर्ग ने फ़ैसला किया है कि कैरी ग्रासमैन को हिंदुओं के भजन गाने का अधिकार नहीं है। हिन्दुओं के भजन केवल वही गा सकता है जो हिंदू हो। वर्गहीन-नस्लहीन-धर्महीन समाज की स्थापना का स्वप्न देखने वाले समानतासमर्थक भारतीयकामरेड्स के अनुसार कैरी ग्रासमैन श्वेतमहिला हैं और ग़ैरहिंदू हैं इसलिये उन्हें हिंदूभजन गाने का अधिकार नहीं है। यानी ईश्वर में आस्था न रखने वाले कामरेड्स अब यह तय करने लगे हैं कि हिंदुओं के भजन कौन गा सकता है और कौन नहीं ...कि श्वेत को क्या अधिकार हैं और क्या नहीं। हर बात का फ़ैसला करने का अधिकार सिर्फ़ और सिर्फ़ कामरेड को है।

    


    	
      जंग की आज़ादी


      दिनांक ०५ मार्च २०१६, पहले थी “आज़ादी की जंग”...अब है “जंग की आज़ादी”। किसी देश ने हमला नहीं किया किंतु जंग ज़ारी है ...


      भारत के भीतर वर्षों से युद्ध हो रहा है ...सैनिक मारे जा रहे हैं ...और हम भोथरे हो चुके हैं ...अब हम व्यथित नहीं होते ...क्योंकि यह सब रोज़मर्रा के कामों में शुमार हो गया है।


      बस्तर के सुकमा में युद्ध करते हुये भारतीयसैनिक मारे गये, कुछ घायल भी हुये हैं। जिन्होंने सैनिकों को मारा उनके भी कुछ लड़ाके मारे गये हैं और कुछ घायल हुये हैं।


      दोनों पक्ष के लोगों में भारतीय नागरिक थे। इसका अर्थ यह हुआ कि भारत ने भारत पर हमला किया, भारत ने भारत को मारा।


      उमर ख़ालिद, कन्हैया, अनिर्वान और अपराजिता राजा को भारत से आज़ादी चाहिये। जे.एन.यू. को नकारात्मक और विध्वंसकारी ऊर्जा के प्रदर्शन की आज़ादी चाहिये।


      कन्हैया के रूप में सीताराम येचुरी को एक भावी स्टारप्रचारक मिल गया है। राहुल गांधी को एक देशभक्त मिल गया है। दिल्ली के प्रोफ़ेसर्स को वितण्डा का अवसर मिल गया है। जे.एन.यू. के छात्र-छात्राओं को एक हीरो मिल गया है और इन सबने मिलकर भारत को अपनी ग़िरफ़्त में ले लिया है। भारत को इन नकारात्मक लोगों से आज़ादी चाहिये, भारत को भारत से मुक्ति चाहिये।

    


    	
      और कन्हैया मुक्त हो गया


      दिनांक ०५ मार्च २०१६, यह लाल जादू है ...काले जादू से भी अधिक सम्मोहक! आपने तो देखा है न! कितनी ख़ूबसूरती से डिब्बे में ख़ंज़र रखा गया, सबके सामने रखा गया और लालकपड़े से ढक दिया गया। फिर ११ दिन बाद जब डिब्बे को दोबारा खोला गया तो उसमें से सफ़ेदकबूतर निकला ...सबके सामने निकला और फुर्र से उड़ गया। अब वहाँ न कबूतर है और न खंजर है। हाँ ! कबूतर की बीट अभी भी वहीं पड़ी है और बहुत सारे सफ़ेद कौवे शांतिदूत कबूतर के गीत गाये जा रहे हैं ...गाये जा रहे हैं ... राजनीतिक गलियारों में वह कबूतर अपनी गुटुर-गूँ से सबको मुग्ध किये दे रहा है। प्रकाश लाने के लिये दिल्ली में नियुक्त ठेकेदार वाग्जाल में युवाशक्ति को सम्मोहित कर रहे हैं और सुकमा(बस्तर) में ग़रीबघरों के कुछ और बेटे बलिदान हो गये हैं।


      इन पंक्तियों को लिखते समय अभी-अभी एक बलिदान हुये सैनिक की आत्मा ने मुझसे निवेदन किया है कि मैं उसे “शहीद” न कहूँ। वह एक कर्तव्यनिष्ठ भारतीय सैनिक था जिसने कभी बिरियानी की शर्त नहीं रखी, जिसने कभी करोड़ों भारतीयों को अपमानित नहीं किया, जिसने कभी भारत की बर्बादी के सपने नहीं देखे, जिसने कभी देश के पैसे से गुलछर्रे नहीं उड़ाये इसलिये उसकी आत्मा अफ़ज़ल और मक़बूल की आत्मा के साथ शहीद की श्रेणी में नहीं नहीं रह सकेगी। सैनिक की आत्मा ने कहा कि भारत में सैनिक केवल मरता है और ग़द्दार केवल शहीद होता है। वह ग़द्दार नहीं है इसलिये “शहीद” नहीं कहलाना चाहता ।

    


    	
      वाक्युद्ध वीर


      भारत की तीन पारम्परिक दुर्बलतायें हैं –अतीत के गौरव में डूबी आत्ममुग्धता, राजनैतिक अदूरदर्शिता और राष्ट्रीय एकता का अभाव। इन्हीं तीन कारणों से मौर्यशासन के पश्चात से भारत विदेशी आक्रमणकारियों के लिये एक सरल लक्ष्य रहा है। आर्यावर्त की सीमायें निरंतर सिकुड़ती जा रही हैं और भारत में सनातनधर्म की बात करना पापकर्म जैसा मान लिया गया है। हम जेव्स और ज़ोरोस्ट्र की तरह खो जाने की राह पर चल पड़े हैं और अतीत या वर्तमान से कुछ भी सीखना नहीं चाहते। हमें “राष्ट्र” की सच्ची परिभाषा को स्वीकार करना होगा।


      हमें सनातनधर्म के सिद्धांतों पर गर्व है किंतु हम हरहाल में कालिदास बने रहना चाहते हैं। संकट के समय पश्चिमी देशों की राष्ट्रीय एकता हमें रोमांचित भी करती है और आत्मग्लानि से भी भर देती है। हम वाक्युद्धवीर हो गये हैं और छिछोरपन से भरे आंतरिक युद्धों में बड़ी निर्लज्जता से भाग लेने को गर्व का विषय मानते हैं। हे वर्तमान भारत! हम अपने ही कारण लज्जाजनक स्थितियों में जीने के लिये बाध्य हैं।


      मीर कासिम के समय से लेकर अभीतक देश की आंतरिक सुरक्षा का निर्णय ले पाने में हम भीरुता की सीमा तक अक्षम रहे हैं। विदेशी आक्रमणकारी देश की सीमाओं में अन्दर तक प्रवेश कर चंगेज़ी और तैमूरी नरसंहार कर पाने में सफल हो जाते हैं और हम उनकी चपेट में आ गये तो तो क़त्ल हो जाना और यदि वहाँ न हुये तो सिर्फ़ और सिर्फ़ हक्के-बक्के रह जाना भर सीख पाये हैं। आतंकी हमलों के समय हम अमेरिका और फ़्रांस की तरह त्वरित निर्णय लेना और आपस में ही एक-दूसरे को आरोपित-प्रत्यारोपित बन्द करना कब सीख पायेंगे?


      हम भारत के सभी राजनैतिक दलों से अनुरोध करते हैं कि वे राष्ट्रहित के विषयों पर अपने निर्लज्ज वाक्युद्ध बन्द कर भारत को दुनिया की दृष्टि में शर्मसार होने से बचाने में सहयोग करें। यदि वे इतना ही कर सकें तो भारत पर बड़ा उपकार होगा उनका।

    


    	
      शुतुर्मुर्गों के भटके हुये मासूम


      दिनांक १७ नवम्बर २०१५, अंतरराष्ट्रीय स्तर पर यह प्रचारित करने का प्रयास किया जा रहा है कि इस्लामिक आतंकवादियों ने “धर्म पर छाये संकट” और “मुस्लिमों पर अत्याचार” के कारण किशोरों को अपनी ओर आकृष्ट किया है।


      टी.वी. चर्चाओं में हमारे नेता अधिकांश आतंकवादियों को “भटके हुये मासूम” कहकर उनके प्रति अपनी कोमल भावनाओं का सांकेतिक प्रदर्शन कर रहे हैं, यह एक विचारणीय बिन्दु है। हमारे नेता मासूम आतंकवादियों की बात करते समय यह सन्देश देने का प्रयास करते हैं कि वास्तव में आतंकवाद कुछ नहीं है, कुछ बच्चे हैं जो भटक गये हैं, इसलिये दुनिया को चिंतित होने की आवश्यकता नहीं है।


      ये बच्चे क्यों भटक गये, इसके उत्तर में हमारे नेताओं का उत्तर है – मुस्लिम समुदाय में गरीबी, अशिक्षा और मासूमियत के कारण वे आइसिस के बहकावे में आ जाते हैं (यानी यह ध्वनित करने का भी प्रयास कितनी मासूमियत से किया जा रहा है कि आतंकवाद समाप्त करने के लिये ग़रीबी और अशिक्षा को समाप्त करना होगा जिसके लिये उन्हें पूरी दुनिया से आर्थिक सहयोग मिलना चाहिये)। ऐसी चर्चाओं में ये बुद्धिमान सेक्युलर नेतागण आतंकवाद की समस्या को शिखण्डीन्याय से छलने का प्रयास करते रहे हैं। वे इस बात पर चर्चा ही नहीं करते कि विकसित पश्चिमी देशों में मासूमियत तो हो सकती है किंतु गरीबी और अशिक्षा कहाँ से आ गयी? बेल्ज़ियम, फ़्रांस और इंग्लैण्ड के मासूम मुसलमान ग़रीब और अशिक्षित क्यों हैं? वे यह चर्चा भी नहीं करना चाहते कि इन मासूमों को बरगलाने वाले लोग कौन हैं? क्या मुम्बई, वर्ल्ड ट्रेड सेंटर, सीरिया, ईराक, फ़्रांस, टर्की आदि में होने वाली आतंकीघटनाओं का सामरिक संचालन भी मासूम ही कर रहे हैं? इन मासूमों को तकनीकीज्ञान कौन दे रहा है? क्या आइसिस में भर्ती होने गये इंजीनियरिंग के भारतीय छात्र ग़रीब, अशिक्षित और मासूम हैं?


      सीरिया में जिस तरह से नरसंहार हो रहा है वह मासूमियत से सम्भव नहीं है, वह एक कुशल सामरिक रणनीति और उच्च तकनीक का मिश्रित परिणाम है जिसके लिये बेशुमार धनबल, बुद्धिबल, अत्याधुनिक तकनीकबल और बाहुबल की आवश्यकता होती है।

    


    	
      ज़िहाद के लिये


      दिनांक १६ मई २०१६ को एक समाचार पूरे विश्व में प्रसारित हुआ कि सीरिया में ज़ेहाद कर रहा ख़ुदा का एक ईराक़ी बन्दा सेना द्वारा पकड़ लिया गया तो उसने सीरियायी सेना से ग़ुज़ारिश की कि वह समय पर अपना सुसाइडल बेल्ट का उपयोग कर ज़न्नत नहीं जा सका इसलिये मेहरबानी करके उसे गोली मार दी जाय क्योंकि उसे शाम चार बजे ज़न्नत में होने वाली ज़रूरी धार्मिक मीटिंग में अपने कुछ अन्य साथियों के साथ शामिल होना है। मीटिंग में ख़ुद अल्लाह ताला तशरीफ़ लाने वाले थे। तो यह है एक्कीसवीं शताब्दी में ईराक़ी युवाओं की इस्लामिक शिक्षा की एक झलक।


      दिनांक १५ सितम्बर २०१५, ज़िहाद के लिये घातक मस्टर्डगैस और वायरसयुक्त जैविक हथियारों के प्रयोग से आइसिस के आतंक का एक और क्रूर चेहरा सामने आया है। अल्लाह के नाम पर ख़ौफ़ और आतंक के ज़रिये अपनी हुक़ूमत क़ायम करने का जितना वीभत्स और अमानुषिकरूप आज सीरिया और ईराक में देखने को मिल रहा है, मानवइतिहास में उसके उदाहरण अन्यत्र दुर्लभ हैं। हमने राक्षसों, दैत्यों, दानवों, असुरों और अन्य क्रूरशासकों की कहानियाँ पढ़ी हैं किंतु आइसिस के आतंक के सामने वे सब कहीं नहीं ठहरतीं। इन आतंकियों के पास अत्याधुनिक तकनीक और धन के बेशुमार स्रोतों का होना उस सत्ताव्यवस्था को आरोपित करता है जो विज्ञान और धन के स्रोतों पर संतुलन बना सकने और सात्विक नियंत्रण रख सकने में असफल हुयी है। विज्ञान और अत्याधुनिक तकनीक की सहज उपलब्धता और धन के स्रोतों पर समुचित नियंत्रण के अभाव ने असभ्य और असंस्कारी लोगों की हिंसक मनोवृत्तियों को पोषित किया है। त्रेता और द्वापरयुग में विज्ञान और तकनीक हर किसी के लिये सहज सुलभ नहीं हुआ करती थी। फिर भी, कुछ लोग अपने विशेषतप से हिंसक अस्त्र-शस्त्र प्राप्त करने में सफलता प्राप्त कर लिया करते थे किंतु तब देवशक्तियों की बहुलता और एकजुटता के कारण अंततः क्रूर संगठनों को भी पराभव या मृत्यु का सामना करना ही पड़ा।


      मुसलमानों की क़ुरान और ज़िहाद के प्रति दीवानगी का लाभ उठाते हुये अत्याधुनिक तकनीक समृद्ध पश्चिमी देशों ने आयुध व्यापार के अनैतिक आचरण से उस दीवानगी को और भी परवान चढ़ाने का काम किया है। गृहयुद्ध, अंतरराष्ट्रीय आतंक, क्रूरता और मृत्यु के ताण्डव के लिये धार्मिक उन्मादियों को उपयुक्त संसाधन उपलब्ध कराने के पीछे पश्चिमी देशों की धनलिप्सा ही मुख्य कारण रही है जिसके लिये उन्हें कभी क्षमा नहीं किया जा सकता। सातवीं शताब्दी के साथ ही अधर्म-युद्धों की बाढ़ ने दुनिया की भौगोलिक दूरियों को कम किया तो बीसवीं शताब्दी के आते-आते हथियार उद्योग ने पश्चिमी देशों को मौत का क्रूर सौदाग़र बना दिया।

    


    	
      सम्पत्ति, सत्ता, युद्ध और अल्लाह


      दिनांक १४ नवम्बर २०१५, सीरिया पर आतंकविरोधी हमले के विरुद्ध फ़्रांस पर आइसिस का आतंकी हमला! अगले ही दिन टर्की के अंटालियो में आतंकी हमलों के विरोध में होने वाली जी-२० की शीर्ष बैठक में आतंकी हमला!


      हम यह मानने के लिये विवश हुये हैं कि सम्पन्न देशों द्वारा इस्लाम के नाम पर आतंक को एक उद्योग में बदल दिया गया है। दुनिया को यह विचार करना होगा कि ईसवी सन् २०१२ से सीरिया में चल रहे आतंकीयुद्ध के लिये आतंकियों को पैसा कौन देता है? मध्यएशिया के काले सोने के मालिकों से आतंकियों के कैसे रिश्ते हैं? इन रिश्तों को समाप्त करने के बारे में कोई विचार क्यों नहीं किया गया? क्या ऐसा नहीं हो सकता कि एक ऐसा वैश्विक संगठन बनाया जाय जो पेट्रोलियम पर ईमानदारी से नियंत्रण करे और काले सोने की बेशुमार दौलत को आतंकियों के हाथों में जाने से रोके? हाँ! ऐसा हो सकता है किंतु होगा नहीं। पश्चिमी देशों के आयुध उद्योग को फिर पूछेगा कौन? यह एक घृणित सच्चाई है कि पश्चिमी देश आयुध और मादक द्रव्यों के माध्यम से मौत का उद्योग बनाये रखना चाहते हैं। पश्चिमी देश दुनिया से आतंक को समाप्त होते देखना नहीं चाहते, यह उनकी औद्योगिक आवश्यकता है। वे चाहते हैं कि स्वयं को आतंक से बचाये रखते हुये वे दुनिया भर में आतंक का पोषण करते रहें किंतु यह सम्भव नहीं है, बुरी नियत कभी भी अच्छा परिणाम नहीं दे सकती। राक्षसों, असुरों और दैत्यों ने जब-जब देवताओं की तपस्या करके घातक आयुध प्राप्त किये तब-तब उन्होंने देवताओं को भी निशाना बनाया। स्वयं जीवित रहने के लिये दूसरों को भी जीवित रहने का अधिकार देना ही होगा, पक्षपात अधिक समय तक नहीं चल सकेगा। सावधान! सम्पन्नता का मद ऐश्वर्य के क्रूर अंत का कुटिलपथ निर्माण करता है ।

    


    	
      क्रूरता पर मौन सहमति


      दिनांक १५ नवम्बर २०१५, फ़िदायीन हमले से कराहते फ़्रांस और टर्की के दहशतज़दा लोग यह जानना चाहते हैं कि यदि यह इस्लामिक परम्परा नहीं है तो इस्लामिक समाज रक्तपात के विरुद्ध मुखर क्यों नहीं होता? आख़िर मनुष्य बनने के लिये धर्मांतरण इतना अनिवार्य क्यों है? इस्लामिक विश्व की स्थापना के लिये वीभत्स रक्तपात इतना आवश्यक क्यों है? इस्लाम के नाम पर व्याप्त आतंकी हिंसा से मध्य एशिया नहीं भारत भी विगत कई शताब्दियों से कराहता रहा है और इस कराह पर राजनीतिक रोटियाँ सेंकने का निर्लज्ज और क्रूर खेल भी खेला जाता रहा है। स्वार्थ एवं भोगलिप्सा के कारण कलियुग में धर्माचरण एक अव्यावहारिक विषय मान लिया गया है किंतु यह आश्चर्य की बात है कि धर्म ही इस काल का सर्वाधिक चर्चित विषय भी रहा है। वास्तव में धर्म के लिये कोई चिंतित नहीं होता, धर्म की आड़ में अधिकांश लोग अधार्मिक कार्यों में ही लिप्त रहते हैं। दुनिया में सर्वाधिक पापकर्म धर्म के नाम पर ही होते रहे हैं इसी कारण धर्म एक अति संवेदनशील विषय बनता जा रहा है। विश्व के अन्य धर्मों का इतिहास देखें तो उसमें दो उल्लेखनीय बातें मिलती हैं; एक तो यह कि समय-समय पर महान चिंतकों या प्रभावशाली व्यक्तियों द्वारा सामाजिक एवं व्यक्तिगत आचरण को नियंत्रित करने वाली जीवनशैलियों की संहितायें धर्म के नये-नये रूपों में बनायी जाती रही हैं जो अपनी पूर्ववर्ती त्रुटिपूर्ण या विकृत हो गयी जीवनशैली का स्थान ग्रहण करती रही हैं। दूसरी बात यह कि धर्मों की स्थानापन्नता का संक्रांतिकाल प्रायः दुःखद ही रहा है। धर्मों की स्थानापन्नता का सीधा सम्बन्ध सामाजिक वर्चस्व से होता है, मानवीय मूल्यों का यहाँ कोई स्थान नहीं हुआ करता। वर्चस्व की इस प्रक्रिया में अपने समूह की वृद्धि के लिये धर्मांतरण अभियान सहज किंतु कूटरचित और अधार्मिक कृत्य होता है। यह विचारणीय है कि जीवनशैली में निरंतर सुधार की प्रक्रिया उत्कृष्ट जीवनमूल्यों की उत्कट अभिलाषा का परिणाम है। यह एक सहज, स्वाभाविक और सांस्कृतिक प्रक्रिया है जबकि धर्मांतरण तत्कालीन परिस्थितिजन्य प्रतिक्रियाओं का परिणाम है। धर्मांतरण के लिये हिंसा का उद्देश्य धर्माचरण नहीं बल्कि राष्ट्रांतरण है। धर्म के नाम पर सातवीं शताब्दी से जो रक्तपात प्रारम्भ हुआ वह आज तक थमने का नाम नहीं ले रहा है। धार्मिक हिंसा का यह वैश्विक संकट गम्भीर चिंता का विषय है। हाफ़िज़ सईद जैसा आतंकी किसी राष्ट्राध्यक्ष की तरह किले में ऐश-ओ-आराम के साथ रहता है जो पाकिस्तानी सरकार के सहयोग के बिना सम्भव नहीं है। ख़ुर्शीद आलम जब पाकिस्तान जाते हैं तो पाकिस्तान का पक्ष लेते दिखायी पड़ते हैं। हम किस आधार पर ऐसे राजनेताओं को राष्ट्रप्रेमी या सर्वधर्मप्रेमी स्वीकार कर लें? ख़ुर्शीद में इतना नैतिक साहस नहीं है कि वे पाकिस्तान या भारत में हाफ़िज़ सईद के आतंक का खुल कर विरोध कर सकें। हमें झूठी लल्लो-चप्पो के स्थान पर निरंकुश हो चुकी धार्मिक हिंसा की वास्तविकता को स्वीकार करना होगा। इससे भी बड़ी चिंता का विषय यह है कि इतनी हत्याओं के बाद भी हम आतंकवाद के धार्मिक आवरण का सच्चे हृदय से विरोध नहीं कर पाते हैं। निश्चित ही यह या तो हमारी भीरुता है या फिर निर्लज्ज पक्षपात।

    


    	
      जीवनमूल्य, आदर्श और राष्ट्रीयएकता


      दिनांक ०४ दिसम्बर २०१५, जी.टी.वी. की एक डिबेट में ग़रीब नवाज़ फ़ाउण्डेशन के चेयरमैन हज़रत अल्लमाह मौलाना अंसार रज़ा क़ादरी अशर्फ़ी जी ने मीर कासिम, औरंगज़ेब और महमूद गज़नवी को अपना हीरो स्वीकार किया। जो हमारे शत्रु हैं मौलाना उन्हें अपना हीरो मानते हैं। भारत के शत्रुओं को हीरो स्वीकार करने का अर्थ है उन लोगों के आदर्शों और कार्यप्रणालियों को अपना आदर्श स्वीकार करना। यह इस बात की उद्घोषणा है कि मौलाना अपने आदर्श नायकों के पदचिन्हों पर चलने का प्रयास कर रहे हैं। हम इसे खुला राष्ट्रद्रोह मानते हैं और इस विद्रोह पर भारत की ख़ामोशी को भारत की राजनैतिक और सैद्धांतिक पराजय स्वीकार करने के लिये विवश हैं। यह एक ऐसी लड़ाई है जिसे भारत बिना लड़े ही लगातार हारता जा रहा है। हम ऐसे मौलवियों की भारत के प्रति राष्ट्रभक्ति पर कैसे विश्वास कर सकेंगे? जहाँ आदर्शों और जीवनमूल्यों में इतना बड़ा अंतर हो वहाँ शांति और एकता कैसे रह सकती है? मौलाना जैसे लोग भारत की संघीयव्यवस्था के लिये ज्वलनशील पदार्थ हैं, आज इस मौलाना की नैतिक मृत्यु हो गयी है। जिस देश की जनता अल्पसंख्यक और बहुसंख्यक में वर्गीकृत की जाती है वह देश दोहरे चरित्रों के साथ घिसट-घिसट कर जीने के लिये विवश होता है क्योंकि वास्तव में वहाँ एक छाया देश भी अपने अस्तित्व में होता है। भारत, पाकिस्तान और बांग्लादेश तीन नहीं छह देश हैं। सच तो यह है कि इन तीनों देशों के लोग हिंदुस्तानी हैं लेकिन अपनी-अपनी भ्रामक पहचान रचने के उपक्रम में कोई अपने को हिंदुस्तानी स्वीकार करने के लिये तैयार नहीं है। भारत में एक अरबी पहचान अपने अस्तित्व में आ रही है। यह धार्मिक नहीं राजनीतिक अस्तित्व का विषय है। यह उस विस्तारवादी अस्तित्व का विषय है जिसने ईरान के अस्तित्व की हत्या कर दी और अब अपने ख़ूनी पंजे चारो ओर फैला रहा है। १९४७ में भारत स्वाधीन हो गया किंतु हम आज तक भारतीय नहीं बन पाये। हम अल्पसंख्यक हैं या बहुसंख्यक, सवर्ण या अ-सवर्ण। हम भारतीय कब बनेंगे? कितना समय लगेगा हमें भारतीय बनने में?

    


    	
      उच्चशिक्षा और आतंकवाद


      दिनांक १२ दिसम्बर २०१५, “ये आतंकवादी नहीं, अशिक्षित और ग़रीब लोग हैं जो मज़बूरी में भटक गये हैं।” –कुछ समय पूर्व यह वक्तव्य मुस्लिमों की चाटुकारिता के लिये एक शीर्ष समाजवादीनेता द्वारा दिया गया था। नेता जी के वक्तव्य के कुछ दिन बाद बंगलोर का एक इंज़ीनियर आतंकवादी गतिविधियों में लिप्त पाया गया। इससे पूर्व याक़ूब मेनन और अफज़लगुरु जैसे शिक्षित लोग आतंकवादी गतिविधियों में लिप्त पाये जा चुके थे। नेताजी की मानसिकता के अनुसार तो इण्डियन ऑयल कॉर्पोरेशन का मार्केटिंग मैनेजर भी मासूम है क्योंकि वह सिराज़ुद्दीन है। किंतु सिराज़ुद्दीन की यह मासूमियत ख़तरनाक है क्योंकि यह संक्रामक है। इस संक्रमण को रोकने के लिये कठोर दण्डविधान के साथ-साथ मुस्लिम यूनीवर्सिटी अलीगढ़ की तरह संविधान में विशेष संशोधन भी किये जाने की आवश्यकता है। यदि हम अब भी गम्भीर न हुये तो भारत को सीरिया बन जाने में देर नहीं लगने वाली। हम ग़रीब, अशिक्षित और बच्चों की बात नहीं कर रहे जिनके सामने भूख, अज्ञान और मासूमियत के कारण भटक कर हिंसक हो जाने की सम्भावनाओं के तर्क फ़िज़ां में तैराये जा रहे हैं। हम उन परम्परागत् अकिंचन, कोपीनधारी, कुटीवासी विप्रों की भी बात नहीं कर रहे जिन्होंने भिक्षावृत्ति करते हुये ज्ञानदान और विश्वकल्याण को ही अपने जीवन का उद्देश्य बनाया। हम उस सिराज़ुद्दीन की बात कर रहे हैं जो उच्चशिक्षित, सम्पन्न और उच्चपद पर आसीन भारतीयसमाज का एक ऐसा शासकीय अधिकारसम्पन्न व्यक्ति है जिसके पूर्वज, सम्भव है कि कभी हिन्दू रहे हों और जो आज भारत को अरबीइस्लामिक देश बनाने के ज़ुनून में पूरे मुल्क को सीरिया जैसे नरक में झोंक देने के लिये बेताब है। यह अपवाद नहीं है, फ़ेसबुक पर ऐसे कई शिक्षित लोग हैं जो सिराज़ुद्दीन की मानसिकता से सम्पन्न हैं। सिराज़ुद्दीन हमें यह सोचने के लिये बाध्य करता है कि तथाकथित “गंगा-जमनी” तहज़ीब का वास्तविक धरातल क्या है? सिराज़ुद्दीन हमें यह भी स्वीकार करने के लिये बाध्य करता है कि भिन्न आदर्शों, भिन्न जीवनशैली, भिन्न धर्म और भिन्न जीवनमूल्यों से ऐसी विषाक्त भिन्नता उत्पन्न होती है जो राष्ट्रद्रोह, पृथक्त्व, बर्बरता और विनाश को आमंत्रित करती है। हम देख रहे हैं कि सीरिया और ईराक़ में यज़ीदियों, शाबैक, ईसाइयों और इस्लामेतर अन्य धर्मावलम्बियों को सन् २०१२ से किस तरह लगातार तबाह किया जा रहा है और कश्मीरी मुसलमान युवक किस तरह हर ज़ुमा की नमाज़ के बाद आइसिस और पाकिस्तान के झण्डे लहरा रहे हैं। सम्प्रभुतासम्पन्न भारत इन सबके आगे लाचार सा है। सीरिया में २०१२ से चल रहे अधर्मयुद्ध में न जाने कितने अबोध बच्चों की हत्या हो रही है। निश्छल शैशव और बचपन को न जाने कितने वीभत्स दृश्य देखने के लिये विवश होना पड़ रहा है। जन्म होते ही बच्चों को दहशत और दर्द से रू-ब-रू होने का अभिषाप किसने दिया है? सीरिया के अबोधबच्चों के लिये हम दुःखी हैं, विवश हैं और मानवता के नाम पर बेहद शर्मिन्दा भी।

    


    	
      श्वेत-श्याम आत्महत्या


      भारत के हिन्दू समुदाय के संदर्भ में देखा जाय तो शोषण और उत्पीड़न अपने शिकार की जाति नहीं देखा करते, जाति देखने वाले तो दर्द के सौदागर हुआ करते हैं गोया गिद्ध हों जो लाश को देखते ही अपना पेट भरने वहाँ चले आते हैं। रोहित वेमुला के पिता ने प्रमाणित किया कि रोहित दलित नहीं था किंतु जिन्हें अपने गिद्धत्वधर्म का पालन करना था वे लोग ज़िद पर अड़े रहे (अभी भी अड़े हैं) कि रोहित दलित था और दलित का दर्द ब्राह्मण के दर्द से अलग होता है।


      आजकल देश का वातावरण विषाक्त होता जा रहा है जिसके प्रभाव से तथाकथित बुद्धिजीवी, समाजसुधारक, साहित्यकार, प्रगतिशील, कलाकार, फ़िल्मकार, मानवतावादी और धर्मनिरपेक्षी जैसे स्वयम्भू ठेकेदार गिद्धत्वधर्म में सहभागी होने लगे हैं। ऐसे में राजनेता लोग ही क्यों पीछे रहते, वे तो ऐसे ही अवसरों की तलाश में रहते हैं। इस बीच दिनांक २४ जनवरी २०१६ को समाचार मिला कि तमिलनाडु में “योग मेडिकल कॉलेज” की तीन उत्पीड़ित छात्राओं ने आत्महत्या कर ली किंतु इस बार नहीं आया कोई गिद्ध अपना गिद्धत्वधर्म निभाने क्योंकि वे दलित या मुस्लिम नहीं थीं। गिद्धों को तो सवर्णेतर हिंदुओं और मुस्लिमों की मृत्यु ही लाभप्रद लगती है जिनकी लाश से होते हुये वे राजमहल के भीतर प्रवेश करने का पथ तैयार कर सकते हैं।


      आत्महत्या की परिस्थितियाँ न्यूनाधिक एक जैसी ही होती हैं, उसकी इटियोलॉजी से लेकर मृत्युपूर्व अनुभूति तक सब कुछ लगभग एक जैसा होता है ...इस बात से निरपेक्ष कि उनकी जाति क्या है। किंतु “मूलनिवासी” नामक प्राणियों का अटल विश्वास है कि दलितेतर लोगों की आत्महत्या चिंतन-मंथन का विषय है ही नहीं क्योंकि उन्हें तो मर ही जाना चाहिये बल्कि उन सबको हाराकिरी कर लेनी चाहिये। उनकी पीड़ायें कारुणिक नहीं होतीं क्योंकि वे मनुवादी हैं और मनुवादियों को जीने का कोई अधिकार नहीं होता। यह कैसी विडम्बना है कि ये तथाकथित “मूलनिवासी” ब्राह्मणों की बेटियों से विवाह करने के लिये तो लालायित रहते हैं, आरक्षणजन्य शिथिलता की कृपा पर ही निरंतर जीते रहना चाहते हैं, स्वयं को शोषित बनाये रखना चाहते हैं किंतु पुरुषार्थ के लिये तैयार नहीं होना चाहते जिससे कि वे भी स्वयं को गर्व से जीने के योग्य बना सकें। वे जानते हैं कि “बेचारगी” से उबरना एक घाटे का सौदा है, ब्राह्मणों को गरियाने और सुविधायें पाने का अधिकार वे खोना नहीं चाहते। ब्राह्मणों को गरियाने और कोसने में जो आनन्द है वह तो स्वर्ग के सुख में भी असम्भव है।


      भारतीय समाज में विभिन्न समाजों और वर्गों को लेकर यह एक बढ़ती हुयी खाई है। यहाँ समझने की बात यह है कि यह खाई कौन खोद रहा है? क्यों खोद रहा है? और इस खाई का परिणाम क्या होगा? वे लोग झूठे और षड्यंत्रकारी हैं जो वर्तमान आरक्षण को सामाजिक न्याय बताते हैं। वे नहीं चाहते कि उनके सामने कुछ और प्रतिस्पर्धी आयें इसलिये वे एक वर्ग को हमेशा बैसाखियों पर चलते हुये ही देखना चाहते हैं किंतु गर्व से जीने के अभिलाषियों को यह षड्यंत्र समझना होगा।

    


    	
      इस्लाम का नया ख़लीफ़ा


      दिनांक १४. ०१. २०१५, बोको हरम के आतंकवादी अबू बकर शेख़ू ने ख़ुद को इस्लाम का ख़लीफ़ा घोषित करते हुये पड़ोसी देश कैमरून को अपना संविधान बदल कर इस्लामिक संविधान लागू करने का हुक्म सुनाया है जिसकी उदूली करने पर गम्भीर परिणाम भुगतने की चेतावनी दी गयी है। नाइज़ीरिया में बोको हरम के धार्मिक ज़ेहादी कत्ल-ए-आम करने पर आमादा हैं और छोटी-छोटी बच्चियों को फ़िदायीन बना रहे हैं यानी पश्चिमी अफ़्रीका धार्मिक ज़िहाद की आग में जल रहा है जिसकी लपटें पूरी दुनिया को धार्मिक कट्टरता के विरुद्ध एकजुट होने के लिये ललकार रही हैं। अफ़्रीका के आतंकियों की धार्मिक आग ने एक नयी शंका को जन्म दे दिया है कि इस्लाम और आतंक का चोली-दामन का सम्बन्ध जोड़े जाने का आरोप कहीं सही तो नहीं। आख़िर अबू बकर जैसे लोगों ने ही आज से लगभग एक हजार चार सौ छत्तीस साल पहले अरब से एशिया में घुसकर ईरान के ज़ोरोस्ट्रियंस को तलवार की बदौलत इस्लाम के चोंगे में क़ैद कर दिया था। शांतस्वभाव वाले ज़ोरोस्ट्रियंस को अपनी मातृभूमि ईरान से भागकर भारत जैसे देशों में शरण लेने के लिये बाध्य होना पड़ा था। आज स्वतंत्र भारत और पाकिस्तान में भी स्वयं को इस्लाम का ख़लीफ़ा समझने वाले कुछ लोग सारी दुनिया के लोगों के दिल-ओ-दिमाग़-ओ-ज़िन्दगी के तौर-तरीकों को अपने तरीके से चलाने के लिये ज़िद पर आमादा हैं। यह ज़िद इतनी संक्रामक होती जा रही है कि पाकिस्तान अधिकृत कश्मीर के किसी स्कूल की शिक्षिकायें पाँच-छह साल के नादान बच्चों को बड़े गौरव से आतंकवाद का पाठ पढ़ाते हुये इसका वीडिओ दुनिया के सामने ज़ाहिर कर रही हैं। पूरी दुनिया के लोगों में फूलों, स्त्रियों और बच्चों के प्रति जो दैवीयभाव रहा है उसे न जाने किस शैतान की नज़र लग गयी है जिसे उतारने के लिये ईश्वरीय शक्ति भी कमतर पड़ गयी सी लगती है ।

    

  


  चतुर्थ खण्ड


  अपने-अपने भगवानों की फसल


  
    	
      धार्मिक-अधार्मिक


      दिनांक १८ नवम्बर २०१५, जब लोग कहते हैं कि भारत एक धर्मप्राणदेश है तो मन में एक सामान्य सी जिज्ञासा उत्पन्न होती है कि इस भीड़ में अ-धार्मिक कौन है?


      मन्दिर में मूर्तियों और आभूषणों की चोरी करने वाले धार्मिक हैं या अधार्मिक? उत्कोचप्रेमी अधिकारी धार्मिक हैं या अधार्मिक? देश और भगवान को ठगने वाले नेता धार्मिक हैं या अधार्मिक? मिलावट और जमाखोरी करने वाले व्यापारी धार्मिक हैं या अधार्मिक? दूध में पानी मिलाने वाला ग्वाला धार्मिक है या अधार्मिक? छेड़छाड़ से लेकर सामूहिक यौनौत्पीड़न और हत्यायें करने वाले ‘मासूम’ धार्मिक हैं या अधार्मिक? बाबा रामपाल, आसाराम और सुखविन्दर कौर जैसे प्रवचनकर्ता धार्मिक हैं या अधार्मिक? पाकिस्तान जाकर अपने देश के प्रधानमंत्री मोदी को हटाने और “हमें” प्रधानमंत्री बनाने की याचना करने वाले सांसद मणिशंकर अय्यर धार्मिक हैं या अधार्मिक? भैस का चारा खाने वाले नेता धार्मिक हैं या अधार्मिक? मयख़ानों में नाचने वाली लड़कियाँ धार्मिक हैं या अधार्मिक?


      मुझसे पूछा जाय तो दुर्गा की मूर्ति बनाने के लिये जिनके चौखट की मिट्टी उठायी जाती है मैं उन्हें इन सबकी अपेक्षा कहीं अधिक धार्मिक मानता हूँ?


      धर्म की कसौटी पर परखेंगे तो भारत की बहुसंख्य जनता आस्तिक और धार्मिक नहीं बल्कि अनास्तिक और अधार्मिक ही प्रमाणित होगी फिर भी उनका नाम हिन्दूधर्म से जुड़ा हुआ है। जबकि वास्तव में किसी भी धर्म से उनका दूर-दूर तक कोई नाता नहीं होता, वे सब धर्म के निर्लज्ज व्यापारी होते हैं।


      मुम्बई बमकाण्ड जैसी कई आतंकी घटनाओं के अपराधी एवं उनके प्रबल समर्थक, कश्मीर में पाकिस्तानी झण्डे लहराने वाले लोग, कभी भारत तो कभी पश्चिमीबंगाल को इस्लामिक देश बनाने की माँग करने वाले अतिवादी, इस्लाम के नाम पर पूरी दुनिया में मानवीयता की क्रूरहत्यायें करने वाले ज़िहादी, सीरिया में स्त्रियों को वस्तु समझकर उनके साथ पाषाणी व्यवहार करने वाले मुसलमान निश्चित ही धार्मिक लोग नहीं हो सकते फिर भी उनका दावा है कि वे जो कुछ करते हैं वह सब धर्मानुकूल है, धमप्रेरित है और धर्म के लिये है।


      सही अर्थों में धार्मिक लोग तो शायद बहुत कम मिलेंगे किंतु अधिकांश लोग अपने अन्यायों और पापों को ढकने के लिये किसी न किसी धर्म की आड़ लेकर चलने में विश्वास अवश्य रखते हैं। धर्म की अवधारणा यहाँ निष्प्राण हो चुकी है। यह भीड़ है जो धर्म का शव लेकर भागी चली जा रही है। इस भीड़ में हम सब सम्मिलित हैं हिंदू, मुसलमान, ईसाई ...कोई छूटा नहीं है।


      यह भीड़ जो उग्र होती जा रही है, यह भीड़ जो जयचन्द बनने पर आमादा है, यह भीड़ जो धूर्तनेता है, यह भीड़ जो घृणा के नये-नये शब्द गढ़ने में दक्ष है, यह भीड़ जो राम और गंगा को बेचती है, यह भीड़ जो बड़े गर्व से अपने पूर्वजों को दिन-रात गरियाती है, यह भीड़ जो नरसंहार करके दुनिया पर हुक़ूमत करने के सपने देखती है, यह भीड़ जो ७२ हूरों के लोभ में फ़िदायीन बनती है ...इस भीड़ का कोई धर्म नहीं होता। यह अधार्मिक भीड़ धर्म का व्यापार करती है, नकली दवाइयाँ बनाती है, मिलावट करती है, घातक हथियार बनाकर बेचती है, नरसंहार करती है ...इस भीड़ का कोई धर्म नहीं होता, किंतु इस भीड़ का एक समुदाय अवश्य होता है। इस समुदाय का वर्चस्व बहुत आतंकपूर्ण है।

    


    	
      धर्म पर व्यापार का आधिपत्य


      धर्म का कार्मुकस्वरूप उसकी आचरणीयता है किंतु जब यह पाखण्ड बन कर प्रकट होता है तो वह व्यापार का ही एक भाग बन जाता है। धर्म हरयुग में व्यापार बनता रहा है किंतु कलियुग में तो इस पर व्यापार का आधिपत्य ही हो गया है। धर्म को दूषित करते ये पाखण्ड किसी दिन मानवसभ्यता को ही समाप्त कर देने वाले हैं।


      यद्यपि ‘धर्म’ राजनीति के लिये ‘अस्पृश्य’ प्रचारित किया जाता रहा है तथापि धर्म आधारित राजनीति, नेताओं की पहली पसन्द है। धर्म असामाजिक तत्वों का बाज़ार बन गया है। धर्म वर्ज्य होते हुये भी, अस्पृश्य होते हुये भी दुष्टों के लिये धन का सुलभ माध्यम बन गया है। शहर–गाँव के सभी असामाजिक तत्व धार्मिक कर्मकाण्डों और अनुष्ठानों के मुखिया बन गये हैं। धर्म पर दुष्टों के प्रभुत्व का ही परिणाम है कि भक्तगण अपने स्वयंभू स्वामियों को अवतार मान बैठे हैं और उनके किसी भी कुकृत्य की निन्दा तक करने के लिये तैयार नहीं होते। भक्त अपने स्वामी के समर्थन में तोड़-फोड़ कर सकते हैं, राष्ट्रीय सम्पत्ति को क्षति पहुँचा सकते हैं, आवश्यकता पड़ने पर किसी की भी हत्या कर सकते हैं।


      निराकारब्रह्म से साकारब्रह्म में केन्द्रित हो चुका भारतीय आध्यात्मिक चिंतन, असामाजिकों का चिंतन कह कर निरस्त या उपेक्षित नहीं किया जा सकता। यह साकारब्रह्म अर्थोपार्जन का एक बहुत बड़ा माध्यम बन चुका है ...एक निरंकुश माध्यम। गणेशपूजा के लिये चन्दा न देने का साहस एक अघोषित असामाजिक कृत्य स्थापित हो चुका है जिसका परिणाम चन्दा न देने वाले को कई रूपों में भोगना पड़ सकता है। धर्म के नाम पर यह निरंकुशता समाज के लिये आत्मघाती है, क्या हमने इसे रोकने का कभी कोई सार्थक प्रयास किया?


      ज्वलंत प्रश्न यह है कि क्या धर्म के नाम पर समाज को इतनी छूट दी जानी चाहिये कि वह कुछ भी असामाजिक कृत्य कर सके? घर में बनी मिट्टी की लघु मूर्तियों का स्थान प्लास्टर ऑफ़ पेरिस और विषैले रंगों ने ले लिया है। पर्यावरण के इन शत्रुओं के विरुद्ध शासन के पास कानून नहीं है तो क्या नया कानून बनाया भी नहीं जाना चाहिये?

    


    	
      साधु, अखाड़ा और तमंचा


      दिनांक १२मई २०१६, उज्जैन के सिंहस्थ मेले में श्रीपंचदशनाम आवाहन अखाड़े के साधु-संत चुनाव में “श्रीमहंत” पद के लिये रक्तपात पर उतारू हो गये। दो साधुओं को गोली मार दी गयी और दो को धारदार हथियार से घायल कर दिया गया।


      अखाड़ा शब्द सदा ही मुझे कुश्ती की याद दिलाता रहा है। मन में यह प्रश्न कई बार उठता रहा कि किसी साधु का अखाड़े में क्या काम? हम तो समझते थे कि साधु का सम्बन्ध अरण्यकुटी या मठ से होता है किंतु अब तीक्ष्णधार शस्त्रों और तमंचे जैसे अस्त्रों से हुयी हिंसक घटना से स्पष्ट हो गया है कि ये साधु मायामोह के बन्धनों में जकड़े हुये ही नहीं हैं बल्कि आपराधिक चरित्र वाले भी हैं। साधु को अस्त्र-शस्त्र से क्या प्रयोजन? और यदि कोई प्रयोजन है तो वह आध्यात्मिक तो हो ही नहीं सकता। यूँ भी समाज और राष्ट्र के निर्माण में अखाड़ाधीश साधुओं के वृहत साम्राज्यों का अभी तक कोई योगदान मुझे कहीं नहीं दिखा। शिक्षा, धर्म और आध्यात्म के क्षेत्र में इनका क्या योगदान है? निश्चित् ही साधुओं के इस आपराधिक कृत्य से पूरा साधु समाज कलंकित हुआ है। जिसका स्नान ही शाही हो और जिसकी शोभायात्रा राजाओं की तरह निकाली जाती हो वह कितना साधु और आध्यात्मिक होता होगा इसपर हिंदू समाज को चिंतन करना होगा।

    


    	
      धर्म और संस्कृति


      इंडोनेशिया के मुसलमान भारतीय संस्कृति के अनुकरण में कुछ बुरायी नहीं देखते। उनके आदर्शचरित्रों में राम और हनुमान भी हैं। संस्कृति मनुष्यजीवन की परिष्कृतचर्या है, इसे पाने के लिये प्रयत्न करना पड़ता है, तप करना पड़ता है निरंतर अभ्यास करना पड़ता है और आवश्यकता पड़ने पर अपने हितों का त्याग भी करना पड़ता है। संस्कृति एक जीवनशैली है जो निरंतर उत्कृष्ट और उदात्त मानवीय गुणों के अभ्यास की संस्तुति करती है। संस्कृति से हमें धर्म को समझने की वैचारिकभूमि उपलब्ध होती है जबकि धर्म हमें अपसंस्कृति से बचाता है।


      भारत में धर्म और संस्कृति के बीच एक धुंधली सी रेखा है जिसे देखने के लिये व्यापक दृष्टि की आवश्यकता है। भारतीयों का धर्म “धृतिः क्षमा दमोऽस्तेयं, शौचमिन्द्रिय निग्रहः । धीर्विद्या सत्यमक्रोधो, दशकं धर्म लक्षणम्” से अनुशासित होता है। धर्म के ये दस लक्षण आदर्श व्यक्तित्व के लक्षण हैं जिनका अनुशीलन मानवमात्र के लिये अभिप्रेत है। ऐसा धर्म व्यक्ति, समाज, राष्ट्र और विश्व की समृद्धि, सुख और शांति के लिये आवश्यक है। यही कारण है कि जैन, बुद्ध और सिख मत के लोग भी सनातन धर्म की इस मुख्य धारा का गुणगान करते हैं। क्या इन सिद्धांतों का किसी से कोई विरोध हो सकता है? मुझे नहीं लगता कि अन्य मतों के लोग इससे सहमत नहीं होंगे। फिर समस्या कहाँ है?


      चरक संहिता में उपदिष्ट वाक्य - “संस्कारो हि गुणंतराधानमुच्यते” स्पष्टरूप से गुणों के अंतराधान का मंत्र देता है। यह अंतराधान किस तरह होता है? इसे सीखने के लिये कृषक के पास जाकर कृषि की प्रक्रिया देखनी होगी, कुम्भकार के पास जाकर मृत्तिका भांड बनाने की पूरी प्रक्रिया देखनी होगी, किसी शिल्पी के पास जाकर उसकी शिल्पसाधना को देखना होगा, किसी जुलाहे के पास जाकर वस्त्र बुनने की प्रक्रिया जाननी होगी। संस्कार व्यक्तिगत अर्जन और साधना का परिणाम है किंतु जब यही समूह में भी व्याप्त होकर प्रगट होता है तो उस समूह की संस्कृति बन जाता है। किसी कार्य या आचरण को निरंतर अच्छा और शुभ बनाने के लिये बारम्बार किये जाने वाले प्रयास संस्कार प्रक्रिया के कार्मिक भाग हैं। शास्त्र उपदेश देते हैं, “संस्करणं सम्यक् करणं वा संस्कारः।” पुस्तकों के अगले संस्करण में सुधार या संशोधन की परम्परा से हम सभी परिचित हैं। भारतीय संस्कार निरंतर परिमार्जन करते हुये आगे बढ़ने की साधना है। यहाँ वैचारिक जड़ता का अभाव है। यहाँ किसी एक विचार या एक दिशा से प्रभावित होकर रूढ़ हो जाने का अभाव है। यहाँ मण्डन है और खण्डन भी। यहाँ एक सरोवर नहीं बल्कि महासागर की बात है, घटाकाश की नहीं अनंताकाश की बात है।


      संस्कार तो त्रुटियों और चरित्र की शिथिलताओं की पुनरावृत्ति रोकने का अनुभूत योग है। ‘संस्कार’ अपने आचार और विचार में निरंतर परिमार्जन की प्रक्रिया है। ‘संस्कार’ अपने जीवन में उत्कृष्ट गुणों का अभ्यास है। ‘संस्कार’ मानव जीवन को पवित्र, उत्कृष्ट और लोकहितकारी बनाने वाला आध्यात्मिक उपचार है। ‘संस्कार’ चेतना और संवेदना की वह सात्विक प्रक्रिया है जो मनुष्य के आचरण को सामाजिक एवं व्यावहारिक जीवन में ग्राह्य और अनुकरणीय बनाती है। ‘संस्कार’ सभ्यता का प्रथम सोपान है और संस्कृति का मूल आधार भी।


      भारत में धर्मांतरण रोकने के लिये एक निषेधात्मक कानून बनाने की चर्चा होते-होते रह गयी। सामाजिक और राष्ट्रीय स्तर पर यह एक क्रांतिकारी पहल थी जो अपने वैचारिक स्तर पर ही राजनीति की भेंट चढ़ गयी। भारतीय राजनीति और भारतीय समाज को अपनी प्राथमिकतायें तय करनी होंगी। हम अपने प्राचीन गौरव को खो चुके हैं इसलिये पहले तो हमें संस्कारित होने की आवश्यकता है, सामाजिक होने और मनुष्य होने की आवश्यकता है। प्रकृति और मातृशक्ति को पुनः प्रतिष्ठित करने की आवश्यकता है। जघन्य और पैशाचिक यौनदुष्कर्मों से समाज को पूर्ण मुक्ति दिलाने के लिये कटिबद्ध होने की आवश्यकता है। लोगों को धर्म नहीं “आचरण” बदलने की आवश्यकता है।

    


    	
      धर्मतत्वचिंतन


      सत् धर्म जगत् के विभिन्नद्रव्यों की वह स्वाभाविक नियमावली है जो आचरण की अपेक्षा करती है। इस दृष्टि से धर्म की दो कोटियाँ निर्धारित होती हैं। प्रथमकोटि में प्राकृतिकपदार्थों के स्वाभाविकधर्म हैं जो भौतिकविज्ञान के प्राकृतिकनियमों से निबद्ध हैं। द्रव्य की सभी स्थितियाँ यथा- ठोस, द्रव, गैस, प्लाज़्मा और बोस-आइंस्टीन-कंडेन्सेट्स, यहाँ तक कि पंचमहाभूत और यह अखिलब्रह्माण्ड भी भौतिकविज्ञान के नियमों से निबद्ध होकर ही अस्तित्व में हैं। ये सभी अपनी-अपनी स्थितिविशेष में अपने-अपने धर्मों का पालन करते हैं। वे नियम जो द्रव्य की सभी स्थितियों में एक समान लागू होते हैं, द्रव्य के सामान्यधर्म और जो स्थितिविशेष में विशिष्टरूप से लागू होते हैं, द्रव्य के विशिष्टधर्म कहलाते हैं।


      द्वितीयकोटि में चेतनजगत के सामान्य एवं विशिष्ट धर्म हैं। चेतनजगत में मनुष्येतर सभी प्राणियों-वनस्पतियों को अपने स्वाभाविक धर्मों का पालन करते हुये देखा जाता है। केवल मनुष्य ही ऐसा है जो अपने स्वाभाविक धर्म को प्रायः पहचान नहीं पाता। द्रव्यों, वनस्पतियों और मनुष्येतर प्राणियों की तरह मनुष्य के भी केवल दो ही स्वाभाविक धर्म हो सकते हैं –सामान्य और विशिष्ट। तीसरा कोई धर्म हो ही नहीं सकता। मनुष्य को पहचानना होगा कि प्रकृति द्वारा निर्धारित उसके वैज्ञानिक धर्म का वास्तविक स्वरूप क्या है! हम लोकव्यवहार में मनुष्य निर्मित जिन विभिन्न धर्मों की बात करते हैं वे व्यक्तिगत और सामाजिक आचरण को लेकर विभिन्न मत-मतांतर ही हैं। यह विभिन्नता जब श्रेष्ठता और हीनता के भाव से ग्रस्त होती है तो कलह का सूत्रपात होता है और मनुष्य निर्मित ये लौकिक धर्म विवाद और हिंसा के कारण बन जाते हैं।


      जीवन की सार्थकता के लिए हमें मनुष्यधर्म का पालन करने के साथ-साथ ब्रह्माण्ड के अन्य सभी द्रव्यों और चेतन जगत के सभी धर्मों का भी सम्मान करने की आवश्यकता होती है। यदि हम केवल मनुष्यधर्म का ही पालन करते रहें और अन्य धर्मों का सम्मान न करें तो प्राकृतिक आपदाओं का होना अवश्यम्भावी होता है। हमें पृथिवी, जल, अग्नि, वायु और आकाश के धर्मों का भी सम्मान करना ही होगा। अन्यथा हमारे द्वारा किया गया उनका असम्मान उनमें विगुणता का कारण बनता है। कहने की आवश्यकता नहीं कि द्रव्यों की वैगुण्यता का परिणाम आज हम सब भोगने के लिये बाध्य हैं। स्पष्ट है कि हम दीर्घकाल से द्रव्यों और चेतनजगत के धर्मों का असम्मान करते आ रहे हैं। मनुष्यधर्म का एकलस्वरूप है व्यक्तिगतधर्म और सामूहिकस्वरूप है सामाजिकधर्म। व्यक्तिगतधर्म ही अपने समुच्चय स्वरूप में सामाजिकधर्म में प्रगट होता है किंतु यदि धर्मपालन में निष्ठा की शिथिलता हो तो सामाजिकधर्म बहुत ही जटिल हो जाता है। अब हमें यह विचार करना है कि धर्मपालन में निष्ठा के प्रति शिथिलता के क्या कारण हैं?


      वस्तुतः मानवप्रकृति की विविधताओं और पृथक पहचान की तीव्र अभिलाषा के अहंकार ने ही इसे इतना अधिक जटिल बना दिया है। मानव “मैं” की अपेक्षा करता है, किंतु मानवसमाज “हम” की अपेक्षा करता है। “हम” के बिना समाज उद्देश्यहीन है, दिशाहीन है। “मैं” के बिना व्यक्ति अपनी पहचान के लिये विकल हो जाता है। सारा संकट इसी असामंजस्य को लेकर है। इस असामंजस्य के कारण ही मानवधर्म गौण होता चला गया है। आज लोग चर्चा तो “हम” की करते हैं किंतु प्रच्छन्नरूप से उनका “मैं” शीर्ष पर रहता है और तब इसकी निष्पत्ति पाखण्ड में होती है और धर्म ‘पाखण्ड’ नहीं होता ‘विज्ञान’ होता है।

    


    	
      धर्म और आध्यात्म


      धर्म और आध्यात्म पर जितना भी विमर्श किया जाय कम ही है। मानवसमाज के लिये इन दोनों विषयों का कितना महत्व है इस पर भी लोगों की राय भिन्न-भिन्न हो सकती है। इनके बीच लगभग उसी प्रकार का सम्बन्ध है जैसा कि मैटर और इनर्जी के बीच। ‘धर्म’ व्यक्ति और समाज की सुव्यवस्था के लिये एक आचरणसंहिता है जबकि ‘आध्यात्म’ नितांत व्यक्तिगतचिंतन है जो व्यक्ति को लौकिक और पारलौकिक जगत के पारस्परिक सम्बन्ध को समझने की पृष्ठभूमि उपलब्ध कराता है। सीधे-सीधे कहें तो ‘धर्म’ आचरण का और ‘आध्यात्म’ चिंतन का विषय है।


      भारत में इन दोनों विषयों पर आर्षचिंतन की स्पष्ट अवधारणा है। महत्वपूर्ण यह है कि भारत में धर्म पर मानवकल्पितईश्वर का कठोर नियंत्रण नहीं होता। समाज के चिंतनशील लोगों द्वारा दीर्घ अनुभव के परिणामस्वरूप एक सामाजिक आचार संहिता बनायी गयी –“धृतिः क्षमा दमोऽस्तेयं, शौचमिन्द्रिय निग्रहः। धीर्विद्या सत्यमक्रोधो, दशकं धर्म लक्षणम्”॥ धर्म के ये दस लक्षण उतने ही व्यावहारिक और सत्य हैं जितना कि गणित। यह आस्था से नहीं ‘निष्ठा’ से जुड़ा विषय है; प्रकृति, परिवार, समाज, देश और प्राणिमात्र के प्रति निष्ठा।


      धर्म का आचरण यहाँ आत्मनियंत्रक तत्व होने के कारण अपेक्षित अवश्य है। यहाँ स्वयं पर स्वयं के नियंत्रण की अपेक्षा है जिसमें किसी अन्य बाह्यतत्व की कोई बाध्यता नहीं होती। विश्व का कोई भी विचारवानव्यक्ति इन गुणों को मानवीयआचरण के लिये प्रशस्त ही स्वीकार करेगा। आचरण की यह संहिता देश-काल वातावरण की सीमाओं से परे हर किसी के लिए अनुकरणीय है, इसीलिये इस आचार संहिता को “सनातन” कहा गया। पूजा-उपासना का इस सनातनधर्म से कोई लेना-देना नहीं है, वह एक पृथकविषय है और व्यक्तिगत मान्यताओं एवं आस्थाओं पर निर्भर करता है, इसलिये भारत में पूजा-उपासना की पद्धतियों में भिन्नतायें देखने को मिलती हैं। भारतीयसंदर्भ में पूजा-उपासना आध्यात्मिकचिंतन की एक साधना के रूप में ग्राह्य है।


      धर्म एक ऐसा वैज्ञानिकतत्व है जिसके बिना हम जीवन और समाज की कल्पना भी नहीं कर सकते किंतु जब वैज्ञानिकता पर पाखण्ड प्रभावी होने लगे और ‘धर्म’ समाज को बांटने लगे तो धर्मरक्षा के लिये पुनर्जागरण और परिष्करण अपरिहार्य हो जाता है। भारतीय मनीषियों ने धर्म को कभी कोई विशेषीकृत नाम नहीं दिया, कोई पृथक पहचान नहीं दी। धर्म के सनातन वैज्ञानिकतत्वों के कारण उन्होंने धर्म को “सनातन” कहा किंतु यह कोई नाम नहीं है, उसकी विशेषता है।


      धर्म की आड़ में अपनी पृथक पहचान स्थापित करने की मानसिकता के साथ-साथ धर्माचरण में आने वाली स्वाभाविक विकृतियों और परम्पराओं में परिमार्जन के अभाव ने धर्म को ‘नाम’ देना प्रारम्भ किया और ‘धर्म’ समूहविशेष की पहचान बनते चले गये। यह एक ऐसी अवैज्ञानिकप्रक्रिया थी जिसने समाज को तो खण्डित किया ही धर्म के मूलस्वरूप को भी विकृत किया। अब धर्म की पुनर्स्थापना के लिये आवश्यक है कि वर्तमान प्रचलित सभी धर्मों को समाप्त कर विश्वकल्याणकारीधर्म की स्थापना की जाय। इस दृष्टि से ऑस्ट्रेलिया, ऑस्ट्रिया, कनाडा, चेक रिपब्लिक, फ़िनलैण्ड, आयरलैण्ड, नीदरलैण्ड्स, न्यूज़ीलैण्ड और स्विट्ज़रलैण्ड में हो रहे क्रांतिकारी परिवर्तन स्वागतेय हैं।

    


    	
      रिलीजन और स्पिरिचुअलिज़्म


      लैटिन भाषा के रेलीगर शब्द से निष्पन्न हुआ रिलीजन आज अपना मूलअर्थ खो चुका है। उस समय पश्चिमीदेशों में समानजीवनशैली, समानमूल्यों और समानआचरण के लिये रिलीजन एक बन्धनकारीतत्व के रूप में प्रचलित हुआ करता था। किसी समुदायविशेष को एकजुट बनाये रखने, सामाजिक व्यवस्था बनाये रखने और अपने समुदाय की एक पृथक पहचान प्रक्षेपित करने के लिये बनाये गये वैचारिकतंत्र ने रिलीजन की अवधारणा को जन्म दिया। यह “धर्म” नहीं है, किंतु धर्म की अवधारणा से किंचित मिलता-जुलता सा प्रतीत होता है। “धर्म” रिलीजन की अपेक्षा कहीं अधिक व्यापक और वैश्विक है, यह समुदायविशेष के लिये नहीं प्रत्युत प्राणिमात्र के सुखी और शांतजीवन की उपलब्धि के लिये है। इनमें वही अंतर है जो स्पिरिचुअलिज़्म और आध्यात्म में है। पश्चिमी स्पिरिचुअलिज़्म अलौकिक शक्तियों के चिंतन और मनुष्य जीवन पर उन शक्तियों के पड़ने वाले प्रभावों तक सीमित है जबकि भारतीयों का “आध्यात्म” ब्रह्माण्ड की सूक्ष्मतमशक्तियों और स्थूलतमपिण्डों के पारस्परिक वैज्ञानिक सम्बन्धों के अध्ययन-चिंतन का मार्ग प्रशस्त करता है ।


      धर्म के विपरीत रिलीजन एक पृथक्त्वकारीतत्व है, यह किसी समुदाय विशेष की विभेदक पहचान और उसके हितों तक सीमित है। जबकि धर्म उस आचरण की संस्तुति करता है जो किसी मानवसमुदायविशेष के संकुचितहितों को नहीं प्रत्युत प्रकृति और प्राणिमात्र के बीच सहज, साहचर्यपूर्ण और स्वस्थ सम्बन्ध स्थापित कर सकने में समर्थ हो। धर्म में तरलता है, आग्रह है, उदारता है। रिलीजन में कठोरता है, दुराग्रह है, संकीर्णता है। धर्म और रिलीजन पर्यायवाची नहीं हो सकते।


      जिस तरह चीन भारतीयसीमा में घुसपैठ की दुष्टता से ग्रस्त है उसी तरह हम भी अपने जीवन में शब्दों के अतिक्रमण की दुष्टता से ग्रस्त हैं। हमने धर्म को अचेत कर उसके अन्दर रिलीजन को अधिरोपित कर जाग्रत कर दिया है। हम सब रिलीजन को ही धर्म समझ बैठे हैं। प्रबुद्धविश्व को यह तय करना होगा कि उसे विश्वबन्धुत्व और शांति की स्थापना करनी है या छद्म समुदायबन्धुत्व और आतंक की स्थापना करनी है ! आने वाले समय में भारत, चीन, जापान, रूस और अमेरिका जैसे देशों की भूमिकायें यह सुनिश्चित् करेंगी कि कलियुग का अंत किस तरह होगा ।

    


    	
      आरक्षित भगवान


      हमने भगवान का फसल की तरह उपयोग करना सीख लिया है। सबके अपने-अपने भगवान हैं, भक्तों ने अपनी सुविधानुसार अपने-अपने भगवानों को आरक्षित कर लिया है। भक्त केवल अपने वाले भगवान की ही फसलें काट सकते हैं, दूसरे वाले भगवान की नहीं। इसीलिये हम भारतीय लोग भगवानों और उनकी महानता के प्रति बहुत पजेसिव होते जा रहे हैं। यह पजेसिवनेस हमारे भीड़ होने का परिचायक है। हर समूह की दृष्टि में केवल उसीका भगवान महान है, दूसरे समूह का नहीं। हमारे समूह के भगवान और उसकी महानता का उपयोग आप नहीं कर सकते, उस पर हमारा एकाधिकार है। कुछ सिद्धांतों (जो कि अब शब्दों में बदल गये हैं) और शब्दों पर भी इन समूहों के एकाधिकार हैं, अघोषित रूप से इतर लोग इन सिद्धांतों और शब्दों का उपयोग नहीं कर सकते किंतु यदि करते भी हैं तो यह उनका नकलीपन और अतिक्रमण मान लिया जाता है।


      भारत में एक अक्षय मुद्रा है जो खर्च करने पर भी कभी समाप्त नहीं होती। राम, कृष्ण, बुद्ध, महावीर, गांधी, लोहिया, जयप्रकाश …आदि कभी आदर्श मूल्यों के वाहक रहे संज्ञावाचक शब्द अब अक्षय मुद्रा में रूपांतरित हो चुके हैं। इन मुद्राओं से कभी भी, किसी भी स्थिति में और कहीं भी निजस्वार्थ के भौतिक स्वरूपों को क्रय किया जा सकता है।


      मोहनदास करमचन्द गांधी के सिद्धांतों का व्यावहारिक पक्ष, यद्यपि उनके नैतिक उत्तराधिकारियों द्वारा भी अनुकरणीय नहीं हो पाया तथापि सामान्यतः एक समूह विशेष के अतिरिक्त उनके सिद्धांतों पर चलने की बात कहने या ढकोसला करने का अधिकार भी भारत के अन्य समूहों को नहीं है। इसी तरह राम और कृष्ण के इतिहास, पुरातत्व, उनके जीवन आदर्श आदि के विषय में यदि कोई प्रबल तर्कों के साथ चर्चा कर रहा हो तो समझ जाइये कि ये किसी दूसरे समूह के लोग हैं, उस समूह के अतिरिक्त कोई अन्य माई का लाल राम-कृष्ण की बात करने का अधिकार नहीं रखता। और ख़बरदार! हमारे अलावा यदि किसी और ने गौतम बुद्ध को भगवान कहा। यह अधिकार सिर्फ़ और सिर्फ़ हमारा है।


      हमारे यहाँ भगवानों की कोई कमी नहीं है फिर भी उन पर अपने एकाधिकार को लेकर हम कभी संतुष्ट नहीं हो पाते। इस मामले में हम बहुत लालची हैं। हम नहीं चाहते कि भारतीयसमाज का कोई दूसरा वर्ग हमारे भगवान को अपना भगवान कहे या उनके सिद्धांतों की चर्चा तक करे। यूँ, हर समूह अपने भगवान और उसके सिद्धांत को सर्वश्रेष्ठ मानता है और चाहता है कि दुनिया का हर व्यक्ति उसके भगवान का दास हो जाय ताकि उस समूह के लोग उन दासों के स्वामी हो जायँ।


      हमने अपने-अपने भगवानों के लिये प्रकृति के बनाये उन रंगों को भी बांट लिया है जिन्हें बांटने का अधिकार किसी को भी नहीं है। शुभ्र धवल रंग गांधी भक्तों ने अपने लिये आरक्षित कर लिया, भगवा रंग राम-कृष्ण भक्तों के लिये आरक्षित है और नीला रंग भगवान बुद्ध के लिये स्ट्रिक्ट्ली आरक्षित है। ये रंग ही अब विचारधारा बन गये हैं, गहरे खड्ड में पड़ी रहने के लिये अभिषप्त विचारधारा जिसका राष्ट्र के कल्याण और मानवता से कोई लेना-देना नहीं है।


      इस आरक्षण का एक दूसरा पक्ष भी है, और वह यह कि वास्तव में जब भारत का कोई एक समूह किसी को अपना भगवान या आदर्श मान रहा होता है तो ठीक उसी समय वह अन्य समूह के भगवान या आदर्श को प्रबल विरोध के साथ नकार रहा होता है। यही कारण है कि जब एक समूह अपने से इतर किसी समूह के भगवान या आदर्श की बात करता पाया जाता है तो उसका एकमात्र उद्देश्य केवल उस समूह विशेष के लोगों के मत अपने प्रत्याशी के पक्ष में करना ही हुआ करता है। तो क्या वास्तव में भारत के लोग भगवान और अपने आदर्श पुरुषों के नाम पर अपनी भौतिक लिप्सायें भर साधने में विश्वास रखते हैं जबकि वास्तव में वे भरपूर नास्तिक ही हैं?


      अपने आदर्श पुरुषों के गुणों का हमारे द्वारा किया गया अतिवादी व्याख्यान और महिमामण्डन उस आदर्शव्यक्ति को क्षण भर में भगवान बना देता है। स्पष्टतः भारतीयसमाज की यह बहुत बड़ी दुर्बलता है। हम भगवान और उनके भौतिक चमत्कारों के बिना जीने की कल्पना नहीं कर सकते। भारतीयों का आरोपित भगवान अलौकिक हो जाता है। ऐसा स्वीकार्य है कि वह कोई सामान्य व्यक्ति की तरह नहीं हो सकता, इसीलिये सामान्य व्यक्ति की दुर्बलतायें भी उसमें नहीं होतीं। वह जो भी कुछ करता है वह अलौकिक कृत्य होता है फिर वह बलात्कार ही क्यों न हो। रामपाल और आसाराम जैसे भगवानों के भक्त बड़े ही हिंसक और उग्र हुआ करते हैं। हिंसक और उग्र वही हुआ करता है जिसके पास तर्क नहीं हुआ करते, आस्था नहीं होती और ईश्वर के प्रति विश्वास नहीं हुआ करता।

    


    	
      अभी कितने और शैतान


      भारत एक विचित्र देश है जहाँ लोग सच को भगवान नहीं मानते बल्कि भगवान को सच मानते हैं, फिर भले ही वह कोई बहुरूपिया ही क्यों न हो। अमरीकी और योरोपीय देशों के लोग अपनी स्वच्छन्द और उन्मुक्त जीवनशैली के पश्चात् भी जीवन में संस्कारों के प्रति व्यावहारिक और निष्ठावान होने का प्रदर्शन करते हुये बड़ी चतुराई से विश्व के संसाधनों को हड़पने की चाल में दक्ष रहे हैं। एशियायी देशों के अधिकांश लोग हिंसा, अतिवाद और महानता के बोध से ग्रस्त रहे हैं और एन-केन प्रकारेण पूरी दुनिया को अपने पैरों तले रौंदते रहना चाहते हैं। सत्ता की कभी न मिटने वाली भूख और ऐश्वर्यभोग की उत्कटलालसा ने मानव समाज को सर्वाधिक निरीह और पीड़ित प्राणी बना दिया है। जहाँ तक भारत की बात है तो अपनी कई विशिष्टताओं के होते हुये भी यह देश विरोधाभासों में उलझकर तबाह होते रहने के लिये अभिषप्त है, कदाचित इसीलिये भारत में सब कुछ अपनी परमावस्था को प्राप्त कर चुका है –परमज्ञानी-परममूर्ख, भगवान-राक्षस, खण्डन-मण्डन, देशप्रेम-देशद्रोह, आरक्षण-हाँ, जातिधर्म-ना।


      भारतवासियों की सबसे बड़ी दुर्बलता उनकी अपने-अपने भगवानों पर पूर्ण भौतिक निर्भरता है। पुरुषार्थ यहाँ गौण हो जाता है, वे भगवान के बिना जीवन का एक क्षण भी जी नहीं सकते। अपनी इस आवश्यकता के लिये वे भगवानों को गढ़ते रहते हैं। जब एक भगवान गढ़ा जाता है तो विषमता और विविधता में जीने का अभ्यस्त भारतीय समाज का दूसरा समूह उस भगवान को राक्षस सिद्ध करने में पूरी शक्ति लगाना प्रारम्भ कर देता है। भगवान गढ़ने के लिये उसे किसी तप की नहीं बल्कि जुगाड़, भ्रमोत्पादन, वाक्युद्धदक्षता और अतिरंजित महिमामण्डन की क्षमता विकसित करनी होती है। अपनी दार्शनिक अवधारणाओं के अनुरूप भगवान गढ़ने की प्रक्रिया के ठीक समानांतर पैरालल वर्ल्ड की तरह एक निगेटिव शक्ति का गढ़न भी स्वस्फूर्त प्रक्रिया से प्रारम्भ हो जाता है। देश पर गम्भीर संकट हो, भारत के भीतर पाकिस्तान के छद्मयुद्ध की त्रासदी हो, कश्मीर की अलगाववादी आग हो, जे.एन.यू. में वैचारिक ताण्डव हो, आसाराम और रामपाल की उद्दाम कामनाओं के ज्वार हों या और भी बहुत कुछ हो। इन सबसे निर्लिप्त भारतीयसमाज के पुरोधाचिंतकों का चिंतन पारस्परिक आरोप-प्रत्यारोप एवं राजनैतिकशत्रुता के घात-प्रतिघात की त्वरिता के निर्लज्जप्रदर्शन में देश और समाज को उलझाना प्रारम्भ कर देता है।


      राजनेताओं ने अपने-अपने भोंपू नियुक्त कर रखे हैं। हर भोंपू अपने मालिक को भगवान और दूसरे के मालिक को राक्षस सिद्ध करने में लगा हुआ है। आम आदमी किसी शुभसमाचार या शुभविचार की आशा में इलेक्ट्रॉनिक मीडिया के घातक़ विकिरणों को झेलता हुआ अपने समय की हत्या करता रहता है किंतु उसकी आशा कभी पूरी नहीं हो पाती। आमआदमी की आशा पूरी होगी भी नहीं। जब तक मनुष्य को भगवान या राक्षस बना देने की आदत से हम बाज नहीं आयेंगे तब तक आमआदमी की कोई आशा पूरी नहीं होगी।


      हमारे यहाँ दो प्रकार के जीव भगवान बना दिये जाते हैं, एक है नेता और दूसरा है बाबा। नेता देश को लूटता है, बाबा धर्म को लूटता है। हमारे यहाँ एक बार जो देशप्रेमी बन जाता है उसकी अगली अनंत पीढ़ियाँ भी देशप्रेमी बन जाती हैं ...यहाँ तक कि उनके घर के इम्पोर्टेड कुत्ते-बिल्ली-तोता-चूहा-खटमल आदि भी जन्म लेते ही देशप्रेमी होने का अखण्डप्रमाणपत्र विरासत में पाते रहते हैं। यह विरासत जब तक बनी रहेगी तब तक भारत विविध कलहों में तबाह होता रहेगा।


      सेना और जनता को राष्ट्र की सुरक्षा और सम्प्रभुता के विषयों पर सभी राजनैतिक दलों से एकमत होने की अपेक्षा होती है। राजनैतिक दलों ने अभी तक सबको निराश ही किया है, बहुत निराश किया है। राजनैतिक दल स्वयं को और अपनी नीतियों को भारत का एकमात्र हितचिंतक होने का दावा करते समय अन्य दलों को देश के लिये घातक सिद्ध करने के लिये किसी भी सीमा तक जाने में लेश भी संकोच या लज्जा का अनुभव नहीं करते। यह सब चलता रहेगा ...यूँ ही, इसी तरह ...क्योंकि “कोउ नृप होहि हमहिं का हानी” के सिद्धांत को हमने अपनी हर अकर्मण्यता का आधार बना लिया है।

    


    	
      ईश्वर का मानवीकरण


      प्राकृतिक शक्तियों से पराजित हुये आदिममनुष्य ने जब किसी सर्वशक्तिमान की कल्पना की होगी तो उसके मन में उस शक्ति का धुँधला सा बोध हुआ होगा। इस धुँधले से बोध ने सहजता के लिये प्रतीकों का सहारा लिया और कालांतर में निराकार एवं निर्गुण ब्रह्म को मनुष्य जैसा एक रूप मिला। लिंग और मूर्तियाँ प्रचलन में आयीं तो उनका मानवीकरण भी होने लगा। आज जब मैं नवदुर्गापूजा के समय साधारण से ग्रामीण देवीगीत सुनता हूँ तो निराकारब्रह्म को एक आम आदमी जैसा ही पाता हूँ। निराकार के प्रति समर्पणभाव मानव जैसी दिखने वाली देवी के प्रति भक्तिभाव में परिवर्तित हो गया।


      समर्पण कुछ माँगता नहीं, किंतु आज भक्त देवी से माँगने लगे हैं ...धन, सम्पत्ति, ऐश्वर्य ...भौतिक संसार की वे सभी चीजें जिन्हें वे पाना चाहते हैं। सर्वशक्तिमान की स्वीकार्यता एक व्यापार में बदल गयी है। और अब यह धमकी भी है कि जो मइयाजी की जय नहीं बोलेगा उसके मुँह पर अलीगढ़ वाला ताला लग जायेगा। बस्तर में तो देवियाँ पता नहीं क्यों रुष्ट हो जाती हैं और फिर प्रसन्न होने के लिये मुर्गा और दारू की सौदेबाजी पर भी उतर आती हैं। सभ्यता और आधुनिकता के इस विकासकाल में यह सौदेबाजी बढ़ती ही जा रही है। सर्वशक्तिमान इस सारे व्यापार के प्रति निर्विकार है ...निर्विकार ही रहेगा।


      महापुरुष हो या देवता, किसी का भी कट्टरता की सीमा तक अंधसमर्थन वैरोधिक प्रतिक्रिया को जन्म देता है, यह मानवीय स्वभाव है। महापुरुषों की सर्वाधिक क्षति इसी कारण हुयी है। समर्थन जब भक्तिपूर्ण कट्टरता की सीमा को स्पर्श करने लगता है तो व्यक्तित्व और कृतित्व पर व्यक्ति प्रभावी हो जाता है जो अन्य व्यक्तियों को प्रतिक्रियावादी बना देता है। भारतीय समाज अपने इस अतिवाद का भारी मूल्य चुकाता रहा है। आम भारतीय भक्तिवाद के बिना जीवन की कल्पना नहीं कर पाते। इसीलिये वे भगवानों को गढ़ते हैं और फिर उनके दास हो जाते हैं। दासत्व का यही गुण कालांतर में उनके लिये भारी पड़ जाया करता है। राजतांत्रिक व्यवस्था में हम राजा को भगवान मानते रहे, औपनिवेशिक काल में हम विदेशियों को भगवान मानते रहे और अब लोकतांत्रिक व्यवस्था में हम नेताओं और बाबाओं को भगवान मानने लगे हैं। जब तक हम नश्वर शरीरधारी व्यक्ति को, चाहे वह कितना भी महान क्यों न हो, भगवान मानते रहेंगे तब तक दासता से मुक्त नहीं हो सकेंगे। हमें स्वतंत्रता की आवश्यकता है, किंतु यह स्वतंत्रता किसी व्यवस्था से लड़कर नहीं बल्कि स्वयं से लड़कर ही ली जा सकेगी। हमें स्वयं को दासत्वभाव से मुक्त करना होगा।

    


    	
      धर्म और आतंक


      धर्म और आतंक दोनों विपरीत ध्रुव हैं। धर्म सतोगुणी है तो आतंक तमोगुणी, दोनों एक साथ नहीं चल सकते किंतु कलियुग में स्वयं को धार्मिक प्रचारित कर रहे लोग यदि आतंक को ही अपना आचरण बना लें और धार्मिक स्थलों का उपयोग आतंकी घटनाओं या आतंकियों के किले के रूप में करने लगें तो धर्म की संज्ञा एवं आतंक के गठबन्धन को व्यावहारिक दृष्टि से धर्म के नाम से ही जानने और पहचाने जाने की लौकिक बाध्यता हो जाती है। लोकाभिव्यक्ति की सहज रीति यही है। तार्किक दृष्टि से यह शाब्दिक रूढ़ि ही कही जायेगी जो किसी भी समुदाय के छद्म धर्मानुयायिओं के आचरण के कारण लोक में प्रचलित हो जाती है।


      कई कर्मकाण्डी समितियों द्वारा दुर्गापूजा, गणेशपूजा और सरस्वतीपूजा के वार्षिक अनुष्ठानों के समय किया जाने वाला आचरण न केवल असामाजिक, अराजक और अनैतिक होता है बल्कि अधार्मिक भी होता है। ऐसे लोगों द्वारा किया गया आचरण कभी भी जनस्वीकार्य नहीं होता। हम इसे अधार्मिक लोगों द्वारा धार्मिक आतंक के रूप में स्वीकार करते हैं जो सर्वथा निन्दनीय है। अब इसी तरह के अराजक आचरण को १९९० में कश्मीरी पण्डितों के कश्मीर से बलात् निष्कासन, मुम्बई में छत्रपति शिवाजी रेलवे स्टेशन एवं ताज होटल तथा यहूदी स्थल पर आक्रमण, भारत की संसद पर आक्रमण, वर्ल्ड ट्रेड सेण्टर पर आक्रमण, अफ़्रीका में बोको हरम की जघन्य हरकतों, फ्रांस में हुयी आतंकी हत्याओं और सन् २०१२ से सीरिया में चल रहे युद्ध और युद्ध से जुड़े अवर्णनीय जघन्य अपराधों के सन्दर्भ में देखा जाय तो समुदाय विशेष की उन्मादी उपस्थिति को स्वीकार करना ही पड़ेगा। कहने की आवश्यकता नहीं है कि एक ओर तो आतंक के लिये धर्म की व्याख्याओं और अनुयायिओं के विस्तार का सहारा लिया जा रहा है और दूसरी ओर आम धर्मानुयायिओं द्वारा व्यापकरूप से इसका सशक्त विरोध भी नहीं किया जा रहा है। यह एक गम्भीर मंथन का विषय है।


      आजकल एक नयी कहावत प्रचलन में है, “आतंकवादियों का कोई धर्म नहीं होता”। हम इसकी व्याख्या इस तरह करते हैं – “....अर्थात् जहाँ धर्मसम्मत आचरण होता है वहाँ आतंक नहीं होता”। दुर्भाग्य से यह एक ऐसा सच है जिसे आतंकवादियों के राजनीतिक और सामाजिक पोषकों ने एक रक्षात्मक जुमला बना लिया है।


      अयोध्या की प्रजा के लिये राम और भरत में कोई अंतर नहीं। जिन्हें चारो अवधकिशोरों में योग्य राजा की छवि दिखायी देती हो उनके द्वारा दिया गया वक्तव्य “कोउ नृप होहि हमहिं का हानी” जो अर्थ देता है वह अर्थ भीरु जनता द्वारा किसी विदेशी आक्रमणकारी के राजा बनने पर दिये गये इसी वक्तव्य से प्राप्त नहीं होता। दो भिन्न-भिन्न परिस्थितियों में दिया गया एक ही प्रकार का वक्तव्य “कोउ नृप होहि हमहिं का हानी” भिन्न-भिन्न अर्थ देता है। ठीक इसी तरह “आतंकवादियों का कोई धर्म नहीं होता” वाला वक्तव्य भी विद्वत्जनों की धर्मसभा में जो अर्थ देता है वह अर्थ राजनेताओं और छद्मधर्मानुयायिओं द्वारा दिये जाने पर निष्पन्न नहीं होता।


      “धर्मसम्मत आचरण” हमारे जीवन को सुव्यवस्थित और सुरक्षित रखता है किंतु “धर्म के नाम का दुरुपयोग” पाखण्ड और आतंक के लिये सुरक्षा कवच का काम करता है। यह उसी तरह है जैसे ईश्वर की सत्ता और ईश्वर नामधारी किसी अपराधीव्यक्ति का आचरण। ईश्वर सिंह नामक व्यक्ति वह सत्ता नहीं है जिसे हम सृष्टि के रचयिता ईश्वर के नाम से जानते और मानते हैं। किंतु क्रूर अपराधी ईश्वर सिंह के साथ जुड़े “ईश्वर” नाम के उच्चारण की विवशता को तो स्वीकार करना ही होगा। यह तब और आवश्यक हो जाता है जब किसी आतंकवादी के जनाजे में हज़ारों की स्वस्फूर्त भीड़ उसे कंधा देने पहुँचती है और उसके कुकर्मों को अपना समर्थन देती है। यह तब और भी आवश्यक हो जाता है जब मक़बूल भट्ट और अफज़ल गुरु के न्यायिक मृत्युदण्ड को महिमामण्डित करने के लिये कश्मीर घाटी और भारत की राजधानी में शिक्षित युवाओं का एक समूह भारत की राष्ट्रीयसम्प्रभुता को ललकारता है। ऐसे समय में तथाकथित धर्माचार्यों द्वारा भीड़ के ऐसे कृत्यों का कोई विरोध न किया जाना और भीड़ को सच्चा मार्ग दिखाने की पहल का न किया जाना समुदाय पर आरोप के साथ-साथ धर्म की भी लांछना का कारण बन जाया करता है। इस आरोप और लांछना का प्रतिक्रियात्मक विरोध करने की अपेक्षा मूल कारणों के उच्छेद के उपायों पर चिंतन करने की आवश्यकता है। हिंदूधर्म के प्रसंग में हम उन धार्मिक पाखण्डियों की कठोर शब्दों में निन्दा करते हैं जो सनातनधर्म के तत्वों को जाने बिना हिंदूधर्म के स्वयम्भू उद्धारकर्ता बन गये हैं। सनातनधर्म की दुर्गति के लिये ऐसे ही छद्मधर्माधिकारी उत्तरदायी हैं। सनातनधर्म के अस्तित्व के लिये प्रबुद्ध हिंदुओं को जाग्रत होना ही होगा।

    


    	
      ईश्वर-मनुष्य-ईश्वर


      जीवन का आधार ही यदि जीवन के अंत का कारण बन जाय तो आश्चर्य और भय का होना स्वाभाविक है। मनुष्य जीवन के प्राणाधार वायु, जल और आग जब-जब विकरालरूप धारण कर उसके अस्तित्व के लिये संकट बने तब-तब आदिममनुष्य को अपनी क्षुद्रता और असहायता का भान होता रहा। मनुष्य की शक्तियाँ प्रकृति की इन महाशक्तियों के सामने कभी ठहर नहीं सकीं, अंततः उसे प्रकृति की इन अजेयशक्तियों के आगे नतमस्तक होना पड़ा। अब वायु उसके लिए पवनदेव थे, जल वरुणदेव और आग अग्निदेव। धीरे-धीरे प्रकृति की सभी शक्तियाँ देवरूप में स्वीकार कर ली गयीं और इन शक्तियों का नियंता निराकार ईश्वर के रूप में। मनुष्य सभ्यता के इतिहास में इससे बड़ी खोज आजतक नहीं हुयी। प्रकृति के निरंतर साहचर्य, स्वयं के अनुभवों और असहायता ने मनुष्य के चिंतन की धारा को दृष्ट-तत्व से अदृष्ट-तत्व की ओर मोड़ दिया। अबतक सूक्ष्म में विराटतत्व के दर्शन ने मनुष्य को अचम्भित और अभिभूत कर दिया था। वह भीड़ से पृथक एक विशिष्ट चिंतक बन गया।


      एक दिन किसी ने पूछा, क्या कर रहे हो? उसने उत्तर दिया –सूक्ष्म की साधना। भीड़ को यह उत्तर अनोखा लगा, उसने तुरंत निर्णय कर लिया कि यह व्यक्ति कुछ विशिष्ट है। लोगों ने उसे चारो ओर से घेर लिया और “सूक्ष्म की साधना” की व्याख्या करने का अनुरोध किया। विशिष्ट व्यक्ति ने ब्रह्माण्ड की सृष्टि और प्रलय की तात्विक व्याख्या की। उसने बताया कि किस तरह अदृश्यशक्ति ब्रह्माण्ड के दृश्यरूप में प्रकट होती है और फिर वही स्थूलब्रह्माण्ड पुनः उस महाशक्ति में लीन होकर अदृश्य हो जाता है। संवाद और अभिव्यक्ति की सरलता के लिए उस शक्ति को नाम दिया गया – “ईश्वर” ।


      भीड़ को उस विशिष्टव्यक्ति की बातें बड़ी रहस्यमयी लगीं। यह रहस्य बोधगम्य न होते हुये भी अचम्भित करने वाला था। उसकी बातों में दिव्यता थी, सम्मोहन था। भीड़ में से कुछ लोगों ने अनुरोध किया कि वे ब्रह्माण्ड के उस अद्भुत रचयिता और नियंता के दर्शन करना चाहते हैं। विशिष्ट व्यक्ति के बारम्बार यह कहने पर भी, कि ईश्वर निराकार, निर्गुण, अखण्ड, अजन्मा और अमर है इसलिए अदृष्टव्य है, भीड़ हठ करती ही रही। तब विशिष्ट व्यक्ति ने भीड़ से तत्वसाधना में प्रवृत्त होने को कहा। भीड़ ने निराकारशक्ति के चिंतन का प्रयास किया किंतु सफल नहीं हो सकी। उसकी कल्पना में शून्य निराकार नहीं हो सका। भीड़ को देखने में रुचि थी, प्रमाण में रुचि थी। उसने निराकार को साकार करने का हठ किया और कुछ प्रतीक बना डाले। भीड़ ने अजन्मा को जन्म दे दिया, निराकार को साकार कर डाला। भीड़ की कल्पना में ईश्वर ठीक मनुष्य जैसा किंतु अद्भुत् शक्तिसम्पन्न था। निराकार को भीड़ ने साकार कर दिया, नाम रखा ब्रह्म। सर्वशक्तिमान और निराकार ईश्वर की साकार रचना करके भीड़ अपनी उपलब्धि पर आत्ममुग्ध तो थी किंतु संतुष्ट नहीं। उसने निराकार को फिर एक रूप दिया, नाम रखा विष्णु। भीड़ अभी भी संतुष्ट नहीं थी। उसने निराकार को एक रूप और दिया, नाम रखा शिव।


      रहस्य के प्रति भीड़ की भूख बढ़ती ही जा रही थी। उसने निराकार को कई रूप दे दिये। मनभावनईश्वर की रचना करते समय भीड़ ने अपनी कल्पना को सुन्दर रंगों से सजाने में कोई संकोच नहीं किया। सुन्दररूप, सुन्दरवस्त्र, सुन्दरभोजन, सुन्दरआवास ...सब कुछ सुन्दर ही सुन्दर। सौन्दर्य में कृपणता कैसी! भीड़ का ईश्वर एक अलौकिक मानवाकृति के रूप में प्रकट हुआ और अपने जन्मदाता को भाँति-भाँति से लुभाने लगा। आकार और विकार के समवायसम्बन्ध को भीड़ ने नकार दिया था इसलिये साकार ईश्वर शनैः शनैः विकारग्रस्त होने लगा। अब भीड़ के लिए उसके द्वारा रचित ईश्वर भी भीड़ जैसा ही हो गया था। जो विशिष्ट था वह सामान्य हो गया, ठीक मनुष्य के जैसा ही।


      ईश्वर को मनुष्य बनाने के खेल में भीड़ आनन्दित हो उठी, फिर एक दिन आनन्दातिरेक में उसने अपने बीच के एक व्यक्ति को ही ईश्वर बना दिया। भीड़ का वह व्यक्ति ईश्वर बन कर रोमांचित हो उठा। विक्रम संवत् २०७१ तक भारत की भीड़ ने कई व्यक्तियों को ईश्वर बना डाला। भीड़रचित ईश्वर एक से अनेक हो गये और भारत की लोकतांत्रिकसत्ता को चुनौती देने लगे। भीड़ अब अपने नये ईश्वरों से पीड़ित होने लगी है। उसका आर्थिक, शारीरिक और मानसिक शोषण होने लगा है। भीड़ अब कई वर्गों में विभक्त हो गयी है। एक वर्ग पीड़ित है इसलिए न्याय की माँग करता है, एक वर्ग इस विकृतखेल से रोमांचित है इसलिए इस खेल को प्रोत्साहित करता है, एक वर्ग मूकदर्शक है इसलिए वह कोई प्रतिक्रिया नहीं करता। एक वर्ग ऐसा भी है जो इस खेल से चिंतित है, वह प्रतिक्रिया भी करता है किंतु उसकी प्रतिक्रिया ध्वनित नहीं हो पाती। इस खेल को प्रोत्साहित करने वाले वर्ग को प्रतिक्रियायें अच्छी नहीं लगतीं इसलिए वह हर प्रतिक्रिया की हत्या कर देता है। जघन्य अपराधों की बाढ़ को देख-सुनकर भी अब कहीं प्रतिध्वनि नहीं होती। माँ उत्पीड़ित है, धरतीमाता उत्पीड़ित है, गोमाता उत्पीड़ित हैं, श्रीगंगा जी उत्पीड़ित हैं, वन-उपवन-पर्वत ...सम्पूर्ण प्रकृति उत्पीड़ित है।


      शिवशक्ति को जाग्रत करने के लिये प्रतिध्वनि का गुञ्जन अपरिहार्य है।

    

  


  
    // विश्राम //

